ಆಕಸ್ಮಿಕ ಆವಿಷ್ಕಾರ : ಅರಿಕೆ
ನಮ್ಮ ರಾಜ್ಯದ ಜನರಲ್ಲಿ ವಿಜ್ಞಾನವನ್ನು ಪ್ರಚಾರ ಮಾಡಿ ವೈಜ್ಞಾನಿಕ ಮನೋಭಾವದ ಬೆಳವಣೆಗೆಗೆ ಉತ್ತೇಜನ ನೀಡುವುದು ಕರ್ನಾಟಕ ರಾಜ್ಯ ವಿಜ್ಞಾನ ಪರಿಷತ್ತಿನ ಮುಖ್ಯ ದ್ಯೇಯ. ರಾಜ್ಯದ ವಿವಿಧ ಸ್ಥಳಗಳಲ್ಲಿ ಸ್ವಯಂಪ್ರೇರಣೆಯಿಂದ ರೂಪುಗೊಂಡಿರುವ ಮುನ್ನೂರಕ್ಕೂ ಹೆಚ್ಚಿನ ಸಂಖ್ಯೆಯ ಪರಿಷತ್ ಘಟಕಗಳು ಸ್ಥಳೀಯವಾಗಿ ಈ ಕೆಲಸದಲ್ಲಿ ನಿರತವಾಗಿವೆ. ಉಪನ್ಯಾಸಗಳು, ವಿಚಾರ ಸಂಕಿರಣಗಳು, ವೈಜ್ಞಾನಿಕ ಪ್ರದರ್ಶನಗಳು ಮುಂತಾದವನ್ನು ಏರ್ಪಡಿಸುವ ಮೂಲಕವೂ ದಿನನಿತ್ಯದ ಸಮಸ್ಯೆಗಳಿಗೆ ವೈಜ್ಞಾನಿಕ ಪರಿಹಾರಗಳನ್ನು ಕಂಡುಕೊಳ್ಳುವಲ್ಲಿ ಜನತೆಗೆ ನೆರವು ನೀಡುವ ಮೂಲಕವೂ ಪರಿಷತ್ತಿನ ಧ್ಯೇಯವನ್ನು ಸಫಲಗೊಳಿಸುವ ಪ್ರಯತ್ನ ನಡೆದಿದೆ. ಪರಿಷತ್ತು ಪ್ರಕಟಿಸಿರುವ ನಿಯತಕಾಲಿಕಗಳೂ, ಕಿರುಹೊತ್ತಿಗೆಗಳೂ, ವೈಜ್ಞಾನಿಕ ಚಲನಚಿತ್ರಗಳೂ ಧ್ವನಿ ಸುರುಳಿಗಳೂ, ಅಲ್ಲಲ್ಲಿ ಸ್ಥಾಪಿಸಲಾಗಿರುವ ವಿಜ್ಞಾನ ಕೇಂದ್ರಗಳೂ, ಪ್ರತಿವರ್ಷ ನಡೆಸುವ ಕನ್ನಡ ವಿಜ್ಞಾನ ಲೇಖಕರ ಹಾಗೂ ವೈಜ್ಞಾನಿಕ ಕಾರ್ಯಕರ್ತರ ಕಾರ್ಯ ಶಿಬಿರಗಳೂ ಆ ಪ್ರಯತ್ನಗಳಿಗೆ ಬೆಂಬಲ ನೀಡುತ್ತಿವೆ. ನಾವು ಹದಿನೇಳು ವರ್ಷದಿಂದ ಪ್ರಕಟಿಸುತ್ತಿರುವ ಬಾಲವಿಜ್ಞಾನ ಮಾಸಪತ್ರಿಕೆ ಈ ದಿಸೆಯಲ್ಲಿ ಸಾಕಷ್ಟು ಯಶಸ್ಸು ಗಳಿಸಿ ಜನಪ್ರಿಯವಾಗಿದೆ. ಹಲವು ವರ್ಷಗಳಿಂದ ಪ್ರಕಟಿಸಲಾಗುತ್ತಿರುವ ‘ವಿಜ್ಞಾನ ದೀಪ’ ಎಂಬ ಗೋಡೆ ಪತ್ರಿಕೆಗೆ ಶಾಲೆಗಳಿಂದ ಸಾಕಷ್ಟು ಉತ್ತೇಜನ ದೊರಕಿದೆ.
ವಿಜ್ಞಾನ ವಿಷಯಗಳನ್ನು ಕುರಿತ ಅಗ್ಗವಾದ ಕಿರುಹೊತ್ತಿಗೆಗಳನ್ನು ಪ್ರಕಟಿಸುವ ಕಾರ್ಯವನ್ನು ಪರಿಷತ್ತು ಪ್ರಾರಂಭಿಸಿ ಕೇವಲ ಹತ್ತು ವರ್ಷಗಳಾಗಿವೆ. ಪ್ರಕಟಣೆಗಳ ಸಂಖ್ಯೆ ಈಗಾಗಲೇ ಎಪ್ಪತ್ತೈದನ್ನು ದಾಟಿದೆ. ಹಲವಾರು ಶೀರ್ಷಿಕೆಗಳು ಮೂರು ನಾಲ್ಕು ಬಾರಿ ಮುರುಮುದ್ರಣವನ್ನು ಕಂಡು ಹತ್ತಾರು ಸಾವಿರ ಸಂಖ್ಯೆಯಲ್ಲಿ ವಿತರಣಗೊಂಡಿವೆ. ಕನ್ನಡ ಪುಸ್ತಕಗಳ ಪ್ರಕಟಣೆಯ ಇತಿಹಾಸದಲ್ಲಿ ಈ ದಾಖಲೆಯನ್ನು ಸ್ಥಾಪಿಸಲು ಸಾಧ್ಯವಾಗಿರುವುದಕ್ಕೆ ಕಾರಣ, ನಮ್ಮ ಜನರ ಅತ್ಯಂತ ಜರೂರು ಅಗತ್ಯವೊಂದನ್ನು ಗುರುತಿಸಿ ಆ ಅಗತ್ಯವನ್ನು ಪೂರೈಸುವ ಯತ್ನವನ್ನು ಪರಿಷತ್ತು ಕೈಗೊಂಡಿರುವುದು.
ಆಕಸ್ಮಿಕ ಆವಿಷ್ಕಾರಗಳೆಂದು ಹೇಳಲಾಗುವ ಸಂಶೋಧನೆಗಳು ಪೂರ್ಣವಾಗಿ ಆಕಸ್ಮಿಕವೆಂದು ಹೇಳಲು ಬರುವುದಿಲ್ಲ. ಅನಿರೀಕ್ಷಿತವಾಗಿ ದೊರೆತ ಸುಳಿವೊಂದರಿಂದ ಸಂಶೋಧನೆಯ ದಿಕ್ಕೂ ಬದಲಾಗಿ ಕ್ರಾಂತಿಕಾರಿಯಾದ ಬದಲಾವಣೆಗಳಿಗೆ ದಾರಿ ಮಾಡಿಕೊಡುವುದು. ಈ ಅನಿರೀಕ್ಷಿತ ತಿರುವು ಓದುಗರಲ್ಲಿ ವಿಜ್ಞಾನದ ಬಗ್ಗೆ ವಿಶೇಷವಾಗಿ ಆಸ್ಥೆ ಮೂಡಿಸುವಂತಹವು. ವಿಜ್ಞಾನದ ಪುಸ್ತಕಗಳ ಅಭಾವವಿರುವ ಕಾಲದಲ್ಲಿ, ಅದರಲ್ಲೂ ವಿಜ್ಞಾನದ ಇತಿಹಾಸದ ಮಾಹಿತಿಯೊದಗಿಸುವ ಈ ಪುಸ್ತಕ ಅಧ್ಯಾಪಕರಿಗೆ, ವಿದ್ಯಾರ್ಥಿಗಳಿಗೆ ಮತ್ತು ವಿಜ್ಞಾನಾಸಕ್ತರಿಗೆ ವಿಶೇಷವಾಗಿ ಉಪಯೋಗವಾಗಬಲ್ಲದು. ಈ ಅಂಶವನ್ನು ಗಮನಿಸಿ ಈ ಲೇಖನ ಸರಣಿಯನ್ನು ಬಾಲ ವಿಜ್ಞಾನದಲ್ಲಿ ಪ್ರಕಟಿಸಲಾಯಿತು. ಈ ಲೇಖನಗಳಿಗೆ ದೊರೆತ ಸ್ವಾಗತವನ್ನು ಗಮನಿಸಿ ಪುಸ್ತಕ ರೂಪದಲ್ಲಿ ಇದನ್ನು ಹೊರತರಲಾಗುತ್ತಿದೆ.
ವಿಕಸನಶೀಲವಾದ ವಿಜ್ಞಾನವನ್ನು ಐತಿಹಾಸಿಕವಾಗಿ ಘಟನೆಗಳ ಕಾಲಾನುಕ್ರಮದಲ್ಲಿ ವಿವರಿಸುವುದು ಉಚಿತ ಎಂಬುದು ಶಿಕ್ಷಣವೇತ್ತರ ಅಭಿಪ್ರಾಯ. ಈ ದಿಸೆಯಲ್ಲಿ ಈ ಪುಸ್ತಕ ವಿಶೇಷವಾಗಿ ಉಪಯುಕ್ತ. ಇದಲ್ಲದೆ ವೈಜ್ಞಾನಿಕ ಸಂಶೋಧನೆಯ ಹಿನ್ನೆಲೆ, ಪ್ರಚೋದನೆ, ವೈಜ್ಞಾನಿಕ ವಿಧಾನದ ವಿಶೇಷ ಗುಣ ಎಲ್ಲವನ್ನು ಅರಿಯಲು ಸಂಶೋಧನೆಯನ್ನು ಕೇಂದ್ರವಾಗಿರಿಸಿಕೊಂಡ ಈ ಲೇಖನಗಳು ಅಮೂಲ್ಯವಾಗಬಲ್ಲವು.
ಈ ಲೇಖನಗಳನ್ನು ಪುಸ್ತಕ ರೂಪದಲ್ಲಿ ಪ್ರಕಟಿಸಲು ಸಹಕರಿಸಿದ ಪ್ರೊ.ಜೆ.ಆರ್. ಲಕ್ಷ್ಮಣರಾವ್ ಅವರಿಗೆ  ಮತ್ತು ಪುಸ್ತಕವನ್ನು ಸುಂದರವಾಗಿ ಮುದ್ರಿಸಿಕೊಟ್ಟ ಮಾ ಮುದ್ರಣಾಲಯದ ಸಿಬ್ಬಂದಿ ವರ್ಗಕ್ಕೂ ಕರ್ನಾಟಕ  ರಾಜ್ಯ ವಿಜ್ಞಾನ ಪರಿಷತ್ತು ಕೃತಜ್ಞತೆಗಳನ್ನು ಅರ್ಪಿಸುತ್ತದೆ.

ಬೆಂಗಳೂರು
ಆಕಸ್ಮಿಕಗಳಿಂದಾದ ಈ ಆವಿಷ್ಕಾರಗಳು…
ಖಚಿತ ದಾರಿಯಲ್ಲಿ ನಡೆಯುವ ವಿಜ್ಞಾನದ ಅನ್ವೇಷಣೆಯಲ್ಲಿ ಅದೃಷ್ಟದಂಥ ಅತೀಂದ್ರಿಯ ಪರಿಕಲ್ಪನೆಗೆ ಯಾವುದಾದರೂ ಸ್ಥಾನವಿದೆಯೆ? ಕೇವಲ ಅದೃಷ್ಟದಿಂದಲೇ ಮಹತ್ತರವಾದದ್ದನ್ನು ಕಂಡು ಹಿಡಿಯುವುದು ಸಾಧ್ಯವೆ?
ಈ ಪ್ರಶ್ನೆಗಳಿಗೆ “ಆಷಾಡಭೂತಿಯಲ್ಲದ ಯಾವುದೇ ವಿಜ್ಞಾನಿಯು ವಿಜ್ಞಾನದ ಅನ್ವೇಷಣೆಯಲ್ಲಿ ಅದೃಷ್ಟ ವಹಿಸುವ ಪಾತ್ರದ ಪ್ರಾಮುಖ್ಯವನ್ನು ಒಪ್ಪಿಕೊಳ್ಳುತ್ತಾನೆ,” ಎಂದು ನುಡಿದ ನೋಬೆಲ್ ಪಾರಿತೋಷಕ ವಿಜೇತ ವಿಜ್ಞಾನಿ ಸರ್ ಪೀಟರ್ ಮೆದಾವರ್‌ನ ಮಾತು ಉತ್ತರವೆನಿಸೀತೆ? ಇದರ ಸ್ಪಷ್ಟನೆಗೆ ಈ ಕೆಳಗಿನ ಕೆಲವು ವೈಜ್ಞಾನಿಕ ಅನ್ವೇಷಣೆಗಳನ್ನು ಪರಿಶೀಲಿಸಬಹುದೇನೋ.
ವಿದ್ಯುತ್
ಮಾನವನ ಬದುಕಿನ ಸ್ವರೂಪವನ್ನೇ ಬದಲಿಸಿದ ವಿದ್ಯುತ್ತನ್ನು ಕಂಡುಹಿಡಿದ ರೀತಿ ಮತ್ತು ಸಂದರ್ಭಗಳನ್ನು ಗಮನಿಸಿ. ಇಟಲಿಯ ಶರೀರ ವಿಜ್ಞಾನಿ ಲೂಗಿ ಗ್ಯಾಲ್ವಾನಿಯ ಕಣ್ಣ್ಣಿಗೆ ಆಕಸ್ಮಿಕವಾಗಿ ಬಿದ್ದ ಒಂದು ಸಣ್ಣ ಘಟನೆ ವಿದ್ಯುಚ್ಛಕ್ತಿಯ ಆವಿಷ್ಕಾರಕ್ಕೆ ಕಾರಣವಾಯಿತು.
೧೭೮೬ರ ಒಂದು ದಿನ ಗ್ಯಾಲ್ವಾನಿ ತನ್ನ ಮನೆಯಲ್ಲಿ ಕಪ್ಪೆಯ ಕಾಲುಗಳನ್ನು ವಿಚ್ಛೇದನ ಮಾಡುತ್ತಿದ್ದ. ತಾಮ್ರದ ತಂತಿಯಿಂದ ನೇತಾಡುತ್ತಿದ್ದ ಕಪ್ಪೆಯ ಕಾಲುಗಳು ಗಾಳಿಗೆ ತುಯ್ದಾಡಿ ಕಬ್ಬಿಣಕ್ಕೆ ತಾಗಿದಾಗಲೆಲ್ಲ ಅವು ತುಡಿಯುತ್ತಿದ್ದವು. ಹಾಗೇಕೆಂದು ಯೋಚಿಸಿದ ಗ್ಯಾಲ್ವಾನಿ “ಕಪ್ಪೆಯ ಮಾಂಸ ಖಂಡಗಳಲ್ಲಿ ಪ್ರಾಣಿ ವಿದ್ಯುತ್ ಇರುತ್ತದೆ. ಕಪ್ಪೆಯ ಕಾಲು ಕಬ್ಬಿಣದ ಸಂಪರ್ಕ ಹೊಂದಿದಾಗಲೆಲ್ಲ ಅದು ಬಿಡುಗಡೆಯಾಗುತ್ತದೆ,” ಎಂದು ತರ್ಕಿಸಿದ.
ಆದರೆ ಅವನ ತರ್ಕ ತಪ್ಪಾಗಿತ್ತು. ಗ್ಯಾಲ್ವಾನಿಯ ಸಮಕಾಲೀನ ಪ್ರತಿಭಾವಂತ ಭೌತವಿಜ್ಞಾನಿ ಅಲೆಕ್ಸಾಂಡ್ರಾ ವೋಲ್ಟಾ “ವಿಜಾತೀಯ ಲೋಹಗಳು ಸಂಪರ್ಕ ಹೊಂದಿದಾಗ ಉತ್ಪತ್ತಿಯಾಗುವ ವಿದ್ಯುದಾವೇಗವೇ ಕಪ್ಪೆಯ ಕಾಲುಗಳ ತುಡಿತಕ್ಕೆ ಕಾರಣ,” ಎಂಬ ಕ್ರಮಬದ್ಧವಾದ ತಾರ್ಕಿಕ ವಿವರಣೆಯನ್ನು ಒದಗಿಸಿದ. ವಿಜ್ಞಾನಿಯ ಪ್ರತಿಭೆ ಹೊಳೆಯುವುದು ಇಂಥ ಕಡೆಯೆ. ಮುಂದುವರಿದ ವೋಲ್ಟಾ, ಬೇರೆ ಬೇರೆ ವಿಜಾತೀಯ ಲೋಹಗಳ ಸಂಯೋಜನೆಗಳನ್ನು ಅಭ್ಯಾಸ ಮಾಡಿದ. ಯಾವುದೇ ರೀತಿಯ ಮಾಂಸಖಂಡದ ಸಹಾಯವಿಲ್ಲದೆ ಕೆಲವು ಸರಳ ದ್ರಾವಣಗಳ ಸಂಪರ್ಕ ಕಲ್ಪಿಸಿ ಪ್ರಥಮ ಸತತ ವಿದ್ಯುತ್ ಸರಬಾರಾಜಿನ ಉಪಯುಕ್ತ ಆಕರ ‘ವಿದ್ಯುತ್‌ಕೋಶ’ವನ್ನು ೧೮೦೦ರಲ್ಲಿ ಅಭಿವೃದ್ಧಿಪಡಿಸಿದ.
ವಲ್ಕನೀಕರಣ
ಅನೇಕ ದಶಲಕ್ಷ ಡಾಲರುಗಳ ಉದ್ಯಮಕ್ಕೆ ಬುನಾದಿ ಹಾಕಿದ ವಲ್ಕನೀಕರಣ ಬೆಳಕಿಗೆ ಬಂದದ್ದು ಕೂಡ ಒಂದು ಕೈ ತಪ್ಪಿನಿಂದಲೇ!
ರಬ್ಬರ್ ತನ್ನ ಸಹಜ ಸ್ಥಿತಿಯಲ್ಲಿ ಅಷ್ಟೇನೂ ಉಪಯುಕ್ತವಲ್ಲ. ಬಿಸಿಲಿನ ವಾತಾವರಣದಲ್ಲಿ ಮೃದುವಾಗಿಯೂ, ಅಂಟಂಟಾಗಿಯೂ ಇರುತ್ತದೆ. ಚಳಿಯ ವಾತಾವರಣದಲ್ಲಿ ಪೆಡಸಾಗಿಯೂ, ಭಂಗುರವಾಗಿಯೂ ಇರುತ್ತದೆ. ರಬ್ಬರಿನ ಈ ‘ಅವಗುಣ’ಗಳನ್ನು ನೀಗಿಸುವಂಥ ಸಂಸ್ಕರಣವನ್ನು ಕಂಡುಹಿಡಿಯಲು ಅಮೆರಿಕಾದ ಶೋಧಕ ಚಾರ್ಲ್ಸ್ ಗುಡ್ ಇಯರ್ ೧೮೩೦ ರಿಂದ ಸತತವಾಗಿ ಪ್ರಯತ್ನಿಸುತ್ತಿದ್ದ. ಒಂಬತ್ತು ವರ್ಷಗಳು ಕಳೆದರೂ ಏನೊಂದೂ ಯಶಸ್ಸು ಸಿಕ್ಕಿರಲಿಲ್ಲ. ೧೮೩೯ರಲ್ಲಿ ಒಂದು ದಿನ ಗುಡ್ ಇಯರ್‌ನ ಕೈ ಮೀರಿ ಗಂಧಕ ಮತ್ತು ರಬ್ಬರ್ ಇದ್ದ ಮಿಶ್ರಣ ಬಿಸಿ ಒಲೆಯ ಮೇಲೆ ಚೆಲ್ಲಿದ್ದರಿಂದ ರಬ್ಬರಿನ ಸಮಸ್ಯೆಗೊಂದು ಪರಿಹಾರ ದೊರಕಿತು! ಚೆಲ್ಲಿದ ಮಿಶ್ರಣವನ್ನು ಆತುರಾತುರವಾಗಿ ತೆಗೆದು ನೋಡಿದಾಗ ರಬ್ಬರ್ ತನ್ನ ಅಂಟುತನವನ್ನು ಕಳೆದುಕೊಂಡಿದ್ದುದು ಗೋಚರವಾಯಿತು. ಜೊತೆಗೆ, ಅದಕ್ಕೆ ಸರಿಯಾದ ಪ್ರಮಾಣದ ಮೆದುತನವೂ ಇತ್ತು. ಅಷ್ಟೇ ಅಲ್ಲದೆ, ಅದು ತಾಪದೊಂದಿಗೆ ವಿಷಮವಾಗಿ ವರ್ತಿಸುವುದನ್ನೂ ತೊರೆದಿತ್ತು. ನಂತರ ಅನೇಕ ಪ್ರಯೋಗಗಳನ್ನು ಕೈಗೊಂಡ ಗುಡ್ ಇಯರ್, ರಬ್ಬರನ್ನು ದೃಢಗೊಳಿಸಲು ಅಗತ್ಯವಾದ ಗರಿಷ್ಠ ತಾಪ ಮತ್ತು ಕಾಯಿಸಬೇಕಾದ ಕಾಲವನ್ನು ಕಂಡುಹಿಡಿದ.
ಚೋದ್ಯವೆಂದರೆ ಗುಡ್ ಇಯರ್ ಸಾಯುವವರೆಗೂ ತನ್ನ ಶೋಧನೆಗಾಗಿ ಪೇಟೆಂಟ್ ಪಡೆಯಲು ಹೋರಾಡುತ್ತಲೇ ಇದ್ದ. ಸತ್ತಾಗ ಮೈ ತುಂಬಾ ಸಾಲವಿತ್ತು!
ಕ್ಷ–ಕಿರಣ
ಕ್ಷ-ಕಿರಣ ಯಾರಿಗೆ ಗೊತ್ತಿಲ್ಲ! ಮರ, ರಬ್ಬರ್, ತೆಳುವಾದ ಲೋಹ ಮತ್ತು ಮಾಂಸಖಂಡಗಳನ್ನೂ ತೂರಿಕೊಂಡು ಹೋಗಬಲ್ಲ ಕ್ಷ-ಕಿರಣದಂಡದ ಶೋಧ ಆದದ್ದು ಹೇಗೆ?
೧೮೯೫ರಲ್ಲಿ ಜರ್ಮನಿಯ ವಿಲ್ಹೆಮ್ ಕೊನ್ರಾಡ್ ರಾಂಟಜನ್ ಎಂಬಾತ ಕ್ಯಾಥೋಡ್ ಕಿರಣಗಳ ಗುಣಲಕ್ಷಣಗಳನ್ನು ಅಧ್ಯಯನ ಮಾಡುತ್ತಿದ್ದ. ನಿರ್ವಾತಗೊಳಿಸಿದ ಕ್ರೂಕ್ಸ್ ನಳಿಕೆಯ ಎರಡು ವಿದ್ಯುದ್ವಾರಗಳ ನಡುವೆ ಅಧಿಕ ವಿದ್ಯುತ್ ವಿಭವವನ್ನು ಉಣಿಸಿದಾಗ ಕ್ಯಾಥೋಡ್ ಕಿರಣಗಳು ಹೊಮ್ಮುತ್ತವೆ. ಹೀಗೆ ಒಂದು ದಿನ ರಾಂಟಜನ್ ಪ್ರಯೋಗದಲ್ಲಿ ನಿರತನಾಗಿರುವಾಗ ಕ್ರೂಕ್ಸ್ ನಳಿಕೆಯಿಂದ ಸುಮಾರು ದೂರದಲ್ಲಿ ಬಿದ್ದಿದ್ದ ಬೇರಿಯಂ ಪ್ಲಾಟಿನೋ ಸೈಯನೈಡ್‌ನ ಪ್ರತಿದೀಪ್ತ ಪರದೆಯು ಪ್ರಕಾಶಿಸುವುದನ್ನು ಗಮನಿಸಿದ. ಕ್ಯಾಥೋಡ್ ಕಿರಣಗಳು ತೂರಲಾರದಂಥ ದಪ್ಪನಾದ ಕಪ್ಪು ರಟ್ಟಿನಿಂದ ಕ್ರೂಕ್ಸ್ ನಳಿಕೆಯನ್ನು ಮುಚ್ಚಿದ್ದರೂ ಪ್ರತಿದೀಪ್ತ ಪದರೆಯು ಹೊಳೆಯುತ್ತಲೇ ಇತ್ತು. ಪರದೆಯನ್ನು ಮತ್ತೂ ದೂರಕ್ಕೆ ಸರಿಸಿ ನೋಡೋಣವೆಂಬ ಕೂತುಹಲ ರಾಂಟಜನ್‌ಗೆ ಉಂಟಾಯಿತು. ಹೀಗೆ ಮಾಡುವಾಗ ಅವನ ಮುಂಗೈ ಪರದೆ ಮತ್ತು ಕಿರಣಗಳ ನಡುವೆ ಬಂತು. ಆಗ ಅವನಿಗೊಂದು ಅಚ್ಚರಿ ಕಾದಿತ್ತು. ಅವನ ಮುಂಗೈ ಎಲುಬುಗಳ ನೆರಳು ಪರದೆಯ ಮೇಲೆ ಕಂಡಿತು! ಕೂಡಲೆ ತೀಕ್ಷ್ಣ ಬುದ್ಧಿಯ ರಾಂಟಜನ್‌ಗೆ ಕ್ಯಾಥೋಡ್ ಕಿರಣದ ಜೊತೆಗೆ ಕಣ್ಣಿಗೆ ಕಾಣಿಸದ, ಹೆಚ್ಚಿನ ವೇಧಕ ಸಾಮರ್ಥ್ಯವುಳ್ಳ ಮತ್ತೊಂದು ರೀತಿಯ ವಿಕಿರಣವೂ ಉತ್ಸರ್ಜನೆಯಾಗುತ್ತಿದೆ ಮತ್ತು ಇದೇ ವಿಕಿರಣವೇ ಪರದೆಯ ಮೇಲೆ ಹೊಳಪನ್ನೂ ಮುಂಗೈ ಮೂಳೆಗಳ ನೆರಳನ್ನೂ ಉಂಟುಮಾಡುತ್ತಿದೆ ಎಂಬ ಅರಿವಾಯಿತು. ೧೮೯೬ರ ಜನವರಿ ೨೩ರಂದು ರಾಂಟಜನ್ ಕ್ಷ-ಕಿರಣ ದಂಡಗಳ ವಿಷಯವನ್ನು ಬಹಿರಂಗಗೊಳಿಸಿದಾಗ ಅದನ್ನು ಭೌತಶಾಸ್ತ್ರ ಮತ್ತು ವೈದ್ಯಕೀಯ ಶಾಸ್ತ್ರಗಳ ಮೇಲೆ ಅಗಾಧ ಪರಿಣಾಮಬೀರಬಲ್ಲ ವರದಂಡವೆಂಬಂತೆ ಸ್ವಾಗತಿಸಲಾಯಿತು.
ಸೋಂಕು ತಡೆ ತತ್ವ
೧೮೭೯ರಲ್ಲಿ ಫ್ರಾನ್ಸ್‌ನ ಲೂಯಿ ಪಾಶ್ಚರ್ ಕೋಳಿಗಳಿಗೆ ತಗಲುತ್ತಿದ್ದ ಕಾಲರಾ ಬಗ್ಗೆ ಅಧ್ಯಯನ ನಡೆಸುತ್ತಿದ್ದ. ಆಗ್ಗೆ ಅದು ಫ್ರಾನ್ಸಿನ ಪ್ರತಿಶತ ಹತ್ತರಷ್ಟು ಕೋಳಿಗಳನ್ನು ಬಲಿತೆಗೆದುಕೊಂಡಿದ್ದ ಸಾಂಕ್ರಾಮಿಕವಾಗಿತ್ತು. ಪಾಶ್ಚರ್ ಈ ರೋಗವನ್ನು ಹರಡುತ್ತಿದ್ದ ಬ್ಯಾಕ್ಟೀರಿಯಾವನ್ನು ಬೇರ್ಪಡಿಸುವಲ್ಲಿ ಯಶಸ್ವಿಯಾಗಿದ್ದ. ಒಮ್ಮೆ ಅವನು ಎಂಥ ಉಗ್ರ ಬ್ಯಾಕ್ಟೀರಿಯಾದ ಬೆಳೆಯನ್ನು ತಯಾರಿಸಿದ್ದನೆಂದರೆ ಕೋಳಿಮರಿಯ ಚರ್ಮದಡಿಯಲ್ಲಿ ಅದರ ಸ್ವಲ್ಪ ಪ್ರಮಾಣದ ಚುಚ್ಚು ಮದ್ದನ್ನು ಕೊಟ್ಟರೂ ಕೋಳಿಮರಿ ಒಂದೇ ದಿನದಲ್ಲಿ ಸತ್ತು ಹೋಗುತ್ತಿತ್ತು.
ಈ ಹಂತದಲ್ಲಿ ಪಾಶ್ಚರನ ಕೆಲಸವು ರಜೆಗಾಗಿ ಕೆಲವು ವಾರ ನಿಂತು ಹೋಗಿತ್ತು. ಪುನಃ ಕೆಲಸವನ್ನು ಪ್ರಾರಂಭಿಸಿದಾಗ ಅವನ ಬೆಳೆಯಲ್ಲಿದ್ದ ಸೋಂಕುಕಾರಕ ಜೀವಿ ದುರ್ಬಲವಾಗಿ ಬಿಟ್ಟಿತ್ತು. ಅದರ ಚುಚ್ಚು ಮದ್ದನ್ನು ತೆಗೆದುಕೊಂಡ ಕೋಳಿಗಳು ಸ್ವಲ್ಪವೇ ಸೊರಗಿ ಕ್ರಮೇಣ ಚೇತರಿಸಿಕೊಂಡವು. ನಂತರ ದುರ್ಬಲವಾಗಿದ್ದ ಬೆಳೆಯನ್ನು ಬಿಸಾಡಿದ ಪಾಶ್ಚರ್ ಬ್ಯಾಕ್ಟೀರಿಯಾದ ಉಗ್ರವಾದ ಹೊಸ ಬೆಳೆಯನ್ನು ತಯಾರು ಮಾಡಿದ. ಕುತುಹಲಕ್ಕೋ ಏನೋ ದುರ್ಬಲ ಚುಚ್ಚು ಮದ್ದನ್ನು ತೆಗೆದುಕೊಂಡಿದ್ದ ಕೋಳಿಗಳಿಗೇ ಉಗ್ರವಾದ ಹೊಸ ಬೆಳೆಯನ್ನು ಚುಚ್ಚಿದ. ಅವನ ಆಶ್ಚರ್ಯಕ್ಕೆ ಎಲ್ಲ ಕೋಳಿಗಳೂ ರೋಗ ವಿಷವನ್ನು ತಾಳಿಕೊಂಡವು. ಒಂದೂ ಸಾಯಲಿಲ್ಲ! ಅಂದರೆ ಮೊದಲೆ ಕೊಟ್ಟಿದ್ದ ಬ್ಯಾಕ್ಟೀರಿಯಾದ ದುರ್ಬಲ ಚುಚ್ಚು ಮದ್ದು ನಂತರ ಕೊಟ್ಟ ಉಗ್ರ ಚುಚ್ಚು ಮದ್ದಿನ ವಿರುದ್ಧ ಒಂದು ರೀತಿಯ ರಕ್ಷಣಾ ಸಾಮರ್ಥ್ಯವನ್ನು ಒದಗಿಸಿತ್ತು. ಇದರಿಂದಲೇ ದುರ್ಬಲ ಸೂಕ್ಷ್ಮ ಜೀವಾಣುಗಳಿಂದಾಗುವ ಸೋಂಕು ರಕ್ಷಾ ತತ್ವವನ್ನು ಗುರುತಿಸುವುದು ಅವನಿಗೆ ಸಾಧ್ಯವಾಯಿತು. ಈ ವಿಧಾನವನ್ನೇ ಅನುಸರಿಸಿ ಪಾಶ್ಚರ್ ಕುರಿಗಳಿಗೆ ಪ್ರಾಣಾಂತಿಕವಾಗಿದ್ದ ನೆರಡಿ ರೋಗ ಮತ್ತು ಮನುಷ್ಯರಿಗೆ ಭಯಂಕರವಾಗಿದ್ದ ಹುಚ್ಚು ನಾಯಿ ಕಡಿತಗಳಿಗೆ ನಿವಾರಣೋಪಾಯಗಳನ್ನು ಕಂಡುಹಿಡಿದ.
ಪೆನಿಸಿಲಿನ್
ಆಕಸ್ಮಿಕ ಅನ್ವೇಷಣೆಗಳಲ್ಲಿ ಸರ್ ಅಲೆಕ್ಸಾಂಡರ್ ಫ್ಲೆಮಿಂಗ್ ೧೯೨೮ರಲ್ಲಿ ಕಂಡು ಹಿಡಿದ ಪೆನಿಸಿಲಿನ್ ತುಂಬಾ ಪ್ರಸಿದ್ಧವಾದುದು. ಸೈಫಿಲೋಕೊಕಸ್ ಬ್ಯಾಕ್ಟೀರಿಯಾದ ಬೆಳೆಯೊಂದಿಗೆ ಫ್ಲೆಮಿಂಗ್ ಕೆಲಸ ಮಾಡುತ್ತಿರುವಾಗ ಅವನು ಉಪಯೋಗಿಸುತ್ತಿದ್ದ ಬ್ಯಾಕ್ಟೀರಿಯಾ ತಳಿಗೆಯೊಂದರ ಮುಚ್ಚಳ ಅಕಸ್ಮಾತ್ತಾಗಿ ಬಿದ್ದು ಹೋಗಿತ್ತು. ಗಾಳಿಗೆ ತೆರೆದುಕೊಂಡ ಅದು ಒಂದು ರೀತಿಯ ಬೂಸ್ಟಿನಿಂದ ಕಲುಷಿತಗೊಂಡಿತು. ಹೀಗೆ ಕಲುಷಿತಗೊಂಡ ಬೆಳೆಯನ್ನು ಸೂಕ್ಷ್ಮವಾಗಿ ಪರೀಕ್ಷಿಸಿ ಬೂಸ್ಟಿನ ಸುತ್ತ ಸೈಫಿಲೋಕೊಕಸ್ ಕರಗಿದ್ದುದನ್ನು ಫ್ಲೆಮಿಂಗ್ ಗಮನಿಸಿದ. ಬೂಸ್ಟು ಒಂದು ರೀತಿಯ ವಸ್ತುವನ್ನು ಸ್ರವಿಸುತ್ತಿದ್ದುದು ಸಿದ್ಧವಾಯಿತು. ಅದು ಸೋಂಕುಕಾರಕ ಕ್ರಿಮಿಗಳ ಮೇಲೆ ಮಾರಕ ಪರಿಣಾಮವನ್ನು ಉಂಟು ಮಾಡುವ ಸಾಮರ್ಥ್ಯವನ್ನು ಪಡೆದಿತ್ತು.
ಫ್ಲೆಮಿಂಗ್ ಆ ರಹಸ್ಯಮಯ ಬೂಸ್ಟನ್ನು ಪೆನಿಸಿಲಿನ್ ಶಿಲೀಂಧ್ರ ಎಂದು ಗುರುತಿಸಿದ. ಪೆನಿಸಿಲಿನ್ ಶಿಲೀಂಧ್ರ ಸ್ರವಿಸಿದ ಬ್ಯಾಕ್ಟೀರಿಯಾ ನಾಶಕ ವಸ್ತುವನ್ನು ಪೆನಿಸಿಲಿನ್ ಎಂದು ಕರೆದ.
ಹಾಗೆಯೆ ಮುಂದುವರಿದ ಫ್ಲೆಮಿಂಗ್ ಪೆನಿಸಿಲಿನ್‌ಅನ್ನು ಸಾವಿರಾರು ಪಟ್ಟು ಸಾರರಿಕ್ತಗೊಳಿಸಿದ ಮೇಲೂ ಅದು ತನ್ನ ಸಾಮರ್ಥ್ಯವನ್ನು ಉಳಿಸಿಕೊಂಡಿರುತ್ತದೆ ಮತ್ತು ಮನುಷ್ಯನ ಕೋಶಗಳಿಗೆ ನಿರಪಾಯಕಾರಿಯಾಗಿರುತ್ತದೆ ಎಂಬುದನ್ನು ತೋರಿಸಿಕೊಟ್ಟ್ಟ. ಮುಂದೆ ಪೆನಿಸಿಲಿನ್ ಅನೇಕ ತರದ ಬ್ಯಾಕ್ಟೀರಿಯಾ ಸೋಂಕುಗಳಿಗೆ ‘ಅದ್ಭುತ ಔಷಧ’ ಅನ್ನುವ ಹೆಸರಿಗೆ ಪಾತ್ರವಾಯಿತು.
ಅದೃಷ್ಟದ ಹೆಚ್ಚುಗಾರಿಕೆ
ದೊಡ್ಡದೊಂದು ಆವಿಷ್ಕಾರಕ್ಕೆ ನಿಮ್ಮಲ್ಲಿ ಅದೃಷ್ಟವಿರಲೇಬೇಕು. ಇಲ್ಲವಾದರೆ ನೀವು ಕಣ್ಣೆದುರಿನ ಮಾದರಿಗಳಿಗಿಂತ ಆಚೆಗೆ ಯೋಚಿಸಲಾರಿರಿ – ಪ್ರೊ. ಜಾನ್ ಕ್ರಿಸ್ಟ್‌ಮನ್.
ಮೇಲೆ ವಿವರಿಸಿರುವ ಐದೂ ಅನ್ವೇಷಣೆಗಳಲ್ಲಿ, ಕೆಲವೊಂದು ಅನಿರೀಕ್ಷಿತ ಘಟನೆಗಳಿಂದ ವಿಜ್ಞಾನಿಗಳು ಯಾವುದರ ಹುಡುಕಾಟದಲ್ಲಿರಲಿಲ್ಲವೋ ಅದನ್ನೇ ಕಂಡು ಹಿಡಿದಿದ್ದಾರೆ. ಇಂಥ ಅನ್ವೇಷಣೆಗಳನ್ನು ಅದೃಷ್ಟದ ಅಥವಾ ಆಕಸ್ಮಿಕ ಅನ್ವೇಷಣೆಗಳೆಂದು ಕರೆಯಬಹುದು. ಪ್ರಸಿದ್ಧ ಹಾಸ್ಯ ಬರಹಗಾರನೊಬ್ಬ (ಈ ರೀತಿಯ) ಆಕಸ್ಮಿಕ ಘಟನೆಗಳನ್ನು ಬಹಳ ಚೆನ್ನಾಗಿ ವಿವರಿಸಿದ್ದಾನೆ: “ಹುಲ್ಲು ಮೆದೆಯೊಳಗೆ ಸೂಜಿಯನ್ನು ಹುಡುಕಲು ಹೋಗಿ ರೈತನ ಮಗಳನ್ನು ಕಂಡು ಹಿಡಿದಂತೆ!” ಎಂದು.
ಮೇಲ್ನೋಟಕ್ಕೆ ಅವೈಜ್ಞಾನಿಕ ರೀತಿಯಲ್ಲಾದ ಈ ವೈಜ್ಞಾನಿಕ ಅನ್ವೇಷಣೆಗಳನ್ನು ವಿವರಿಸುವುದು ಹೇಗೆ? ವಿಜ್ಞಾನಿಗಳ ಮತ್ತು ವಿಜ್ಞಾನದ ಇತಿಹಾಸಕಾರರ ಕುತೂಹಲವನ್ನು ಸಮನಾಗಿ ಕೆರಳಿಸಿರುವ, ವಿಜ್ಞಾನದ ಅಡಿಗಲ್ಲುಗಳನ್ನೇ ಅಲ್ಲಾಡಿಸಿ ಮಾನವ ಕೋಟಿಯ ಬದುಕನ್ನೆ ಬದಲಿಸಿರುವ ಈ ‘ಆಕಸ್ಮಿಕ ಪತ್ತೆ’ಗಳ ಹಿಂದಿನ ತಾಕತ್ತು ಅಡಗಿರುವುದೆಲ್ಲಿ? ಪ್ರೊ. ವಾಲ್ಟರ್ ಬೆವರಿಟ್ಜ್‌ರ ಪ್ರಕಾರ “ಹೊಸ ಹಾದಿಯನ್ನು ತೆರೆಯುವ ಬಹಳಷ್ಟು ಅನ್ವೇಷಣೆಗಳನ್ನು ಅವುಗಳ ಗುಣಲಕ್ಷಣಗಳಿಂದಲೇ ಮುಂಗಾಣಲು ಸಾಧ್ಯವಿಲ್ಲ. ಅಂಥ ಅನ್ವೇಷಣೆಗಳನ್ನು ಮಾಡಲು ಇರುವ ಬಹುಶಃ ಏಕಮಾತ್ರ ದಾರಿಯೆಂದರೆ ಕೆಲವೊಂದು ಸುಳಿವುಗಳ ಮೇಲೆ ಆಕಸ್ಮಿಕವಾಗಿ ಎಡವಿ ಬೀಳುವುದೇ ಆಗಿದೆ.”
ಸನ್ನದ್ಧ ಮನಸ್ಸಿನ ಅಗತ್ಯ
ಅವಲೋಕನ ಕ್ಷೇತ್ರದಲ್ಲಿ ಅವಕಾಶವು ಸನ್ನದ್ಧ ಮನಸ್ಸನ್ನು ಮಾತ್ರ ಓಲೈಸುತ್ತದೆ ಎನ್ನುತ್ತಾನೆ ಲೂಯಿ ಪಾಶ್ಚರ್.
ವಿಜ್ಞಾನದಲ್ಲಿ ಅದೃಷ್ಟಬಲ ಬಹಳ ಮುಖ್ಯ ಅಂಶವಾಗಿದ್ದರೂ ಯಾರೊಬ್ಬರೂ ಸ್ವಲ್ಪ ಅದೃಷ್ಟ ತನ್ನೆಡೆಗೆ ಇದ್ದ ಮಾತ್ರಕ್ಕೆ ಅನ್ವೇಷಣೆಯನ್ನು ಮಾಡಿಬಿಡಬಲ್ಲನೆಂಬುದು ಇದರ ಅರ್ಥವಲ್ಲ. ಅದೃಷ್ಟದ ಪಾತ್ರ ಒಂದು ಅವಕಾಶವನ್ನು ಒದಗಿಸುವುದಷ್ಟೆ. ಅವಕಾಶ ಒದಗಿದಾಗ ವಿಜ್ಞಾನಿಯು ತನ್ನ ಸತತ ಪ್ರಯತ್ನದ ನಡುವೆ ಎಡತಾಕಿದ ಸುಳಿವನ್ನು ಗಮನಿಸಬೇಕು; ಅದರ ಮಹತ್ವವನ್ನು ಅರಿಯಬೇಕು; ಮತ್ತು ಅದನ್ನು ಛಲದಿಂದ ಬೆಂಬತ್ತಬೇಕು. ಇದಕ್ಕೆ ವಿಶೇಷವಾದ ಪ್ರತಿಭೆ ಬೇಕು; ದೀರ್ಘಕಾಲದ ಕಾರ್ಯತತ್ಪರತೆಯಿಂದ ಗಳಿಸಿದ ವಿಶಿಷ್ಟ ಮಾನಸಿಕ ಸಿದ್ಧತೆ ಬೇಕು. ಮಹತ್ವದ ಅನ್ವೇಷಣೆಯ ಹೊಳಹು ಹಿಡಿತಕ್ಕೆ ಸಿಗುವಂತಾಗಲು ಅಳವಾದ ಮತ್ತು ವ್ಯಾಪಕವಾದ ಜ್ಞಾನವು ತೀರ ಅಗತ್ಯವಾದ ಪೂರ್ವಭಾವಿ ಅಂಶ. ಮನಸ್ಸು ಪೂರ್ಣವಾಗಿ ಸನ್ನದ್ಧವಾಗಿಲ್ಲದೆ ಹೋದರೆ ಪ್ರತಿಭೆsಯ ಕಿಡಿ ಹೊತ್ತಿಸಲು ಏನೂ ಸಿಗದೆ, ತಾನೂ ಬೆಳಕಿಗೆ ಬಾರದೆ ನಂದಿಹೋಗುತ್ತದೆ. ವಿಜ್ಞಾನದ ಇತಿಹಾಸವು ಸನ್ನದ್ಧ ಮನಸ್ಸಿನ ಕೊರತೆಯಿಂದಾಗಿ ಅವಕಾಶ ವಂಚಿತರಾದ ಅನೇಕ ನತದೃಷ್ಟರ ಉದಾಹರಣೆಗಳಿಂದ ತುಂಬಿದೆ.
ಗ್ಯಾಲ್ವಾನಿಗಿಂತ ಸುಮಾರು ಒಂದು ಶತಮಾನದ ಹಿಂದೆಯೇ ಜಾನ್ ಸ್ವಾಮರ್ ಡಾಮ್ ಎಂಬಾತ ಹಾಲೆಂಡ್‌ನಲ್ಲಿ ಗ್ಯಾಲ್ವಾನಿ ಮಾಡಿದ್ದಂತಹ ಅವಲೋಕನವನ್ನು ಮಾಡಿದ್ದ. ಆದರೆ ಆತ ಅದನ್ನು ಕ್ಷುಲ್ಲಕವೆಂದು ಕಡೆಗಣಿಸಿದ್ದ; ಮತ್ತೆ ಅದನ್ನು ಹಿಂಬಾಲಿಸಿ ಹೋಗುವ ಗೋಜಿಗೇ ಹೋಗಿರಲಿಲ್ಲ.
ರಾಂಟಜನ್‌ಗೆ ಮೊದಲು ಸರ್ ವಿಲಿಯಂ ಕ್ರೂಕ್ಸ್ ಕೂಡ ಕ್ಷ-ಕಿರಣದ ಅನ್ವೇಷಣೆಗೆ ದಾರಿ ಮಾಡಿಕೊಟ್ಟ ಅದ್ಬುತವನ್ನು ಗಮನಿಸಿದ್ದ. ಕ್ರೂಕ್ಸ್ ಅದರ ಮಹತ್ವವನ್ನು ಅರಿಯಲಾರದೆ ಹೋದ.
ಹತ್ತೊಂಬತ್ತನೇ ಶತಮಾನದಲ್ಲಿ ಬ್ರಿಟನ್ನಿನ ರಾಯಲ್ ವೆಟರಿನರಿ ಕಾಲೇಜಿನ ಪ್ರೊ. ಮೆಫಾಡನ್ ಸಾಮಾನ್ಯ ಬ್ರೆಡ್ಡಿನ ಬೂಸ್ಟಿನಂತಹದೇ ಶಿಲೀಂಧ್ರದ ಬೀಜಕಣಗಳು ತನ್ನ ಬ್ಯಾಕ್ಟೀರಿಯಾ ಬೆಳೆಯನ್ನು ಕಲುಷಿತಗೊಳಿಸಿದಾಗ ಅದನ್ನು ನಿರಾಳ ಬಿಸಾಡಿ ತನ್ನ ವಿದ್ಯಾರ್ಥಿಗಳಿಗೂ ‘ಇಂಥ ಕಲ್ಮಶದ ವಿರುದ್ಧ ಎಚ್ಚರಿಕೆಯಿಂದಿರಬೇಕು’ ಎಂದು ಉಪದೇಶಿಸಿದ್ದ. ಅಷ್ಟೇ ಅಲ್ಲದೆ ಇಂಥ ಕಲ್ಮಶದಿಂದ ಬ್ಯಾಕ್ಟೀರಿಯಾ ಬೆಳೆ ಹಾಳಾಗುವುದನ್ನು ತಡೆಗಟ್ಟಬೇಕು. ಸಾಧ್ಯವಾಗದಿದ್ದರೆ ಅದನ್ನು ಬಿಸಾಡಬೇಕು ಎಂದೂ ಅಪ್ಪಣೆ ಕೊಡಿಸಿದ್ದ! ಅಂಥದೇ ಕಲ್ಮಶ ಫ್ಲೆಮಿಂಗನ ಬೆಳೆಯನ್ನು ‘ಕೆಡಿಸಿ’ದಾಗ ಅವನು ಅದನ್ನು ಬಿಸಾಡಲಿಲ್ಲ. ಬದಲಿಗೆ, ಅದನ್ನು ಸೂಕ್ಷ್ಮವಾಗಿ ಅಭ್ಯಸಿಸಿ ಪೆನಿಸಿಲಿನ್ ಕಂಡುಹಿಡಿದ!
ಹೀಗೆ ಒಂದು ಆಕಸ್ಮಿಕವು ಸರಿಯಾದ ವ್ಯಕ್ತಿಗೆ ಆಗುವವರೆಗೆ ಅದು ಆಕಸ್ಮಿಕವಾಗಿಯೆ ಉಳಿದು ಬಿಡುತ್ತದೆ; ಯಾರ ಕಣ್ಣಿಗೂ ಬೀಳದೆ ಮರೆಯಾಗಿ ಬಿಡುತ್ತದೆ. ಅದೇ ಸರಿಯಾದ ವ್ಯಕ್ತಿಗೆ ಆದಾಗ ಆಕಸ್ಮಿಕವು ಅನ್ವೇಷಣೆಯಾಗುತ್ತದೆ.
ಫ್ಲೆಮಿಂಗನ ಪರಿಣಾಮ: ತ್ರಿಗುಣಗಳ ಸಂಗಮ
ಈ ಎಲ್ಲ್ಲವನ್ನು ಗಮನಿಸಿದಾಗ ಅದೃಷ್ಟ, ಪ್ರಯತ್ನ ಮತ್ತು ಪ್ರತಿಭೆಗಳ ಸೂಕ್ತ ಸಂಗಮದಿಂದ ಮಾತ್ರ ಅನ್ವೇಶಣೆಯ ದಾರಿ ತೆರೆದುಕೊಳ್ಳುತ್ತದೆ ಎಂಬುದು ಸ್ಪಷ್ಟವಾಗುತ್ತದೆ. ಇದಕ್ಕೆ ನಿದರ್ಶನವಾಗಿ ಫ್ಲೆಮಿಂಗನ ಅದೃಷ್ಟದ ಪರಿಣಾಮವನ್ನು ಮತ್ತೊಮ್ಮೆ ಹೆಚ್ಚು ವಿವರಣಾತ್ಮಕವಾಗಿ ಗಮನಿಸಬಹುದು.
ಪೆನಿಸಿಲಿನ್ ಕಂಡುಹಿಡಿಯುವಲ್ಲಿ ಫ್ಲೆಮಿಂಗ್‌ನ ಅದೃಷ್ಟದ ಪಾತ್ರ ಹಿರಿದಾಗಿತ್ತು, ನಿಜ. ಫ್ಲೆಮಿಂಗ್ ಅಧ್ಯಯನಮಾಡುತ್ತಿದ್ದ ಸೈಫಿಲೋಕೊಕಸ್ ಬ್ಯಾಕ್ಟೀರಿಯಾಗಳಿಗೆ ಪೆನಿಸಿಲಿನ್ ಭಯಂಕರವಾಗಿದ್ದರೂ ಉಳಿದಂತೆ ಬೇರೆ ರೀತಿಯ ಬ್ಯಾಕ್ಟೀರಿಯಾಗಳ ಮೇಲೆ ಅದು ಪರಿಣಾಮಕಾರಿಯಲ್ಲ. ಮತ್ತೆ ಫ್ಲೆಮಿಂಗ್‌ನ ಬೆಳೆಯ ಮೇಲಿದ್ದ ವಿಶಿಷ್ಟ ರೀತಿಯ ಬೂಷ್ಟು ಪೆನಿಸಿಲಿನ್ ಉತ್ಪಾದಿಸುತ್ತಿದ್ದರೂ ಬಹಳಷ್ಟು ರೀತಿಯ ಇತರೆ ಬೂಷ್ಟುಗಳು ಪೆನಿಸಿಲಿನ್‌ಅನ್ನು ಉತ್ಪಾದಿಸುವುದಿಲ್ಲ. ಫ್ಲೆಮಿಂಗ್ ತನ್ನ ಅದೃಷ್ಟದ ಬಗ್ಗೆ ತುಂಬಾ ಮುಕ್ತ ಮನಸ್ಸಿನಿಂದ ಈ ರೀತಿ ಹೇಕೊಂಡಿದ್ದಾನೆ: “ಸಾವಿರಾರು ವಿಭಿನ್ನ ಬೂಷ್ಟುಗಳು ಮತ್ತು ಸಾವಿರಾರು ವಿಭಿನ್ನ ಬ್ಯಾಕ್ಟೀರಿಯಾಗಳು ಇರುತ್ತವೆ. ಅದೃಷ್ಟವೊಂದೇ ಇವುಗಳಲ್ಲಿ ಸರಿಯಾದ ಬೂಷ್ಟನ್ನು ಸರಿಯಾದ ಜಾಗದಲ್ಲಿ ಸರಿಯಾದ ವೇಳೆಯಲ್ಲಿ ಇಟ್ಟಿದ್ದು. ಇದು ಐರಿಷ್ ಜೂಜಿನ ಒಟ್ಟು ಮೊತ್ತವನ್ನು ಗೆದ್ದಂತೆ.”
ಆದರೆ ಈ ಶೋಧನೆಯ ಹಿಂದೆ ಕೇವಲ ಅದೃಷ್ಟವೊಂದೇ ಇರಲಿಲ್ಲ ಎಂಬುದು ತುಂಬಾ ಮುಖ್ಯವಾದ ಅಂಶ. ಅದೃಷ್ಟದ ಜೊತೆಗೆ ಬೇರೆಲ್ಲವೂ ಇತ್ತು: ಪರಿಶ್ರಮ, ಪ್ರತಿಭೆ, ಅನುಭವ. ಪ್ರಥಮ ಮಹಾಯುದ್ಧದ ಕಾಲದಲ್ಲಿ ವೈದ್ಯಾಧಿಕಾರಿಯಾಗಿದ್ದ ಫ್ಲೆಮಿಂಗ್ ಗಾಯಾಳುಗಳಿಗೆ ಆಗುತ್ತಿದ್ದ ಅಂಗಕ್ಷಯ ಮತ್ತು ಶೀತ ನಂಜುಗಳನ್ನು ಬಹಳವಾಗಿ ಕಂಡಿದ್ದ. ಇದು ಅವನ ಮನಸ್ಸಿನ ಮೇಲೆ ಗಾಢ ಪರಿಣಾಮವನ್ನು ಬೀರಿತ್ತು. ಗಾಯಗಳಿಗೆ ಸೋಂಕನ್ನುಂಟು ಮಾಡುವ ಬ್ಯಾಕ್ಟೀರಿಯಾಗಳನ್ನು ಪರಿಣಾಮಕಾರಿಯಾಗಿ ಕೊಲ್ಲಬಲ್ಲ ವಸ್ತುವಿಗಾಗಿ ಶೋಧಿಸುವಂತೆ ಅವನನ್ನು ಪ್ರೇರಿಸಿತ್ತು. ಯುದ್ಧ ಮುಗಿದ ಮೇಲೆ ಈ ಸಮಸ್ಯೆಯ ಪರಿಹಾರಕ್ಕಾಗಿ ದುಡಿಯಲು ತನ್ನನ್ನು ತಾನೆ ಅರ್ಪಿಸಿಕೊಂಡುಬಿಟ್ಟ. ಹತ್ತು ವರ್ಷಗಳ ಕಾಲ ಸತತವಾಗಿ ಬ್ಯಾಕ್ಟೀರಿಯಾಗಳನ್ನು ಕೊಲ್ಲಬಲ್ಲ ವಸ್ತುವಿನ ಶೋಧನೆಯಲ್ಲಿ ಕಳೆದ. ಯಾರಿಗಾದರೂ ಅದೃಷ್ಟ ಖುಲಾಯಿಸುವುದಿದ್ದರೆ ಅದು ಫ್ಲೆಮಿಂಗನಿಗೇ ಖುಲಾಯಿಸಬೇಕಾಗಿತ್ತು. ಆ ಮಟ್ಟಿಗೆ ಆತ ಶ್ರಮ ಪಟ್ಟಿದ್ದ. ಚಾರ್ಲ್ಸ್ ಕೆಟ್ಟರಿಂಗ್‌ನ ಪ್ರಸಿದ್ಧ ನುಡಿಯನ್ನು ನೆನಪಿಸುವಂತೆ: “ಪ್ರಯತ್ನಿಸುತ್ತಲೇ ಇರಿ. ಅವಕಾಶಗಳು ಹೇಗಿರುತ್ತವೆ ಎಂದರೆ ನೀವು ಯಾವ ನಿರೀಕ್ಷೆಯನ್ನು ಇಟ್ಟು ಕೊಳ್ಳದಿರುವಾಗಲೆ ಯಾವುದಾದರೊಂದರ ಮೇಲೆ ಮುಗ್ಗರಿಸುತ್ತೀರಿ.” ಹಾಗೆಯೆ ಫ್ಲೆಮಿಂಗ್ ತನ್ನ ಪ್ರಯೋಗಾಲಯದಲ್ಲಿ ತಪಸ್ವಿಯಂತೆ ಪ್ರಯತ್ನಿಸುತ್ತಲೇ ಇದ್ದ – ಆಕಸ್ಮಿಕವಾಗಿ ಪೆನಿಸಿಲಿನ್ ಮೇಲೆ ಮುಗ್ಗರಿಸುವವರೆಗೆ.
ಇದರ ಜೊತೆಗೆ ಫ್ಲೆಮಿಂಗ್ ತುಂಬಾ ಚೆನ್ನಾಗಿ ಓದಿಕೊಂಡಿದ್ದ ಮತ್ತು ಸೂಕ್ಷ್ಮಜೀವಾಣು ವಿಜ್ಞಾನದಲ್ಲಿ ಒಳ್ಳೆಯ ತರಬೇತಿ ಪಡೆದಿದ್ದ. ಫ್ಲೆಮಿಂಗ್ ತನ್ನ ಸ್ಕಾಟಿಷ್ ಮೂಲದ ಅಂತರ್ಗತ ಹಸಿವಿನ ವರ್ಚಸ್ಸಿನಿಂದಾಗಿ ಯಾವುದೇ ಬೆಳೆಯ ತಳಿಗೆಯನ್ನು ಅದರಿಂದ ಸಾಧ್ಯವಿರುವುದೆಲ್ಲವನ್ನು ಕಲಿಯದೆ ಬಿಸಾಡುತ್ತಿರಲಿಲ್ಲ! ಇದಕ್ಕೆ ಕಳಸವಿಟ್ಟಂತೆ, ಆರು ವರ್ಷಗಳ ಹಿಂದಿನ ಒಂದು ಅನುಭವದಿಂದಾಗಿ ಅವನ ಮನಸ್ಸು ಅನ್ವೇಷಣೆಗೆ ಅಗತ್ಯವಾದ ಪೂರ್ಣ ಸಿದ್ಧತೆಯನ್ನು ಗಳಿಸಿಕೊಂಡಿತ್ತು. ೧೯೨೨ರಲ್ಲಿ ನೆಗಡಿಯಿಂದ ನರಳುತ್ತಿದ್ದರೂ ಫ್ಲೆಮಿಂಗ್ ಪ್ರಯೋಗಾಲಯದಲ್ಲಿ ಕೆಲಸ ಮಾಡುತ್ತಿದ್ದಾಗ ಅವನ ಮೂಗಿನಿಂದ ಹರಿದ ಲೋಳೆ ಒಂದು ಬ್ಯಾಕ್ಟೀರಿಯಾ ಬೆಳೆಗೆ ಬಿದ್ದು ಬಿಟ್ಟಿತು. ಕೂಡಲೆ ಈ ಲೋಳೆಯ ಸುತ್ತ ಇದ್ದ ಬ್ಯಾಕ್ಟೀರಿಯಾ ಕರಗಲು ಪ್ರಾರಂಭಿಸಿದ್ದನ್ನು ಫ್ಲೆಮಿಂಗ್ ಗಮನಿಸಿದ. ಇದನ್ನೆ ಬೆನ್ನಟ್ಟಿದ ಫ್ಲೆಮಿಂಗ್ ಮುಂದೆ ಕಣ್ಣೀರು ಮತ್ತು ನಾಸಿಕಲೋಳೆಯಲ್ಲಿರುವ ಲೈಸೋಜೈಮ್ ಎನ್ನುವ ಕಿಣ್ವವನ್ನು ಕಂಡುಹಿಡಿದ. ಇದರಿಂದ ಗಳಿಸಿದ ಅನುಭವ ಬ್ಯಾಕ್ಟೀರಿಯಾ ಬೆಳೆಯಲ್ಲಿ ಉತ್ಪತ್ತಿಯಾದ ಪೆನಿಸಿಲಿಯಂ ಬೂಸ್ಟಿನಿಂದಾಗಿ ಉಂಟಾದ ಸ್ವಚ್ಛ ಕ್ಷೇತ್ರದ ಅರ್ಥವನ್ನು ತಕ್ಷಣ ಗ್ರಹಿಸುವಂತೆ ಮಾಡಿತು. ಆ ಮೂಲಕ ಫ್ಲೆಮಿಂಗ್ ಪೆನಿಸಿಲಿನ್ ಕಂಡು ಹಿಡಿಯುವುದು ಸಾಧ್ಯವಾಯಿತು. ಫ್ಲೆಮಿಂಗ್‌ನ ಮಾತುಗಳಲ್ಲಿ ಹೇಳುವುದಾದರೆ “ಲೈಸೋಜೈಮ್‌ನೊಂದಿಗಿನ ನನ್ನ ಹಿಂದಿನ ಅನುಭವ ಇಲ್ಲದೇ ಹೋಗಿದ್ದಿದ್ದರೆ ನಾನು ಕೂಡ ಬೇರೆ ಅನೇಕ ಬ್ಯಾಕ್ಟೀರಿಯಾ ಶಾಸ್ತ್ರಜ್ಞರು ಮಾಡಿದಂತೆ ಬ್ಯಾಕ್ಟೀರಿಯಾ ಬೆಳೆಯಿದ್ದ ತಳಿಗೆಯನ್ನು ಚೆಲ್ಲಿಬಿಡುತ್ತಿದ್ದೆ…..ಬದಲಿಗೆ ನಾನು ಸ್ವಲ್ಪ ಅನ್ವೇಷಣೆಯನ್ನು ಮಾಡಿದೆ.”
ಫ್ಲೆಮಿಂಗ್‌ನ ಈ ಅದೃಷ್ಟದ ಪರಿಣಾಮವನ್ನು ಬೇರೆಲ್ಲ ಶೋಧಗಳಲ್ಲೂ ನಾವು ಕಾಣಬಹುದು.
ಆಕಸ್ಮಿಕ ಶೋಧನೆಗೆ ತರಬೇತಿ
ಅದೃಷ್ಟದ ಹೊಳಹನ್ನು ಗ್ರಹಿಸುವಂತೆ ಮತ್ತು ಅದರ ಲಾಭ ಪಡೆದುಕೊಳ್ಳುವಂತೆ ವಿದ್ಯಾರ್ಥಿಗಳನ್ನು ತಯಾರು ಮಾಡುವುದು ಸಾಧ್ಯವೆ? ಸಾಧ್ಯ ಎನ್ನುತ್ತಾರೆ ರೋನಾಲ್ಡ್ ಎಸ್. ಲೆನಾಕ್ಸ್. ಅವರ ಪ್ರಕಾರ ಮೊದಲ ಹಂತದಲ್ಲಿ ವಿದ್ಯಾರ್ಥಿಗಳು ಪ್ರಯೋಗಾಲಯದಲ್ಲಿ ಪ್ರಯೋಗಗಳನ್ನು ಮಾಡುವಾಗ ನಿರೀಕ್ಷಿತ ಫಲಿತಾಂಶಗಳನ್ನಷ್ಟೆ ಅಲ್ಲದೆ ಅನಿರೀಕ್ಷಿತ ಫಲಿತಾಂಶಗಳನ್ನು ದಾಖಲಿಸುವಂತೆ ಪ್ರೋತ್ಸಾಹಿಸಬೇಕು. ಸಧ್ಯ ಈಗಿನ ವ್ಯವಸ್ಥೆಯಲ್ಲಿ ವಿದ್ಯಾರ್ಥಿಗಳು ಕೇವಲ ನಿರೀಕ್ಷಿತ ಫಲಿತಾಂಶಗಳ ಕಡೆಗೇ ಗಮನ ಕೇಂದ್ರೀಕರಿಸುವಂತೆ – ಕುದುರೆಗೆ ಕಣ್ಪಟ್ಟಿ ಕಟ್ಟಿದಂತೆ – ಬೋಧಿಸಲಾಗುತ್ತಿದೆ. ಇದರಿಂದಾಗಿ ವಿದ್ಯಾರ್ಥಿಯು ಬೇರೆ ಘಟನೆಗಳನ್ನು ಗಮನಿಸುವುದೇ ಇಲ್ಲ. ಗಮನಿಸಿದರೂ ಅವುಗಳಿಗೆ ಹೆಚ್ಚಿನ ಪ್ರಾಮುಖ್ಯ ಕೊಡುವುದಿಲ್ಲ. ಯಾರು ಕೇವಲ ನಿರೀಕ್ಷಿತ ಫಲಿತಾಂಶಗಳನ್ನಷ್ಟೇ ನೋಡುತ್ತಾರೋ ಮತ್ತು ಅನಿರೀಕ್ಷಿತ ಫಲಿತಾಂಶಗಳನ್ನು ಕೆಲಸಕ್ಕೆ ಬಾರದ್ದೆಂದು ತಿರಸ್ಕರಿಸುತ್ತಾರೋ ಅಂಥವರು ಹೊಸ ಸಂಶೋಧನೆಯನ್ನು ಮಾಡಲಾರರು. ಸಂಶೋಧಕರಿಗೆ ಒಂದು ಒಳ್ಳೆಯ ನೀತಿ ವಾಕ್ಯವೆಂದರೆ “ಅನಿರೀಕ್ಷಿತವಾದದ್ದನ್ನು ತಡಕು.”
ಎರಡನೆಯದಾಗಿ, ಪ್ರಯೋಗಾಲಯದಲ್ಲಿ ವಿದ್ಯಾರ್ಥಿಗಳಿಗೆ ಈಗ ಮಾಡುತ್ತಿರುವಂತೆ ಕೇವಲ ‘ಸರಿ’ ಮತ್ತು ‘ತಪ್ಪು’ ಫಲಿತಾಂಶಗಳ ಆಧಾರದ ಮೇಲೆ ಶ್ರೇಣಿಯನ್ನು ಕೊಡುತ್ತಿರುವಂತೆ ವಿದ್ಯಾರ್ಥಿಗಳ ಅವಲೋಕನ ಮತ್ತು ದಾಖಲಿಸುವ ಸಾವರ್ಥ್ಯದ ಆಧಾರದ ಮೇಲೂ ಶ್ರೇಣಿಯನ್ನು ಕೊಡಬೇಕು. ಇದು ತುಂಬಾ ಮುಖ್ಯವಾದ ಅವಲೋಕನ ಸಾಮರ್ಥ್ಯವನ್ನು ಹೆಚ್ಚಿಸುತ್ತದೆ ಮತ್ತು ಅದನ್ನು ನಿಖರವಾಗಿ ದಾಖಲಿಸುವ ಅಭ್ಯಾಸವನ್ನು ಬೆಳೆಸುತ್ತದೆ. ಅವಕಾಶಗಳು ಮುಂದೊಡ್ಡುವ ಸುಳಿವನ್ನು ಗ್ರಹಿಸಲು ತುಂಬಾ ತೀಕ್ಷ್ಣವಾದ ಅವಲೋಕನ ಶಕ್ತಿಯ ಅಗತ್ಯವಿದೆ. ಇದರ ಗೈರು ಹಾಜರಿಯಲ್ಲಿ ಸುಳಿದಾಡುವ ವಿರಳವಾದ ಅವಕಾಶಗಳೂ ಸಂಶೋಧಕನ ಗಮನಕ್ಕೆ ಬಾರದೆ ನುಣುಚಿ ಹೋಗುತ್ತವೆ.
ಮೂರನೆಯದಾಗಿ, ವಿದ್ಯಾರ್ಥಿಗಳು ತಮ್ಮ ಆಲೋಚನೆ ಮತ್ತು ನಿರೂಪಣೆಯಲ್ಲಿ ಮುಕ್ತವಾಗಿರುವಂತೆ ಪ್ರೊತ್ಸಾಹಿಸಬೇಕು. ಎಷ್ಟೆಂದರೂ ಆಲ್ಬರ್ಟ್ ಸ್ಜೆಂಟ್-ಗ್ಯೋರ್ಗಿ ಹೇಳಿದ್ದೂ ಇದನ್ನೆ: “ಅನ್ವೇಷಣೆ ಎಂದರೆ ಎಲ್ಲರೂ ನೋಡುವುದನ್ನೆ ನೋಡುವುದು ಮತ್ತೆ ಯಾರು ಯೋಚಿಸದಿರುವುದನ್ನು ಯೋಚಿಸುವುದು.”
By kanaja|February 14, 2012|ಎ. ಓ. ಆವಲ ಮೂರ್ತಿ, ಲೇಖನಗಳು|0 Comments
ಆಕಸ್ಮಿಕ ಆವಿಷ್ಕಾರ : ೧. ಯುರೀಕಾ! ಯುರೀಕಾ!
ಅಡವಿಗಳಲ್ಲಿ ಅಲೆದಾಡುತ್ತ ಗೆಡ್ಡೆಗೆಣಸುಗಳನ್ನು ತಿಂದು ಜೀವಿಸುತ್ತಿದ್ದ ಆದಿಮಾನವ ಕ್ರಮೇಣ ನಾಗರಿಕ ಮಾನವನಾದ. ಅವನು ಹಾಗೆ ಮಾರ್ಪಡುವುದರಲ್ಲಿ ಅವನ ನೆರವಿಗೆ ಬಂದ ಸಾಧನಗಳ ಪೈಕಿ ಅತ್ಯಂತ ಪ್ರಭಾವಶಾಲಿಯಾದುದೆಂದರೆ ಚಕ್ರ. ಇದು ಅನೇಕ ಪ್ರಾಜ್ಞರ ಅಭಿಪ್ರಾಯ. ಚಕ್ರವನ್ನು ಕಂಡುಹಿಡಿದವರು ಯಾರು? ಅವರು ಅದನ್ನು ಹೇಗೆ ಕಂಡುಹಿಡಿದರು? ಮೊದಲನೆಯ ಪ್ರಶ್ನೆಗೆ ಉತ್ತರ ಗೊತ್ತಿಲ್ಲ. ಹಲವು ಸಾವಿರ  ವರ್ಷಗಳ ಹಿಂದಿನಿಂದ ಚಕ್ರ ಬಳಕೆಯಲ್ಲಿದೆ. ದಾಖಲೆಗಳೇ ಇಲ್ಲದಿರುವ ಆ ಕಾಲದಲ್ಲಿ ಅದನ್ನು ಯಾರು ಕಂಡುಹಿಡಿದರು, ಮೊದಲು ಅದನ್ನು ಉಪಯೋಗಕ್ಕೆ ತಂದವರು ಯಾರು ಎಂದು ಹೇಗೆ ಹೇಳುವುದು? ಅದನ್ನು ಹೇಗೆ ಕಂಡುಹಿಡಿದಿರಬಹುದು ಎಂಬ ಬಗ್ಗೆ ಊಹೆ ಮಾಡಿದ್ದಾರೆ. ಅದು ಊಹೆ ಎಂಬುದು ನಿಜವೇ ಆದರೂ ನಂಬಬಹುದಾದಂಥ ಊಹೆ.
ಚಕ್ರ ಬಳಕೆಗೆ ಬರುವುದಕ್ಕೆ ಮುಂಚೆ ಮನುಷ್ಯ ಎಲ್ಲಿಗೆ ಹೋಗಬೇಕಾಗಿ ಬಂದರೂ ನಡೆದೇ ಹೋಗುತ್ತಿದ್ದ. ಸಾಮಾನುಗಳನ್ನು ಸಾಗಿಸಬೇಕಾಗಿ ಬಂದಾಗ ಬೆನ್ನಿನ ಮೇಲೆ, ಹೆಗಲ ಮೇಲೆ, ತಲೆಯ ಮೇಲೆ ಹೊರುತ್ತಿದ್ದ. ಹೊರಲು ಸಾಧ್ಯವಾಗದಂಥ ಭಾರವಾದ ಸಾಮಾನಾದರೆ ಅದನ್ನು ನೆಲದ ಮೇಲೆ ದರದರ ಎಳೆದುಕೊಂಡು ಹೋಗುತ್ತಿದ್ದ. ಮರದ ಕೊರಡನ್ನೋ ಉರುಳೆ ಆಕಾರದ ಬೇರಾವ ಸಾಮಾನನ್ನೋ ಒಮ್ಮೆ ಹಾಗೆ ಎಳೆಯಲು ಪ್ರಯತ್ನಿಸಿದಾಗ ಭೂಮಿ ಸ್ವಲ್ಪ ಇಳುಕಲಾಗಿದ್ದುದರಿಂದ ಬಹುಶಃ ಅದು ಉರುಳಿಕೊಂಡು ಮುಂದಕ್ಕೆ ಹೋಯಿತೆಂದು ಕಾಣುತ್ತದೆ. ವಸ್ತುಗಳನ್ನು ಎಳೆದುಕೊಂಡು ಹೋಗುವುದಕ್ಕಿಂತ ಉರುಳಿಸಿಕೊಂಡು ಹೋಗುವುದು ಸುಲಭ ಎಂಬುದು ಅವನಿಗೆ ಹೊಳೆದಿರಬೇಕು. ಈ ತಿಳಿವಳಿಕೆಯಿಂದ ಪ್ರಯೋಜನ ಪಡೆಯುವುದಕ್ಕಾಗಿ ಬಹುಶಃ ಅವನು ಮರದ ನಾಲ್ಕಾರು ಉರುಳೆಗಳ ಮೇಲೆ ಒಂದು ಹಲಗೆಯನ್ನಿಟ್ಟು ಅದರ  ಮೇಲೆ ಭಾರವಾದ ಸಾಮಾನನ್ನಿರಿಸಿ ಉರುಳೆಗಳನ್ನು ಉರುಳಿಸಿದನೆಂದು ಕಾಣುತ್ತದೆ. ಸಾಮಾನು ಮುಂದಕ್ಕೆ ಜರುಗಿದಂತೆ ಹಿಂದೆ ಉಳಿದುಬಿಡುವ ಉರುಳೆಗಳನ್ನು ತೆಗೆದುಕೊಂಡು ಮುಂದೆ ಹಲಗೆಯ ಅಡಿಯಲ್ಲಿ ಇಡುತ್ತಿದ್ದ. ಹೀಗೆ ಸಾಮಾನುಗಳನ್ನು ಸಾಗಿಸುತ್ತಿದ್ದನೆಂದು ಕಾಣಿಸುತ್ತದೆ (ಚಿತ್ರ 1). ಗುಹೆಗಳಲ್ಲಿ ವಾಸಿಸುತ್ತಿದ್ದ ಆದಿಮಾನವರು ಗುಹೆಗಳ ಗೋಡೆಗಳ ಮೆಲೆ ಬಿಡಿಸಿರುವ ವರ್ಣ ಚಿತ್ರಗಳನ್ನು ನೋಡಿ, ಅವುಗಳ ಆಧಾರದ ಮೇಲೆ, ಇಂಥ ಏರ್ಪಾಟುಗಳು ಆಗ ಬಳಕೆಯಲ್ಲಿದ್ದವು ಎಂದು ಊಹಿಸಿದ್ದಾರೆ. ಈ ಏರ್ಪಾಟನ್ನು ಅನಂತರ ಹಂತ ಹಂತವಾಗಿ ಬದಲಾಯಿಸುತ್ತ, ಉತ್ತಮಪಡಿಸುತ್ತ, ಕೊನೆಗೆ ಚಕ್ರ ಮತ್ತು ಅಚ್ಚುಗಳನ್ನು ರೂಪಿಸಿರಬೇಕು (ಚಿತ್ರ 2). ಚಕ್ರದ ಶೋಧ ಹೀಗೆ ಆಕಸ್ಮಿಕವಾಗಿ ಆಯಿತು ಎಂಬುದು ಸಾರಾಂಶ. ಆಕಸ್ಮಿಕ ಆವಿಷ್ಕಾರಗಳ ಕಥೆ ಅಷ್ಟು ಹಳೆಯದು.

ಆದಿಮಾನವ ಬೆಂಕಿ ಮಾಡುವುದನ್ನು ಕಂಡುಹಿಡಿದುದೂ ಆಕಸ್ಮಿಕವಾಗಿ ಎಂದು ನಂಬಲಾಗಿದೆ. ಚಕಮಕಿ ಕಲ್ಲಿನ ತುಂಡುಗಳನ್ನು ಯಾವಾಗಲೋ ಒಂದಕ್ಕೊಂದು ತಾಡಿಸಿದಾಗ ಕಿಡಿ ಉಂಟಾಗಿ, ಪಕ್ಕದಲ್ಲಿದ್ದ ತರಗೆಲೆಗಳೋ ಒಣ ಹುಲ್ಲೋ ಅದರಿಂದ ಹೊತ್ತಿಕೊಂಡು ಉರಿದಿರಬಹುದು. ಬೆಂಕಿಯನ್ನುಂಟುಮಾಡುವ ವಿಧಾನ ಈ ರೀತಿ ಕರಗತವಾಗಿರಬೇಕು. ಅಂತೆಯೇ ಆಕಸ್ಮಿಕವಾಗಿ ಗುಡಿಸಲಿಗೆ ಬೆಂಕಿ ತಗಲಿ ಒಳಗಿದ್ದ ಪ್ರಾಣಿಗಳು ಬೆಂದುಹೋದುವೆಂದು ಕಾಣುತ್ತದೆ. ಅವುಗಳ ಮಾಂಸದ ರುಚಿ ನೋಡಿದ ಮಾನವ ಆಹಾರ ಪದಾರ್ಥಗಳನ್ನು ಬೇಯಿಸಿ ತಿನ್ನಲು ಪ್ರಾರಂಭಿಸಿದ. ಕಾಳು ಬಿತ್ತಿ ಪೈರು ಬೆಳೆಸುವುದನ್ನೂ ಹಾಯಿಪಟದ ನೆರವಿನಿಂದ ದೋಣಿ ನಡೆಸುವುದನ್ನೂ ಹೀಗೆಯೇ ಆಕಸ್ಮಿಕವಾಗಿ ಕಂಡುಹಿಡಿದನೆಂದು ನಂಬಲಾಗಿದೆ.
ಜೀವಿಗಳ ವಿಕಸನದ ಫಲವಾಗಿ ಉದ್ಭವಿಸಿದ ಮನುಷ್ಯ ಜೀವಿ ಹಿಂಗಾಲುಗಳ ಮೇಲೆ ನೆಟ್ಟಗೆ ನಿಲ್ಲಬಲ್ಲವನಾಗಿ,  ಕಲ್ಲು ಮತ್ತು ಲೋಹಗಳ ಹತಾರುಗಳನ್ನು ರೂಪಿಸುವ ಸಾಮರ್ಥ್ಯವನ್ನು ಪಡೆದುಕೊಂಡು, ಅದೆಲ್ಲದರ ಫಲವಾಗಿ ಹೆಚ್ಚಿನ ಬುದ್ದಿಶಕ್ತಿಯನ್ನು ಗಳಿಸಿಕೊಂಡು, ಇತರ ಪ್ರಾಣಿಗಳ ಮಟ್ಟದಿಂದ ಆಗ ತಾನೇ ಮೇಲಕ್ಕೇರುತ್ತಿದ್ದ ಕಾಲ ಅದು. ಆ ಇತಿಹಾಸಪೂರ್ವ ಕಾಲದಲ್ಲಿ ಮನುಷ್ಯ ಹೊಸ ಹೊಸ ವಿಷಯಗಳನ್ನು ಆಕಸ್ಮಿಕವಾಗಿ ಕಂಡುಕೊಂಡ ಎಂಬ ಮಾತು ನಂಬಬಹುದಾದುದು. ವಿಜ್ಞಾನ ಅಭಿವೃದ್ದಿಗೊಂಡು ಅಗಾಧವಾಗಿ ಬೆಳೆದ ಮೇಲೆ, ಪ್ರಯೋಗ ವಿಧಾನ ಮತ್ತು ಯೋಜಿತ ಸಂಶೋಧನೆಗಳು ರೂಢಿಗೆ ಬಂದ ಮೇಲೆ, ಈಗಲೂ ಆವಿಷ್ಕಾರಗಳು ಆಕಸ್ಮಿಕವಾಗಿ ನಡೆಯುವುವೇ? ಈಗಲೂ ಬಹುಪಾಲು ಶೋಧಗಳು ಆಕಸ್ಮಿಕವಾಗಿಯೇ ನಡೆಯುವುವೆಂದರೆ ಅನೇಕರಿಗೆ ಆಶ್ಚರ್ಯವಾಗಬಹುದು. ಲೂಯಿ ಪಾಸ್ತರ್ ಒಮ್ಮೆ ಹೇಳಿರುವಂತೆ “ಮಹತ್ವ ಉಳ್ಳ ಶೋಧಗಳು ಬಹುತೇಕ ಆಕಸ್ಮಿಕವಾಗಿಯೇ ಆಗಿವೆ, ನಿಜ. ಆದರೆ ಆ ಆಕಸ್ಮಿಕಗಳು ಸಂಭವಿಸುವುದು, ಅವುಗಳನ್ನು ಗುರುತಿಸಲು ಸಿದ್ಧವಾಗಿರುವ ಮತಿಗಳಿಗೆ ಮಾತ್ರ”. ಈ ಮಾತಿನ ಅರ್ಥವನ್ನು ವಿಶದೀಕರಿಸುವುದು ಒಳ್ಳೆಯದು. ಪ್ರತಿನಿತ್ಯ ನಮ್ಮ ಸುತ್ತಮುತ್ತ ಅಂಥ ಆಕಸ್ಮಿಕಗಳು, ಅಂದರೆ ಅನಿರೀಕ್ಷಿತ ಘಟನೆಗಳು ಜರುಗುತ್ತಲೇ ಇರುತ್ತವೆ. ನಾವು ಅವುಗಳನ್ನು ಗಮನಿಸಿದರೂ ಅವುಗಳ ಬಗ್ಗೆ ತಲೆ ಕೆಡಿಸಿಕೊಳ್ಳುವುದಿಲ್ಲ. ಸಂಬಂಧಪಟ್ಟ ಸಮಸ್ಯೆಯ ಬಗ್ಗೆ ತೀವ್ರವಾಗಿ ಯೋಚಿಸುತ್ತ ಸಮಸ್ಯೆಯ ಪರಿಹಾರಕ್ಕಾಗಿ ಹಾತೊರೆಯುತ್ತಿರುವ ವ್ಯಕ್ತಿ ಆ ಆಕಸ್ಮಿಕ ಘಟನೆಯಿಂದ ಮಹತ್ವ ಉಳ್ಳ ತೀರ್ಮಾನಕ್ಕೆ ಬರುತ್ತಾನೆ.
ಆರ್ಕಿಮಿಡೀಸ್ ಸ್ನಾನದ ತೊಟ್ಟಿಯಿಂದ ಹೊರಕ್ಕೆ ನೆಗೆದು ಆನಂದಾತಿಶಯದಿಂದ “ಯುರೀಕಾ! ಯುರೀಕಾ!” ಎಂದು ಹೇಳಿಕೊಳ್ಳುತ್ತ ಅರಮನೆಗೆ ಓಡಿದ ಎಂಬ ಕಥೆಯನ್ನು ಕೇಳಿರುವಿರಲ್ಲವೆ? ಆ ಘಟನೆ ಪಾಸ್ತರನ ಮಾತಿಗೆ ಉತ್ತಮ ನಿದರ್ಶನ. ನೀರು ತುಂಬಿರುವ ಪಾತ್ರೆಯಲ್ಲಿ ಲೋಟವನ್ನು ಅದ್ದಿದಾಗ ನೀರು ಹೊರಕ್ಕೆ ಚೆಲ್ಲಿದುದನ್ನು ನಾವು ಎಷ್ಟು ಸಲ ನೋಡಿಲ್ಲ? ನಾವು ಅದರ ಬಗ್ಗೆ ತಲೆ ಕೆಡಿಸಿಕೊಂಡಿದ್ದೇವೆಯೇ? ಬಹುಶಃ ಆರ್ಕಿಮಿಡೀಸ್‌ನಿಗೂ ಇಂಥ ವಿದ್ಯಮಾನ ಹಿಂದೆ ಅನುಭವಕ್ಕೆ ಬಂದಿದ್ದಿರಬಹುದು, ಅದನ್ನು ಅವನು ಕಡೆಗಣಿಸಿದ್ದಿರಬಹುದು. ಆದರೆ ಅವನು ಸ್ನಾನದ ತೊಟ್ಟಿಯೊಳಕ್ಕೆ ಇಳಿದ ದಿನ ಅವನದು “ಸಿದ್ಧ ಮತಿ”ಯಾಗಿತ್ತು. ಅದರ ಹಿನ್ನೆಲೆ ಏನೆಂದು ನೋಡೋಣ.
ಖಚಿತ ಮಾಹಿತಿ ಸಾಕಷ್ಟು ಲಭ್ಯವಿರುವಂಥ ಪುರಾತನ ವಿಜ್ಞಾನಿಗಳ ಪೈಕಿ ಆರ್ಕಿಮಿಡೀಸ್‌ನೇ ಅತ್ಯಂತ ಪ್ರತಿಭಾವಂತನೆಂದು ದೈರ್ಯವಾಗಿ ಹೇಳಬಹುದು. ಅವನು ಜೀವಿಸಿದ್ದುದು ಕ್ರಿ.ಪೂ. ಮೂರನೆಯ ಶತಮಾನದಲ್ಲಿ (ಜನನ : ಕ್ರಿ.ಪೂ. 287), ಸಿಸಿಲಿ ದ್ವೀಪದಲ್ಲಿರುವ ಸಿರಾಕ್ಯೂಸ್ ನಗರದಲ್ಲಿ. ಅಲ್ಲಿಯ ದೊರೆ ಇಮ್ಮಡಿ ಹೀರಾನ್ ಆರ್ಕಿಮಿಡೀಸ್‌ನ ಸಮೀಪದ ಬಂಧು ಮತ್ತು ಆಪ್ತ ಸ್ನೇಹಿತ. ಒಮ್ಮೆ ಆ ದೊರೆ ಚಿನ್ನದ ಒಂದು ಕಿರೀಟವನ್ನು ಮಾಡಿಸಿದ. ಅದಕ್ಕೆ ಬೇಕಾಗುವಷ್ಟು ಬಂಗಾರವನ್ನು ಅಕ್ಕಸಾಲಿಗ ದೊರೆಯಿಂದ ಪಡೆದಿದ್ದ. ಅವನು ಸ್ವಲ್ಪ ಬಂಗಾರವನ್ನು ಕದ್ದಿಟ್ಟುಕೊಂಡು ಬೆಳ್ಳಿಯನ್ನು ಬೆರೆಸಿ ಕಿರೀಟವನ್ನು ಮಾಡಿರಬಹುದೆಂಬ ಸಂದೇಹ ಅದೇಕೋ ದೊರೆಯನ್ನು ಕಾಡತೊಡಗಿತು. ಅದು ನಿಜವೇ ಎಂಬುದನ್ನು ಪರೀಕ್ಷಿಸಬೇಕಾಗಿತ್ತು. ಎಂಥ ಜಟಿಲ ಸಮಸ್ಯೆಯೇ ಆಗಲಿ, ಅದಕ್ಕೆ ಪರಿಹಾರೋಪಾಯವನ್ನು ನೀಡಬಲ್ಲ ನಿಶಿತ ಮತಿಯವನು ಎನ್ನಿಸಿಕೊಂಡಿದ್ದ ಆರ್ಕಿಮಿಡೀಸ್‌ಗೆ ದೊರೆ ಆ ಕೆಲಸವನ್ನೊಪ್ಪಿಸಿದ.
ಆರ್ಕಿಮಿಡೀಸ್‌ಗೆ ಅಂದಿನಿಂದ ಹಗಲು ರಾತ್ರಿ ಅದೇ ಯೋಚನೆ. ಕಿರೀಟ ಶುದ್ಧ ಚಿನ್ನದ್ದೋ ಅಥವಾ ಬೆಳ್ಳಿ ಬೆರಕೆಯಾಗಿದೆಯೋ ಎಂಬುದನ್ನು ಹೇಗೆ ನಿರ್ಣಯಿಸುವುದು? ಕಿರೀಟವನ್ನು ತೂಗಿ ನೋಡಿದ. ಅಷ್ಟೇ ತೂಕವಿರುವ ಒಂದು ಚಿನ್ನದ ಗಟ್ಟಿಯನ್ನು ತಯಾರಿಸಿದ. ಒಂದು ಬೆಳ್ಳಿ ಗಟ್ಟಿಯನ್ನೂ ತಯಾರಿಸಿದ. ಸಹಜವಾಗಿಯೇ ಚಿನ್ನದ ಗಟ್ಟಿಯ ಗಾತ್ರ ಬೆಳ್ಳಿ ಗಟ್ಟಿಯ ಗಾತ್ರಕ್ರಿಂತ ಕಡಿಮೆ ಇತ್ತು. ಏಕೆಂದರೆ ಚಿನ್ನದ ಸಾಂದ್ರತೆ ಬೆಳ್ಳಿಯದಕ್ಕಿಂತ ಹೆಚ್ಚು ತಾನೆ (ಚಿತ್ರ 3)? ಕಿರೀಟವನ್ನು ಕರಗಿಸಿ ಅದರಿಂದಲೂ ಒಂದು ಗಟ್ಟಿ ತಯಾರಿಸಬಹುದಾಗಿದ್ದರೆ ಸಮಸ್ಯೆಗೆ ಪರಿಹಾರ ಸಿಕ್ಕುಬಿಡುತ್ತಿತ್ತು. ಆ ಗಟ್ಟಿಯ ಗಾತ್ರ ಶುದ್ಧ ಚಿನ್ನದ ಗಟ್ಟಿಯದರಷ್ಟೇ ಇದ್ದರೆ ಕಿರೀಟಕ್ಕೆ ಬಳಸಿದ ಚಿನ್ನ ಶುದ್ಧವಾದುದು ಎಂದರ್ಥ. ಆದರೆ ಕಿರೀಟವನ್ನು ಕರಗಿಸುವಂತಿರಲಿಲ್ಲ. ಅದು ತುಂಬ ಮುದ್ದಾದ ಕಿರೀಟ. ಅದನ್ನು ವಿರೂಪಗೊಳಿಸಬಾರದೆಂದು ರಾಜಾಜ್ಞೆಯಾಗಿತ್ತು. ಆ ಕಿರೀಟಕ್ಕೆ ಏನೂ ಘಾಸಿ ಮಾಡದೆ ಅದರ ಗಾತ್ರವನ್ನು ಅಳೆಯುವುದು ಹೇಗೆ? ಆರ್ಕಿಮಿಡೀಸ್‌ನನ್ನು ಕಾಡುತ್ತಿದ್ದ ಪ್ರಶ್ನೆ ಅದು.
 

ಪ್ರಶ್ನೆ ಸದಾ ತಲೆಯಲ್ಲಿ ಸುಳಿದಾಡುತ್ತಿರುವಂತೆಯೇ ಆರ್ಕಿಮಿಡೀಸ್ ಒಂದು ದಿನ ಸಾರ್ವಜನಿಕ ಸ್ನಾನಗೃಹಕ್ಕೆ ಹೋದ. ಅಂದಿನ ಗ್ರೀಕ್ ಜೀವನದ ಶೈಲಿಯಲ್ಲಿ ಶ್ರೀಮಂತರು ಸ್ನಾನಕ್ಕೆ ಸಾರ್ವಜನಿಕ ಸ್ನಾನಗೃಹಕ್ಕೆ ಹೋಗುತ್ತಿದ್ದರು. ಅಲ್ಲಿ ಸುಗಂಧಮಿಶ್ರಿತ ಬೆಚ್ಚನೆಯ ನೀರು ಸ್ನಾನದ ತೊಟ್ಟಿಗಳಲ್ಲಿ ಸಿದ್ಧವಾಗಿರುತ್ತಿತ್ತು. ಆರ್ಕಿಮಿಡೀಸ್ ಹೋದಾಗ ತೊಟ್ಟಿ ನೀರಿನಿಂದ ತುಂಬಿತ್ತು. ಅವನು ತೊಟ್ಟಿಯೊಳಕ್ಕೆ ಇಳಿದೊಡನೆಯೇ ನೀರು ಹೊರಕ್ಕೆ ಚೆಲ್ಲಿತು. ಆಗಲೇ ಹೇಳಿದಂತೆ, ಹಿಂದೆ ಇದೇ ಅನುಭವ ಅವನಿಗೆ ಉಂಟಾಗಿದ್ದಿರಬಹುದು. ಅದನ್ನು ಅವನು ನಿರ್ಲಕ್ಷಿಸಿದ್ದ. ಆ ದಿನವಾದರೋ ತಲೆಯ ತುಂಬ ಕಿರೀಟದ ಸಮಸ್ಯೆಯೇ ತುಂಬಿದ್ದುದರಿಂದ ಅವನ ಮನಸ್ಸಿಗೆ ಒಂದು ವಿಷಯ ಹೊಳೆಯಿತು. ಅವನು ತೊಟ್ಟಿಯೊಳಕ್ಕೆ ಇಳಿದೊಡನೆಯೇ ಅವನ ಗಾತ್ರಕ್ಕೆ ಸಮನಾದಷ್ಟು ನೀರು ಹೊರಕ್ಕೆ ಚೆಲ್ಲಿತು. ಹಾಗೆ ಚೆಲ್ಲಿದ ನೀರಿನ ಗಾತ್ರವೇ ಅವನ ದೇಹದ ಗಾತ್ರ. ಕಿರೀಟದ ಗಾತ್ರವನ್ನೂ ಹೀಗೆ ಅಳೆಯಬಹುದಲ್ಲವೆ? ನೀರಿನಿಂದ ತುಂಬಿರುವ ಪಾತ್ರೆಯಲ್ಲಿ ಕಿರೀಟವನ್ನು ಮುಳುಗಿಸಿ, ಹೊರಚೆಲ್ಲಿದ ನೀರಿನ ಗಾತ್ರವನ್ನು ಅಳೆದರೆ ಕಿರೀಟವನ್ನು ಅಂದಗೆಡಿಸದೆಯೇ ಅದರ ಗಾತ್ರವನ್ನು ನಿರ್ಣಯಿಸಿದಂತಾಯಿತು.
ಆರ್ಕಿಮಿಡೀಸ್‌ಗೆ ಹಿಡಿಸಲಾರದಷ್ಟು ಸಂತೋಷವಾಯಿತು. ತೊಟ್ಟಿಯಿಂದ ಹಾರಿ ಹೊರಕ್ಕೆ ಬಂದು ಮೈಯನ್ನು ಒರೆಸಿಕೊಳ್ಳದೆಯೇ ಬೆತ್ತಲೆಯಾಗಿ ಅರಮನೆಗೆ ಓಡಿದ. “ಯುರೀಕಾ, ಯುರೀಕಾ” ಎಂದು ಕೂಗಿಕೊಳ್ಳುತ್ತ ಓಡಿದ. ಗ್ರೀಕ್ ಭಾಷೆಯಲ್ಲಿ ‘ಯುರೀಕಾ’ ಎಂದರೆ ‘ನನಗೆ ಗೊತ್ತಾಯಿತು’ ಎಂದರ್ಥ.
ಆಕಸ್ಮಿಕ ಘಟನೆಗಳಿಂದ ಮಹತ್ವಪೂರಿತ ವಿಷಯಗಳನ್ನು ಗ್ರಹಿಸುವುದು ಅದಕ್ಕೆ ಆಗಲೇ ಸಿದ್ಧವಾಗಿರುವ ಮತಿಗಳಿಂದ ಮಾತ್ರ ಸಾಧ್ಯ ಎಂಬುದು ನಿಜವೇ ಆದರೂ ಯಾವುದೋ ಉದ್ದೇಶದಿಂದ ಏನನ್ನೋ ಮಾಡುತ್ತಿರುವಾಗ ಸಂಭವಿಸುವ ಘಟನೆಯಿಂದ ಮುಖ್ಯವಾದ ವೈಜ್ಞಾನಿಕ ವಿಷಯಗಳು ಬಯಲಾಗುವ ಸಂದರ್ಭಗಳು ನಿಜಕ್ಕೂ ಸ್ವಾರಸ್ಯಕರವಾಗಿರುತ್ತವೆ, ಮನೋರಂಜಕವಾಗಿರುತ್ತವೆ. ಅಂಥ ಕೆಲವು ಶೋಧಗಳನ್ನು ಮುಂದೆ ಪರಿಚಯಿಸಿಕೊಳ್ಳಬಹುದು.
ಆಕಸ್ಮಿಕ ಆವಿಷ್ಕಾರ : ೨. ಲೋಲಕ ಮತ್ತು ಗುರುತ್ವ
ವಿಜ್ಞಾನದ ಚರಿತ್ರೆಯಲ್ಲಿ ನಡೆದುವು ಎನ್ನಲಾದ ಎರಡು ಫಟನೆಗಳು ತುಂಬ ಪ್ರಸಿದ್ಧವಾಗಿವೆ. ಶಾಲಾ ಬಾಲಕರು ಸಹ ಅವುಗಳ ಕಥೆ ಕೇಳಿರುತ್ತಾರೆ. ಚರ್ಚ್‌ನಲ್ಲಿ ಪ್ರಾರ್ಥನೆ ನಡೆಯುತ್ತಿದ್ದಾಗ ಜಂತೆಯಿಂದ ನೇತಾಡುತ್ತಿದ್ದ ತೂಗುದೀಪವನ್ನು ನೋಡಿ, ಗೆಲಿಲಿಯೋ ಲೋಲಕದ ನಿಯಮಗಳನ್ನು ಕಂಡುಹಿಡಿದ ಎಂಬುದು ಒಂದು ಕಥೆ. ನ್ಯೂಟನ್ ಒಮ್ಮೆ ತೋಟದಲ್ಲಿ ಕುಳಿತು ವಿರಮಿಸುತ್ತಿದ್ದಾಗ ಮರದಿಂದ ಸೇಬಿನ ಹಣ್ಣು ಬಿದ್ದುದನ್ನು ಕಂಡು ಗುರುತ್ವವನ್ನು ಕಂಡುಹಿಡಿದ ಎಂಬುದು ಇನ್ನೊಂದು ಕಥೆ. ಇವೆರಡೂ ಕೇವಲ ದಂತಕಥೆಗಳು, ನಿಜವಾಗಿ ನಡೆದ ಫಟನೆಗಳಲ್ಲ ಎನ್ನುವವರೂ ಇದ್ದಾರೆ. ಆದರೆ ಮರದಿಂದ ಸೇಬು ಬಿದ್ದುದನ್ನು ಕಂಡು ಅದನ್ನು ಕುರಿತು ಯೋಚಿಸಿದ ಬಗ್ಗೆ ನ್ಯೂಟನ್ನನೇ ಒಂದೆಡೆ ಪ್ರಸ್ತಾಪಿಸಿದ್ದಾನೆ. ಈ ಎರಡು ಫಟನೆಗಳೂ ನಡೆದುದು ನಿಜ ಎಂಬುದಾದರೆ, ಆಕಸ್ಮಿಕ ಆವಿಷ್ಕಾರಗಳಿಗೆ ಇವೆರಡೂ ಒಳ್ಳೆಯ ಉದಾಹರಣೆಗಳು. ಇವೆರಡರ ಹಿನ್ನಲೆಗಳನ್ನೂ ಇವು ನಡೆದಾಗ ವಿಜ್ಞಾನಿಗಳ ಮನಸ್ಸಿನಲ್ಲಿ ಅವು ಪ್ರಚೋದಿಸಿದ ಯೋಚನಾಸರಣಿಗಳನ್ನೂ ಕೆದಕಿ ನೋಡುವುದು ಸ್ವಾರಸ್ಯಕರ.
ಗೆಲಿಲಿಯೊ ಮತ್ತು ತೂಗುದೀಪ :
ಗೆಲಿಲಿಯೋ ಹುಟ್ಟಿದುದು 1564ರ ಫೆಬ್ರವರಿ 15ರಂದು, ಇಟಲಿಯಲ್ಲಿರುವ ಪೀಸಾ ನಗರದಲ್ಲಿ. ತಂದೆ ಒಬ್ಬ ಗಣಿತಜ್ಞ, ತಕ್ಕಮಟ್ಟಿಗೆ ಅನುಕೂಲಸ್ಥರಾಗಿದ್ದ ಒಂದು ಮನೆತನಕ್ಕೆ ಸೇರಿದವ. ಗೆಲಿಲಿಯೋ ಬೆಳೆದು ಶಾಲೆಯನ್ನು ಸೇರುವ ವೇಳೆಗೆ ಕುಟುಂಬದ ಹಣಕಾಸಿನ ಪರಿಸ್ಥಿತಿ ಅದೇಕೋ ಹದಗೆಟ್ಟಿತ್ತು. ಗಣಿತವನ್ನು ನಂಬಿಕೊಂಡು ಜೀವನ ನಡೆಸತೊಡಗಿದುದೇ ಅದಕ್ಕೆ ಕಾರಣವೆಂದು ನಂಬಿದ್ದ ತಂದೆ, ಮಗನನ್ನು ಬೇರೊಂದು ವೃತ್ತಿಗೆ ಹಾಕಲು ನಿರ್ಧರಿಸಿದ. ಆ ಕಾಲದ ಇಟಲಿಯಲ್ಲಿ ಒಬ್ಬ ಗಣಿತಜ್ಞ ನಿರೀಕ್ಷಿಸಬಹುದಾಗಿದ್ದ ವರಮಾನದ ಮೂವತ್ತರಷ್ಟನ್ನು ಸಂಪಾದಿಸಬಹುದಾಗಿದ್ದ ವೃತ್ತಿ ಎಂದರೆ, ವೈದ್ಯಕೀಯ ವೃತ್ತಿ. ಬಹುಶಃ ಈಗಲೂ ಅಷ್ಟೆ. ಆದುದರಿಂದ ಗೆಲಿಲಿಯೊ ವೈದ್ಯನಾಗತಕ್ಕುದೆಂದು ತಂದೆ ನಿರ್ಧರಿಸಿ ಅವನಿಗೆ ವೈದ್ಯಕೀಯ ಶಿಕ್ಷಣ ಕೊಡಿಸಲು ಏರ್ಪಾಟು ಮಾಡಿದ. ಅಷ್ಟೇ ಅಲ್ಲ, ಗಣಿತದ ಸಂಪರ್ಕವೇ ಅವನಿಗೆ ಉಂಟಾಗದಂತೆ ನೋಡಿಕೊಳ್ಳಲು ಯತ್ನಿಸಿದ. ಆದರೇನು? ತಂದೆಯ ಪ್ರಯತ್ನ ವಿಫಲಗೊಂಡಿತು. ಒಂದು ಸಂಜೆ ಗೆಲಿಲಿಯೊ ಸ್ನೇಹಿತನೊಬ್ಬನನ್ನು ಕಾಣಲು ಹೋಗಿ ಅಕಸ್ಮಾತ್ ಜ್ಯಾಮಿತಿಯನ್ನು ಕುರಿತ ಒಂದು ಉಪನ್ಯಾಸವನ್ನು ಕೇಳಿ ಅದರಿಂದ ಆಕರ್ಷಿತನಾದ. ಗಣಿತದ ಗೀಳು ಅಂದಿನಿಂದ ಅವನಿಗೆ ಅಂಟಿಕೊಂಡಿತು.
ಶಾಲೆಯಲ್ಲಿ ವೈದ್ಯಕೀಯ ವಿದ್ಯಾರ್ಥಿಯಾಗಿಯೇ ಇದ್ದುಕೊಂಡು ಗೆಲಿಲಿಯೊ ಖಾಸಗಿಯಾಗಿ ಗಣಿತದ ಅಧ್ಯಯನವನ್ನು ಕೈಗೊಂಡ. ಆ ಮೂಲಕ ಅವನಿಗೆ ಆರ್ಕಿಮಿಡೀಸನ ಕೃತಿಗಳ ಪರಿಚಯವಾಯಿತು. ಪರಿಣಾಮವಾಗಿ ಭೌತವಿಜ್ಞಾನದಲ್ಲಿಯೂ ಅವನಿಗೆ ಆಸಕ್ತಿ ಹುಟ್ಟಿತು. ಅದಕ್ಕಿಂತ ಮುಖ್ಯವಾಗಿ ಆರ್ಕಿಮಿಡೀಸ್‌ನ ಕಾರ್ಯವಿಧಾನ ಅವನ ಮೇಲೆ ಗಾಢ ಪ್ರಭಾವ ಬೀರಿತು. ಯಾವುದೊಂದನ್ನೂ ಅಳೆಯಲು ಪ್ರಯತ್ನಿಸುವುದು ಮತ್ತು ಚಿಂತನೆಯ ಫಲವಾಗಿ ರೂಪುಗೊಳ್ಳುವ ಹೊಸ ಭಾವನೆಗಳು, ಸಿದ್ಧಾಂತಗಳು ಮುಂತಾದವು ಸರಿಯೇ ಎಂದು ಪರೀಕ್ಷಿಸಲು ಪ್ರಯೋಗಗಳನ್ನು ಮಾಡುವುದು – ಈ ಕಾರ್ಯವಿಧಾನವನ್ನು ಪ್ರಾಚೀನ ವಿಜ್ಞಾನಿಗಳ ಪೈಕಿ ವಿಶೇಷವಾಗಿ ಬಳಸಿದ ಏಕೈಕ ವ್ಯಕ್ತಿ ಆರ್ಕಿಮಿಡೀಸ್ ಎನ್ನಬಹುದು. ಆತನ ತರುವಾಯ ಬಹುಕಾಲ ಬೇರೆ ಯಾರೂ ಆ ಮಾರ್ಗದಲ್ಲಿ ಮುಂದುವರಿಯಲಿಲ್ಲ. ಪ್ರಾಚೀನ ಗ್ರೀಕ್ ನಾಗರಿಕತೆಯ ತರುವಾಯ ಯೂರೋಪ್‌ನಲ್ಲಿ ಸಾವಿರಾರು ವರ್ಷಕಾಲ ಬೌದ್ದಿಕ ಚಟುವಟಿಕೆ ಸ್ತಬ್ಧಗೊಂಡಿತಷ್ಟೆ. ಆ ಅವಧಿಯನ್ನು ಈಗಲೂ ಕತ್ತಲೆ ಯುಗ ಎಂದೇ ಕರೆಯುತ್ತಾರೆ. ಕತ್ತಲೆ ಯುಗದ ಅನಂತರ ಕಂಡು ಬಂದ ರೆನೆಸಾನ್ಸ್ ಎಂಬ ಬೌದ್ದಿಕ ಪುನರುಜ್ಜೀವನದ ಪ್ರಾರಂಭ ಕಾಲಕ್ಕೆ ಸೇರಿದವ, ಗೆಲಿಲಿಯೊ. ಮೇಲೆ ಹೇಳಿದ ಆರ್ಕಿಮಿಡೀಸ್ ಕಾರ್ಯವಿಧಾನಕ್ಕೆ ಅವನು ಮತ್ತೆ ಜನ್ಮ ನೀಡಿದ. ಈಗ ಅದು ವಿಜ್ಞಾನವಿಧಾನದ ಪ್ರಮುಖ ಅಂಗ ಎನ್ನಿಸಿಕೊಂಡಿದೆ. ಗೆಲಿಲಿಯೊ ಮಾಡಿದ ಆಕಸ್ಮಿಕ ಆವಿಷ್ಕಾರವನ್ನು ಈ ಹಿನ್ನಲೆಯಲ್ಲಿ ನೋಡುವುದು ಯುಕ್ತ.
ಗೆಲಿಲಿಯೋ ಹದಿವಯಸ್ಸಿನ ಬಾಲಕನಾಗಿದ್ದಾಗಲೇ ಆರ್ಕಿಮಿಡೀಸ್‌ನ ಈ ಕಾರ್ಯವಿಧಾನವನ್ನು ಮೆಚ್ಚಿ ರೂಢಿಸಿಕೊಂಡಿದ್ದ. ಒಮ್ಮೆ ಚರ್ಚ್‌ನಲ್ಲಿ ನಡೆಯುತ್ತಿದ್ದ ಪ್ರಾರ್ಥನಾ ಸಭೆಯಲ್ಲಿ ಗೆಲಿಲಿಯೊ ಕುಳಿತಿದ್ದ. ಮೇಲೆ ತೂಗಾಡುತ್ತಿದ್ದ ದೀಪದ ಕಡೆ ಅವನು ಕಣ್ಣು ಹಾಯಿಸಿದ. ಅತ್ತಿಂದಿತ್ತ ತೂಗಾಡುತ್ತಿದ್ದ ದೀಪ, ಗಾಳಿ ಬೀಸಿದಾಗ ಹೆಚ್ಚು ವಿಸ್ತಾರವಾಗಿ ತೂಗಾಡತೊಡಗುತ್ತಿತ್ತು. ಯಾವುದನ್ನೇ ಆಗಲಿ, ನೆಟ್ಟ ಮನಸ್ಸಿನಿಂದ ನೋಡುವುದು ಅವನ ಪ್ರವೃತ್ತಿ. ಅದರಿಂದಾಗಿ ಒಂದು ಸ್ವಾರಸ್ಯವಾದ ಸಂಗತಿ ಅವನ ಗಮನವನ್ನು ಸೆಳೆಯಿತು. ತೂಗಾಡುತ್ತಿದ್ದ ದೀಪ ಒಂದು ತುದಿಯಿಂದ ಇನ್ನೊಂದು ತುದಿಗೆ ಹೋಗುವಾಗ ಆ ಅಂತರ ಕೇವಲ ಆರೇಳು ಅಂಗುಲಗಳಷ್ಟಿರಲಿ, ಇಲ್ಲವೇ ಗಾಳಿ ಬೀಸಿದಾಗ ಆಗುತ್ತಿದ್ದಂತೆ ಒಂದೂವರೆ ಅಡಿಗಳಷ್ಟಿರಲಿ, ಒಂದು ತುದಿಯಿಂದ ಇನ್ನೊಂದು ತುದಿಗೆ ಹೋಗಲು ಅದು ತೆಗೆದುಕೊಳ್ಳುತ್ತಿದ್ದ ಕಾಲ ಯಾವಾಗಲೂ ಒಂದೇ ಆಗಿರುತ್ತದೆ ಎನ್ನಿಸಿತು. ಎಲ್ಲವನ್ನೂ ಅಳೆಯುವ ಗೀಳು ಆ ವೇಳೆಗಾಗಲೇ ಗೆಲಿಲಿಯೋಗೆ ಹಿಡಿದಿತ್ತು. ತೂಗುದೀಪದ ತೂಗಾಟದ ಕಾಲವನ್ನು ಅಳೆಯುವ ಯೋಚನೆ ಅವನಲ್ಲಿ ಮೂಡಿತು. ಅದನ್ನು ಹೇಗೆ  ಅಳೆಯುವುದು? ಆಗ ಯಾವ ಬಗೆಯ ಗಡಿಯಾರಗಳೂ ಇರಲಿಲ್ಲ. ಗೆಲಿಲಿಯೊ ವೈದ್ಯಕೀಯ ವಿದ್ಯಾರ್ಥಿಯಾಗಿದ್ದುದರಿಂದ ತನ್ನ ನಾಡಿಯ ಮಿಡಿತವನ್ನೇ ಉಪಯೋಗಿಸಿಕೊಂಡು ಕಾಲವನ್ನು ಅಳೆದರಾಗದೇ ಎಂದು ಯೋಚಿಸಿದ. ಆ ದಿಕ್ಕಿನಲ್ಲಿ ಪ್ರಯತ್ನಮಾಡಿ ಜಯಶೀಲನಾದ. ತೂಗುದೀಪ ಎಡತುದಿಯಿಂದ ಬಲತುದಿಗೆ ಹೋಗಿ ಪುನಃ ಎಡತುದಿಗೆ ಬರುವ ಹೊತ್ತಿಗೆ ನಾಡಿ ಕರಾರುವಾಕ್ಕಾಗಿ ಐದು ಬಾರಿ ಮಿಡಿಯಿತು ಎನ್ನಿ. ಒಂದು ಆವರ್ತಕ್ಕೆ, ಅಂದರೆ ತೂಗುದೀಪ ಒಂದು ತುದಿಯಿಂದ ಇನ್ನೊಂದು ತುದಿಗೆ ಹೋಗಿ ಮತ್ತೆ ಅದೇ ತುದಿಗೆ ಬರುವುದಕ್ಕೆ ಐದು ಮಿಡಿತಗಳ ಕಾಲ ಅಥವಾ ಅವಧಿ ಬೇಕು ಎಂದಾಯಿತು. ಗಾಳಿ ಬೀಸಿ, ತೂಗಾಟದ ವಿಸ್ತಾರ ಹೆಚ್ಚಾದಾಗಲೂ ಒಂದು ಆವರ್ತಕ್ಕೆ ಐದು ಮಿಡಿತಗಳ ಕಾಲ ಬೇಕೆಂದು ಕಂಡುಬಂತು.
ಮನೆಗೆ ಬಂದ ಮೇಲೆ ಗೆಲಿಲಿಯೊ ಆ ವಿದ್ಯಮಾನದ ಕ್ರಮಬದ್ಧ ಪರಿಶೀಲನೆಯನ್ನು ಕೈಗೊಂಡ. ದಪ್ಪನಾದ ಒಂದು ಕಲ್ಲನ್ನೋ ಕಬ್ಬಿಣ, ತಾಮ್ರ ಮುಂತಾದ ಯಾವುದೇ ಲೋಹದ ಒಂದು ಗುಂಡನ್ನೋ – ಭಾರವಾದ ಅಂಥ ವಸ್ತು ಒಂದನ್ನು – ದಾರದ ಒಂದು ತುದಿಗೆ ಕಟ್ಟಿ ದಾರದ ಇನ್ನೊಂದು ತುದಿಯನ್ನು ಮೇಲ್ಗಡೆ ಎಲ್ಲಿಯಾದರೂ ಭದ್ರವಾಗಿ ಸಿಕ್ಕಿಸಿದರೆ, ಅಂಥ ಏರ್ಪಾಟನ್ನು ಲೋಲಕ ಎಂದು ಕರೆಯುತ್ತಾರೆ. ಗೆಲಿಲಿಯೊ ಅಂಥ ಒಂದು ಲೋಲಕವನ್ನು ನಿರ್ಮಿಸಿ ಅದರ ತೂಗಾಟವನ್ನು ಪುನಃ ಪುನಃ ಪರೀಕ್ಷಿಸಿದ. ಕಾಲವನ್ನು ಅಳೆಯಲು ತನ್ನ ನಾಡಿ ಮಿಡಿತವನ್ನೇ ಮಾನವಾಗಿಟ್ಟುಕೊಂಡು ಪ್ರಯೋಗ ಮಾಡಿದ. ಲೋಲಕದ ಗುಂಡಿನ ತೂಕವನ್ನಾಗಲೀ ತೂಗಾಟದ ವಿಸ್ತಾರವನ್ನಾಗಲೀ ಬದಲಾಯಿಸಿದರೆ, ತೂಗಾಟದ ಆವರ್ತದ ಅವಧಿ ಬದಲಾಗುವುದಿಲ್ಲವೆಂಬುದನ್ನು ಕಂಡುಕೊಂಡ. ಲೋಲಕದ ಉದ್ದ ಹೆಚ್ಚುಕಡಿಮೆ ಮಾಡಿದರೆ ಮಾತ್ರ ಅದು ಬದಲಾಗುತ್ತದೆ. ಲೋಲಕದ ಉದ್ದ ಹೆಚ್ಚಾದಾಗ ಅವಧಿಯೂ ಹೆಚ್ಚಾಗುತ್ತದೆ. ವಾಸ್ತವವಾಗಿ ಅವಧಿಯು ಲೋಲಕದ ಉದ್ದಕ್ಕೆ ಅನುಲೋಮವಾಗಿರುವುದಿಲ್ಲ, ಉದ್ದದ ವರ್ಗಮೂಲಕ್ಕೆ ಅನುಲೋಮವಾಗಿರುತ್ತದೆ. ಉದಾಹರಣೆಗೆ, ಲೋಲಕದ ಉದ್ದ 4 ಅಂಗುಲ (ವರ್ಗಮೂಲ = 2) ಇರುವಾಗ ಅವಧಿ ಒಂದೂವರೆ ಮಿಡಿತಗಳಷ್ಟಿದೆ ಎನ್ನಿ. ಅವಧಿ ಮೂರು ಮಿಡಿತಗಳಷ್ಟಾಗಬೇಕಾದರೆ ಲೋಲಕದ ಉದ್ದ 16 ಅಂಗುಲ (ವರ್ಗಮೂಲ = 4) ಆಗಬೇಕು. ಇವು ಲೋಲಕದ ನಿಯಮಗಳು.
ಗೆಲಿಲಿಯೋ ಮಡಿದು (1642) ಹಲವು ವರ್ಷಗಳಾದ ಮೇಲೆ, 1656ರಲ್ಲಿ, ಡಚ್ ವಿಜ್ಞಾನಿ ಹಯ್ಗನ್ಸ್ ಲೋಲಕದ ನೆರವಿನಿಂದ ಕೆಲಸ ಮಾಡುವ ಮೊತ್ತಮೊದಲ ಗಡಿಯಾರವನ್ನು ನಿರ್ಮಿಸಿದ.
ನ್ಯೂಟನ್ ಮತ್ತು ಸೇಬು :
ಮರದಿಂದ ಸೇಬು ಬಿದ್ದುದನ್ನು ಕಂಡ ನ್ಯೂಟನ್, ಗುರುತ್ವದ ಬಗ್ಗೆ ಯೋಚಿಸಿದುದರ ಹಿನ್ನಲೆಯನ್ನು ತಿಳಿದುಕೊಳ್ಳುವುದೂ ಯುಕ್ತ. ನ್ಯೂಟನ್ ಹುಟ್ಟಿದುದು 1642ರಲ್ಲಿ, ಗೆಲಿಲಿಯೊ ಮಡಿದ ವರ್ಷ. ಅವನು ಹುಟ್ಟುವುದಕ್ಕೆ ಮುಂಚೆಯೇ ತಂದೆ ತೀರಿಹೋಗಿದ್ದ. ತಾಯಿಗೆ ದಿನ ತುಂಬುವುದಕ್ಕೆ ಮುಂಚೆಯೇ ಹುಟ್ಟಿದ ನ್ಯೂಟನ್ ಜೀವಂತವಾಗಿ ಉಳಿದುದೇ ಒಂದು ವಿಶೇಷ. ಅವನಿಗೆ ಮೂರು ವರ್ಷವಾಗಿದ್ದಾಗ ತಾಯಿಗೆ ಪುನರ್ವಿವಾಹವಾದುದರಿಂದ ಅಜ್ಜಿಯ ಆಶ್ರಯದಲ್ಲಿ ಬೆಳೆದ. ಶಾಲೆಯಲ್ಲಿ ಅವನ ಕಲಿಕೆ ಅಷ್ಟೇನೂ ಆಶಾದಾಯಕವಾಗಿರಲಿಲ್ಲ. ಎಂಟು ವರ್ಷ ತುಂಬುವ ವೇಳೆಗೆ ಶಾಲೆಯನ್ನು ಬಿಡಿಸಿ ವ್ಯವಸಾಯದಲ್ಲಿ ತೊಡಗಿದ್ದ ತಾಯಿಗೆ ಸಹಾಯ ಮಾಡಲು ಕರೆತಂದರು. ಅಲ್ಲಿ ಅವನಿಂದ ತಾಯಿಗೆ ಏನೂ ನೆರವು ದೊರೆಯುತ್ತಿರಲಿಲ್ಲ. ವಿದ್ಯೆಯ ಬಗ್ಗೆ ಅವನಿಗೆ ಗಾಢ ಒಲವಿದೆ ಎಂದು ಗುರುತಿಸಿದ ಸೋದರ ಮಾವನ ಯತ್ನದಿಂದ ಅವನು ತನ್ನ ಹದಿನೆಂಟನೆಯ ವಯಸ್ಸಿನಲ್ಲಿ ಪುನಃ ವಿದ್ಯಾರ್ಜನೆಗಾಗಿ ಕೇಂಬ್ರಿಜ್ ವಿಶ್ವವಿದ್ಯಾನಿಲಯಕ್ಕೆ ಸೇರಿದ. ಐದು ವರ್ಷದ ತರುವಾಯ ಪದವೀಧರನಾದ. ಆ ವೇಳೆಗಾಗಲೇ ಗಣಿತದಲ್ಲಿ ಮಹತ್ವಪೂರಿತ ಸಂಶೋಧನೆ ಮಾಡಿದ್ದ. ದ್ವಿನಾಮ ಪರಿಮೇಯವನ್ನು (binomial theorem) ಸಾಧಿಸಿದ್ದ. ಕಲನ ಶಾಸ್ತ್ರದ (calculus) ಮೂಲತತ್ವಗಳನ್ನು ರೂಪಿಸಿದ್ದ.
1666ರ ಸುಮಾರಿನಲ್ಲಿ ಲಂಡನ್ ನಗರಕ್ಕೆ ಪ್ಲೇಗ್ ತಗುಲಿದ್ದರಿಂದ ಹಳ್ಳಿಯಲ್ಲಿ ವ್ಯವಸಾಯ ಮಾಡುತ್ತಿದ್ದ ತಾಯಿಯ ಮನೆಗೆ ಹೋದ. ಅಲ್ಲಿರುವಾಗ ಒಂದು ದಿನ ತೋಟದಲ್ಲಿ ವಿರಮಿಸುತ್ತಿರುವಾಗಲೇ ಅವನು ಮರದಿಂದ ಸೇಬು ಬಿದ್ದುದನ್ನು ಕಂಡುದು. ಆಗ ಅವನ ಮನಸ್ಸನ್ನಾವರಿಸಿದ್ದ ವಿಷಯ ಯಾವುದು, ಅವನ ಬುದ್ದಿ ಯಾವ ದಿಕ್ಕಿನಲ್ಲಿ ಕೆಲಸ ಮಾಡುತ್ತಿತ್ತು ಎಂಬುದು ಮುಖ್ಯ. ಭೂಮಿಯೇ ವಿಶ್ವದ ಕೇಂದ್ರವೆಂದೂ ಗ್ರಹನಕ್ಷತ್ರಾದಿಗಳು ಭೂಮಿಯನ್ನು ಸುತ್ತು ಹಾಕುತ್ತಿವೆಯೆಂದೂ ಸಾರಿದ ಟಾಲೆಮಿ ಸಿದ್ಧಾಂತ ಹಲವಾರು ಶತಮಾನಗಳ ಕಾಲ ಮಾನ್ಯತೆ ಗಳಿಸಿತ್ತು. ಆ ಸ್ಥಾನದಿಂದ ಟಾಲೆಮಿ ಸಿದ್ದಾಂತವನ್ನು ಕೆಳಕ್ಕಿಳಿಸಿದ ಕೀರ್ತಿ ಹದಿನಾರನೆಯ ಶತಮಾನದಲ್ಲಿ ಕೊಪರ್ನಿಕಸ್ ಮಂಡಿಸಿದ ಸೂರ್ಯಕೇಂದ್ರ ಸಿದ್ಧಾಂತಕ್ಕೆ ಸಲ್ಲುತ್ತದೆ. ವಿದ್ವಾಂಸರ ವಲಯಗಳಲ್ಲಿ ಕೊಪರ್ನಿಕಸ್ ಸಿದ್ಧಾಂತ ಕ್ರಮೇಣ ಅಂಗೀಕಾರ ಪಡೆಯಿತು. ಕೆಲವು ದಶಕಗಳ ತರುವಾಯ ಕೆಪ್ಲರ್ ಆ ಸಿದ್ಧಾಂತವನ್ನು ಪರಿಷ್ಕರಿಸಿ, ಗ್ರಹಗಳ ಕಕ್ಷೆಗಳು ಅದುವರೆಗೆ ಭಾವಿಸಿದ್ದಂತೆ ವರ್ತುಲಗಳಲ್ಲ, ಅವು ಎಲಿಪ್ಸ್ ಆಕಾರದವು, ಅಂದರೆ ದೀರ್ಫವೃತ್ತಾಕಾರದವು – ಎಂಬುದಕ್ಕೆ ಪುರಾವೆ ನೀಡಿದ. ಗ್ರಹಗಳು ತಮ್ಮ ಕಕ್ಷೆಗಳಲ್ಲಿ ಚಲಿಸುವಾಗ ಪಾಲಿಸುವ ನಿಯಮಗಳನ್ನೂ ಅವನು ವಿವರಿಸಿದ.
ಗ್ರಹಗಳು ಕಕ್ಷೆಗಳನ್ನು ಬಿಟ್ಟು ಆಚೆ ಈಚೆ ಹೋಗದೆ, ಸೂರ್ಯನಿಗೆ ಕಟ್ಟುಬಿದ್ದು, ಸೂರ್ಯಗೋಳವನ್ನು ಸುತ್ತುಹಾಕಲು ಕಾರಣವೇನು? ಅವು ಸೂರ್ಯನ ಆಕರ್ಷಣೆಗೆ ಒಳಗಾಗಿರುವುದೇ ಅದಕ್ಕೆ ಕಾರಣ ಎಂದು ನ್ಯೂಟನ್ ತೀರ್ಮಾನಿಸಿದ್ದ. ಅದೇ ರೀತಿ ಚಂದ್ರ ತನ್ನ ಕಕ್ಷೆಯಲ್ಲಿಯೇ ಉಳಿದುಕೊಂಡು ಭೂಮಿಯನ್ನು ಸುತ್ತುಹಾಕಲು ಕಾರಣ, ಭೂಮಿಯ ಆಕರ್ಷಣೆಗೆ ಒಳಗಾಗಿರುವುದು ಎಂದು ತೀರ್ಮಾನಿಸಿದ್ದ.
ಬಹುಶಃ ನ್ಯೂಟನ್ ತೋಟದಲ್ಲಿ ಕುಳಿತಿದ್ದಾಗ ಅದೇ ಗುಂಗಿನಲ್ಲಿದ್ದುದರಿಂದ ಅವನಿಗೆ ಒಂದು ಯೋಚನೆ ಬಂದಿತು. ಭೂಮಿ ಚಂದ್ರನನ್ನು ಹಿಡಿದಿಟ್ಟುಕೊಂಡಿರುವ ಆಕರ್ಷಣೆಯೇ ಈಗ ಸೇಬನ್ನು ತನ್ನ ಕಡೆಗೆ ಎಳೆದುಕೊಂಡಿರಬಹುದೇ ಎಂದು ಯೋಚಿಸಿದ. ಈ ಕಥೆ ಪದೇಪದೇ ನಮ್ಮ ಕಿವಿಗೆ ಬಿದ್ದಿರುವುದರಿಂದ ಹಿಂದು ಮುಂದು ನೋಡದೆ ಅದನ್ನು ಅಂಗೀಕರಿಸಿ ಬಿಡುತ್ತೇವೆ. ಶಾಂತವಾಗಿ ಯೋಚಿಸಿದರೆ ನ್ಯೂಟನ್‌ಗೆ ಆ ಯೋಚನೆ  ಬಂದುದು ಸಹಜ ಎನ್ನುವಂತಿಲ್ಲ. ಆಸರೆ ಇಲ್ಲದಿರುವ ವಸ್ತುಗಳು ಕೆಳಕ್ಕೆ ಬೀಳುವುದನ್ನು ನಾವು ಹುಟ್ಟಿದಂದಿನಿಂದ ನೋಡಿರುವುದರಿಂದ ಅವು ಹಾಗೆ ಬೀಳುವುದು ಸಹಜ ಅನ್ನಿಸುತ್ತದೆ. ಆಸರೆ ತಪ್ಪಿದ ಆ ಸೇಬು ಏಕೆ ಕೆಳಕ್ಕೆ ಬಿದ್ದಿತು ಎಂಬ ಪ್ರಶ್ನೆ ಅಸಂಬದ್ಧ ಅನ್ನಿಸುತ್ತದೆ. ಹುಟ್ಟಿದಂದಿನಿಂದ ಬಂದಿರುವ ಪೂರ್ವಗ್ರಹವನ್ನು ಕೈಬಿಟ್ಟು, “ಸೇಬಿಗೆ ಆಸರೆ ತಪ್ಪಿತು, ನಿಜ; ಆಸರೆಗಾಗಿ ಅದು ಕೆಳಗೆ ಬಂದುದೇಕೆ? ಅಕ್ಕಪಕ್ಕಕ್ಕಾಗಲೀ ಮೇಲ್ಗಡೆಗಾಗಲೀ ಏಕೆ ಹೋಗಲಿಲ್ಲ?’’ ಎಂದು ನ್ಯೂಟನ್ ಯೋಚಿಸಿರಬೇಕು. ಅದು ಆಶ್ಚರ್ಯದ ವಿಷಯ. ಚಂದ್ರನನ್ನು ಭೂಮಿ ಆಕರ್ಷಿಸುವುದೆಂಬ ಸಂಗತಿ ಆಗಲೇ ಅವನ ಮನಸ್ಸಿನಲ್ಲಿ ಬೀಡುಬಿಟ್ಟಿದ್ದುದರಿಂದ ಆ ಪ್ರಶ್ನೆಯನ್ನು ಮನಸ್ಸಿನಲ್ಲಿ ಹಾಕಿಕೊಳ್ಳುವುದು ಅವನಿಗೆ ಸಾಧ್ಯವಾಯಿತು. ನ್ಯೂಟನ್ನನ ತೀರ್ಮಾನ ಇನ್ನೊಂದು ರೀತಿಯಲ್ಲಿ ಆಶ್ಚರ್ಯ ತರುವಂಥದು. ಆಕಾಶಕಾಯಗಳಿಗೆ ಅನ್ವಯವಾಗುವ ನಿಯಮಗಳೇ ಬೇರೆ, ಭೂಮಿಯ ಮೇಲಿನ ವಸ್ತುಗಳಿಗೆ ಅನ್ವಯವಾಗುವ ನಿಯಮಗಳೇ ಬೇರೆ ಎಂಬ ಭಾವನೆ ಅರಿಸ್ಟಾಟಲನ ಕಾಲದಿಂದ ಬೇರೂರಿತ್ತು. ಹಾಗಿರುವಾಗ ಚಂದ್ರನನ್ನು ಭೂಮಿ ಆಕರ್ಷಿಸುವ ಬಲವೇ ಸೇಬನ್ನೂ ಆಕರ್ಷಿಸುತ್ತದೆ ಎಂಬ ಭಾವನೆ ಆ ಕಾಲಕ್ಕೆ ಕ್ರಾಂತಿಕರವಾದುದು.
ನ್ಯೂಟನ್ನನ ಮನಸ್ಸಿನಲ್ಲಿ ಉದಯಿಸಿದ ಆ ಭಾವನೆ ಕ್ರಮೇಣ ಬೆಳೆದು, ವಿಶ್ವದಲ್ಲಿರುವ ಯಾವುದೇ ಎರಡು ಕಾಯಗಳು ತಮ್ಮ ರಾಶಿಗಳ ಗುಣಲಬ್ಧಕ್ಕೆ ಅನುಲೋಮವಾಗಿಯೂ ತಮ್ಮ ನಡುವಣ ಅಂತರದ ವರ್ಗಕ್ಕೆ ವಿಲೋಮವಾಗಿಯೂ ಇರುವ ಬಲದಿಂದ ಪರಸ್ಪರ ಆಕರ್ಷಿಸುತ್ತವೆ ಎಂಬ ನಿಯಮ ರೂಪ ತಾಳಿತು. ಅದನ್ನೇ ಇಂದು ನ್ಯೂಟನ್ನನ ವಿಶ್ವ (ವ್ಯಾಪೀ) ಗುರುತ್ವ ನಿಯಮ ಎಂದು ಕರೆಯುತ್ತಿರುವುದು.
ಆಕಸ್ಮಿಕ ಆವಿಷ್ಕಾರ : ೩. ಆಕ್ಸಿಜನ್
ಭೂಮಿಯಲ್ಲಿ ನೈಸರ್ಗಿಕವಾಗಿ ಕಾಣಸಿಕ್ಕುವ ತೊಂಬತ್ತಕ್ಕೂ ಹೆಚ್ಚು ರಾಸಾಯನಿಕ ಧಾತುಗಳಲ್ಲಿ ಅತ್ಯಂತ ಸಮೃದ್ಧವಾದುದು ಆಕ್ಸಿಜನ್. ಭೂಮಿಯ ಮೇಲ್ಮೈಯ ಸೇಕಡ 71 ಭಾಗವನ್ನು ಸಾಗರ ಸಮುದ್ರಗಳು ಆವರಿಸಿಕೊಂಡಿವೆಯಷ್ಟೆ. ಅವುಗಳಲ್ಲಿಯ ಅಪಾರ ಜಲರಾಶಿಯ ತೂಕದ ಸೇಕಡ 89 ಭಾಗ ಆಕ್ಸಿಜನ್, 11 ಭಾಗ ಹೈಡ್ರೊಜನ್ ಎಂಬುದನ್ನು ನಾವು ಮರೆಯಬಾರದು. ಅಂತೆಯೇ ವಾಯುಮಂಡಲದ ಸೇಕಡ 20 ಭಾಗ ಆಕ್ಸಿಜನ್. ಭೂಮಿಯ ಮೇಲೆ ಘನಸ್ಥಿತಿಯಲ್ಲಿರುವ ಪದಾರ್ಥಗಳ ಪೈಕಿ ಹೇರಳವಾಗಿರುವ ಮರಳು, ಜೇಡಿ, ಬೆಣಚು, ಸುಣ್ಣಕಲ್ಲು ಮುಂತಾದವೆಲ್ಲ ಆಕ್ಸಿಜನ್ ಸಂಯುಕ್ತಗಳೇ. ಅವು ಒಂದೊಂದರಲ್ಲಿಯೂ ಸೇಕಡ 15 – 20 ರಿಂದ 50 – 60ರ ವರೆಗೆ ಆಕ್ಸಿಜನ್ ಇದೆ. ಅವುಗಳಂತೆ ಹೇರಳವಾಗಿರದೆ ವಿರಳ ಎನ್ನಿಸಿಕೊಂಡಿರುವ ಇತರ ನೂರಾರು ಖನಿಜಗಳೆಲ್ಲ ಬಹುಪಾಲು ಆಕ್ಸಿಜನ್ ಸಂಯುಕ್ತಗಳೇ. ಆಕ್ಸಿಜನ್ ಇಲ್ಲದ ಖನಿಜಗಳು ತುಂಬ ವಿರಳ. ಹೀಗಾಗಿ, ದ್ರವಸ್ಥಿತಿಯಲ್ಲಿರುವ ನೀರು ಮತ್ತು ಅನಿಲ ಸ್ಥಿತಿಯಲ್ಲಿರುವ ವಾಯು ಸಹ ಭೂಗ್ರಹದ ಹೊರಚಿಪ್ಪಿನ ಒಂದು ಭಾಗ ಎಂದು ಪರಿಗಣಿಸುವುದಾದರೆ, ಆ ಚಿಪ್ಪಿನ ತೂಕದ ಅರ್ಧ ಭಾಗ ಆಕ್ಸಿಜನ್ನೇ ಆಗುತ್ತದೆ ಎಂದು ಅಂದಾಜು ಮಾಡಿದ್ದಾರೆ. ಸಮೃದ್ದಿಯ ವಿಷಯ ಒಂದೇ ಅಲ್ಲ, ಬೇರೆ ರೀತಿಯಲ್ಲೂ ಅದು ಬಹು ಮುಖ್ಯವಾದ ಧಾತು. ಆಕ್ಸಿಜನ್ ಇಲ್ಲದೆ ಪದಾರ್ಥಗಳು ದಹಿಸುವಂತಿಲ್ಲ, ಪ್ರಾಣಿಪಕ್ಷಿಗಳು ಉಸಿರಾಡುವಂತಿಲ್ಲ.
ಆಕ್ಸಿಜನ್ ಇಷ್ಟು ಮಹತ್ವ ಉಳ್ಳದ್ದಾದರೂ ಅದೊಂದು ರಾಸಾಯನಿಕ ಧಾತು ಎಂದು ಗುರುತಿಸುವ ಮಾತಿರಲಿ, ಇತರ ಪದಾರ್ಥಗಳಿಂದ ಅದನ್ನು ಪ್ರತ್ಯೇಕಿಸಿ ಅದೊಂದು ಪ್ರತ್ಯೇಕ ಅನಿಲ ಪದಾರ್ಥ ಎಂದು ಗುರುತಿಸಿದುದೇ ತುಂಬ ಈಚೆಗೆ. ಅದನ್ನು ಹಾಗೆ ತಯಾರಿಸಿದುದು ಕೇವಲ ಇನ್ನೂರು ವರ್ಷಗಳ ಕೆಳಗೆ, ಅದೂ ಆಕಸ್ಮಿಕವಾಗಿ ಎಂದರೆ ಆಶ್ಚರ್ಯ ಅನ್ನಿಸುವುದಿಲ್ಲವೆ? ವೃತ್ತಿಯಿಂದ ಕ್ರೈಸ್ತ ಪಾದ್ರಿಯಾಗಿದ್ದರೂ ಧಾರ್ಮಿಕ ವಿಷಯಗಳಲ್ಲಿ ತೀವ್ರಗಾಮೀ ನಿಲುವನ್ನು ತಳೆದಿದ್ದ ಹದಿನೆಂಟನೆಯ ಶತಮಾನದ ಬ್ರಿಟಿಷ್ ವಿಜ್ಞಾನಿ, ಪ್ರೀಸ್ಟ್ಲಿ ಆಕಸ್ಮಿಕವಾಗಿ ಆಕ್ಸಿಜನ್ನನ್ನು ತಯಾರಿಸಿ, ಅದರ ಪ್ರಧಾನ ಗುಣಲಕ್ಷಣಗಳನ್ನು ಅಭ್ಯಸಿಸಿ, ವರದಿ ಮಾಡಿದುದು ಸ್ವಾರಸ್ಯವಾದ ಕಥೆ.
ಜೋಸೆಫ್ ಪ್ರೀಸ್ಟ್ಲಿ ಹುಟ್ಟಿದುದು 1733ರಲ್ಲಿ, ಲೀಡ್ಸ್ ನಗರದ ಬಳಿಯ ಒಂದು ಹಳ್ಳಿಯಲ್ಲಿ. ಬಡ ನೇಕಾರನ ಮಗನಾಗಿ ಹುಟ್ಟಿದ ಪ್ರೀಸ್ಟ್ಲಿ ಕೇವಲ ಏಳು ವರ್ಷದವನಾಗಿರುವಾಗಲೇ ತಾಯಿಯನ್ನು ಕಳೆದುಕೊಂಡ. ತಾಯಿಯ ಒಬ್ಬ ಸಹೋದರಿ ಅವನನ್ನು ಸಾಕಿದಳು. ಆಕೆ ಉದಾರ ದೃಷ್ಟಿಯ ಯುನಿಟೇರಿಯನ್ ಕ್ರೈಸ್ತ ಪಂಥವನ್ನು ಮೆಚ್ಚಿಕೊಂಡಿದ್ದಳಾದುದರಿಂದ ಪ್ರೀಸ್ಟ್ಲಿ ಯುನಿಟೇರಿಯನ್ ಪಾದ್ರಿಯಾಗಲೆಂದು ಅಪೇಕ್ಷಿಸಿ ಅದಕ್ಕೆ ಅಗತ್ಯವಾಗುವ ಶಿಕ್ಷಣವನ್ನು ಅವನಿಗೆ ಕೊಡಿಸಿದಳು. ಅವನ ವಿದ್ಯಾಭ್ಯಾಸದಲ್ಲಿ ವಿಜ್ಞಾನದ ಸಂಪರ್ಕವೇ ಅವನಿಗೆ ದೊರೆಯಲಿಲ್ಲ. ಭಾಷೆಗಳನ್ನು ಕಲಿಯುವುದರಲ್ಲಿ ವಿಶೇಷ ಒಲವನ್ನು ತೋರಿಸಿದ ಪ್ರೀಸ್ಟ್ಲಿ ಹಲವಾರು ಭಾಷೆಗಳನ್ನು ಕಲಿತ.
ವಿದ್ಯಾಭ್ಯಾಸ ಮುಗಿದ ಮೇಲೆ ಕೆಲವು ಕಾಲ ನೀಡ್‌ಹ್ಯಾಮ್ ಎಂಬಲ್ಲಿ. ಅನಂತರ ಸ್ವಲ್ಪ ಕಾಲ ನ್ಯಾಂಟ್‌ವಿಚ್  ಎಂಬಲ್ಲಿ ಧರ್ಮಗುರುವಾಗಿ ಕೆಲಸಮಾಡಿ ಅನಂತರ ವಾರಿಂಗ್‌ಟನ್ ಎಂಬಲ್ಲಿಗೆ ಬಂದ. ಅಲ್ಲಿ ಆತನ ಕರ್ತವ್ಯ ಮುಖ್ಯವಾಗಿ ಭಾಷೆಗಳನ್ನು ಬೋಧಿಸುವುದಾಗಿದ್ದರೂ ಧರ್ಮೋಪದೇಶ ನೀಡುವುದನ್ನು ಮುಂದುವರಿಸಿಕೊಂಡು ಬಂದ. ಪ್ರೀಸ್ಟ್ಲಿ ವಾರಿಂಗ್‌ಟನ್ನಿನಲ್ಲಿದ್ದಾಗ ಪದೇಪದೇ ಲಂಡನ್ನಿಗೆ ಹೋಗಬೇಕಾಗುತ್ತಿತ್ತು. ಒಮ್ಮೆ ಹಾಗೆ ಲಂಡನ್‌ಗೆ ಹೋದಾಗ ಅಮೆರಿಕದಿಂದ ಬಂದಿದ್ದ ಬೆಂಜಮಿನ್ ಫ್ರಾಂಕ್‌ಲಿನ್ನನ ಪರಿಚಯವಾಗಿ ಅದು ಮುಂದೆ ಜೀವನ ಪರ್ಯಂತ ಉಳಿದ ಸ್ನೇಹವಾಗಿ ಪರಿಣಮಿಸಿತು. ವಿಜ್ಞಾನದಲ್ಲಿ ಅವನ ಆಸಕ್ತಿ ಬೆಳೆಯಲು ಆ ಸ್ನೇಹ ಕಾರಣವಾಯಿತು ಎಂಬಂತೆ ತೋರುತ್ತದೆ.
1767ರಲ್ಲಿ ಪ್ರೀಸ್ಟ್ಲಿ, ವಾರಿಂಗ್‌ಟನ್ ಬಿಟ್ಟು ಲೀಡ್ಸ್ ನಗರಕ್ಕೆ ಬಂದ. ಆ ನಗರದಲ್ಲಿ ಆತ ವಾಸಿಸುತ್ತಿದ್ದ ಮನೆಗೆ ತುಸು ದೂರದಲ್ಲಿ ಬಿಯರ್ ಮುಂತಾದ ಮದ್ಯಗಳನ್ನು ತಯಾರಿಸುತ್ತಿದ್ದ ಒಂದು ಕಾರ್ಖಾನೆ ಇತ್ತು. ಒಮ್ಮೆ ಏತಕ್ಕೋ ಆ ಕಾರ್ಖಾನೆಗೆ ಹೋಗಿದ್ದ. ಮದ್ಯ ತಯಾರಿಸುವಾಗ ಕಾರ್ಬನ್ ಡೈ ಆಕ್ಸೈಡ್ ಹೇರಳವಾಗಿ ಉತ್ಪತ್ತಿಯಾಗುತ್ತಿದ್ದುದು ಅವನ ಗಮನವನ್ನು ಸೆಳೆಯಿತು. ಆಗ ಆ ಅನಿಲಕ್ಕೆ ಕಾರ್ಬನ್ ಡೈಆಕ್ಸೈಡ್ ಎಂಬ ಹೆಸರಿರಲಿಲ್ಲ. ಸುಮಾರು ಒಂದು ದಶಕದ ಹಿಂದೆ ಅದನ್ನು ಕಂಡುಹಿಡಿದಿದ್ದ ಜೋಸೆಫ್ ಬ್ಯ್ಲಾಕ್ ಅದನ್ನು ಬಂಧಿತ ವಾಯು (ಫಿಕ್ಸೆಡ್ ಏರ್) ಎಂದು ಕರೆದಿದ್ದ. ಅದರ ರಾಸಾಯನಿಕ ಸ್ವರೂಪ ಆಗಿನ್ನೂ ಗೊತ್ತಿರಲಿಲ್ಲ. ಅದು ಅಲ್ಲಿ ಹೇರಳವಾಗಿ ದೊರೆಯುತ್ತಿದ್ದುದರಿಂದ ಅದನ್ನು ಕುರಿತು ಪ್ರೀಸ್ಟ್ಲಿ ಸಂಶೋಧನೆ ನಡೆಸತೊಡಗಿದ. ಆ ಅನಿಲ ತಕ್ಕಮಟ್ಟಿಗೆ ನೀರಿನಲ್ಲಿ ಕರಗುವುದೆಂದೂ ಅದರ ದ್ರಾವಣ ಕುಡಿಯಲು ಆಹ್ಲಾದಕರವಾಗಿರುವುದೆಂದೂ ತೋರಿಸಿ ಆ ಮೂಲಕ ಇಂದಿನ ಸೋಡ, ಲೆಮನೇಡ್ ಉದ್ಯಮಕ್ಕೆ ನಾಂದಿ ಹಾಕಿದ. ಬಂಧಿತ ವಾಯು ಕುರಿತ ಸಂಶೋಧನೆ ಮುಂದುವರಿದಂತೆ ಇನ್ನಿತರ ಅನಿಲಗಳ ಬಗ್ಗೆಯೂ ಅವನು ಆಸಕ್ತವಾದ. ನೀರಿನ ಮೇಲೆ, ಪಾದರಸದ ಮೇಲೆ, ಅನಿಲಗಳನ್ನು ಸಂಗ್ರಹಿಸುವ ಇಂದಿನ ಪರಿಪಾಠ ಅವನಿಂದಲೇ ಪ್ರಾರಂಭವಾದುದು.
ಯಾರೋ ಒಮ್ಮೆ ಪ್ರೀಸ್ಟ್ಲಿಗೆ ಒಂದು ದೊಡ್ಡ ಉಬ್ಬು ಮಸೂರವನ್ನು ಕೊಡುಗೆಯಾಗಿ ಕೊಟ್ಟರು. ಸುಮಾರು ಒಂದು ಅಡಿ ವ್ಯಾಸದ ಆ ಮಸೂರವನ್ನು ಬಿಸಿಲಲ್ಲಿ ಹಿಡಿದರೆ ಅದು ಸೂರ್ಯನ ಕಿರಣಗಳನ್ನು ಒಂದು ಬಿಂದುವಿನಲ್ಲಿ ನಾಭೀಕರಿಸಿ ಬಹು ಹೆಚ್ಚಿನ ಉಷ್ಣತೆಯನ್ನುಂಟುಮಾಡುತ್ತಿತ್ತು. ಆಗ ಪದಾರ್ಥಗಳನ್ನು ಕಾಸಲು ಇದ್ದಿಲು ಒಲೆಯನ್ನು ಬಳಸುತ್ತಿದ್ದುದು ಸರ್ವಸಾಮಾನ್ಯವಾಗಿತ್ತು. ಅದರಿಂದ ದೊರಕುತ್ತಿದ್ದ ಉಷ್ಣತೆಗಿಂತ ಬಹು ಹೆಚ್ಚಿನ ಉಷ್ಣತೆಯನ್ನು ಆ ಮಸೂರದಿಂದ ಪಡೆಯಬಹುದಾಗಿತ್ತು. ಅದರ ಸಹಾಯದಿಂದ ಸಿಕ್ಕಸಿಕ್ಕ ಪದಾರ್ಥಗಳನ್ನು ಅಧಿಕ ಉಷ್ಣತೆಗೆ ಕಾಸುವುದು, ಯಾವುದಾದರೂ ಅನಿಲ ಉತ್ಪತ್ತಿಯಾದರೆ ಅದನ್ನು ಪರೀಕ್ಷಿಸುವುದು – ಈ ಗೀಳು ಅವನಿಗೆ ಅಂಟಿತು. ಆ ಗೀಳು ಎಷ್ಟು ಪ್ರಬಲವಾಯಿತೆಂದರೆ ಅವನ ಹೆಸರು ಹೇಳಿದೊಡನೆ ಎಲ್ಲರಿಗೂ ಆ ಮಸೂರ ನೆನಪಿಗೆ ಬರುವಂತಾಯಿತು. ಅವನ ನೆನಪಿಗಾಗಿ ಲೀಡ್ಸ್ ನಗರದ ಸಾರ್ವಜನಿಕ ಸ್ಥಳ ಒಂದರಲ್ಲಿ ಸ್ಥಾಪಿಸಿರುವ ಆತನ ಶಿಲಾಪ್ರತಿಮೆಯ ಕೈಯಲ್ಲೂ ಮಸೂರವನ್ನು ಇಂದು ಕಾಣಬಹುದು (ಚಿತ್ರ 4).
[image: https://kanaja.karnataka.gov.in/wp-content/uploads/2012/02/04_AAviskar-152x300.jpg]
ಪ್ರೀಸ್ಟ್ಲಿ ಆಕಸ್ಮಿಕವಾಗಿ ಆಕ್ಸಿಜನ್ ಕಂಡುಹಿಡಿದುದು ಹೇಗೆ ಎಂಬುದನ್ನು ಅರ್ಥಮಾಡಿಕೊಳ್ಳಲು ಇದುವರೆಗೆ ವಿವರಿಸಿರುವ ಹಿನ್ನಲೆ ಬೇಕು. ಒಮ್ಮೆ ಅವನು ಯಾವುದೋ ಪ್ರಯೋಗದಲ್ಲಿ ನಿರತನಾಗಿದ್ದಾಗ ಅಕಸ್ಮಾತ್ ಒಂದು ಉಷ್ಣತಾಮಾಪಕ (ತರ್ಮೊಮೀಟರ್) ಕೈಯಿಂದ ಜಾರಿ ಬಿದ್ದು ಒಡೆದುಹೋಯಿತು. ಅದರಲ್ಲಿದ್ದ ಪಾದರಸ ಹಂಚಿನ ಮೇಲೆ ಬಿದ್ದು ಚೆಲ್ಲಾಪಿಲ್ಲಿಯಾಯಿತು. ತಾಪಮಾಪಕ ಒಡೆದುದರಿಂದ ಪ್ರೀಸ್ಟ್ಲಿ ಬೇಸರಗೊಂಡ; ಹಂಚು ಕಾದಿದ್ದುದರಿಂದ ಅದರ ಮೇಲೆ ಚೆಲ್ಲಿದ್ದ ಪಾದರಸವನ್ನೆಲ್ಲ ತೆಗೆದು ಒರೆಸಿ ಚೊಕ್ಕಟಮಾಡುವಂತೆಯೂ ಇರಲಿಲ್ಲ. ಆದುದರಿಂದ ಅದನ್ನು ಅಲ್ಲಿಗೇ ಕೈಬಿಟ್ಟು ಹೋಗಿ ಸ್ವಲ್ಪ ಕಾಲ ಸುಮ್ಮನೆ ಕುಳಿತು ವಿರಮಿಸಿದ. ತಿರುಗಿ ಬಂದು ನೋಡುವಲ್ಲಿ ಪಾದರಸ ಹನಿಹನಿಯಾಗಿ ಬಿದ್ದಿದ್ದುದು ಕೆಂಪುಬಣ್ಣಕ್ಕೆ ತಿರುಗಿತ್ತು; ಪುಡಿಪುಡಿಯಾಗಿತ್ತು. ಆ ಪುಡಿಯನ್ನೆಲ್ಲ ಒಂದೆಡೆ ಶೇಖರಿಸಿಟ್ಟುಕೊಂಡ.
ಪದಾರ್ಥಗಳು ದಹಿಸುವಾಗ ವಾಸ್ತವವಾಗಿ ಆಗುವುದೇನು, “ದಹನ” ಎಂದರೇನು ಎಂಬ ಬಗ್ಗೆ ಆಗ ಸರಿಯಾದ ತಿಳಿವಳಿಕೆ ಇರಲಿಲ್ಲ. ದಹಿಸಬಲ್ಲ ಎಲ್ಲ ಪದಾರ್ಥಗಳಲ್ಲಿಯೂ ಫ್ಲಾಜಿಸ್ಟಾನ್ ಎಂಬ ಒಂದು ದಹ್ಯ ಸತ್ವ ಇರುವುದೆಂದೂ, ಪದಾರ್ಥ ದಹಿಸುವಾಗ ಆ ಸತ್ವ ಹೊರಹೋಗಿ ಆ ಪದಾರ್ಥಕ್ಕೆ ವಿಶಿಷ್ಟವಾದ ಭಸ್ಮ(ಕ್ಯಾಲ್‌ಕ್ಸ್) ಉಳಿಯುವುದೆಂದೂ ಆಗಿನವರು ನಂಬಿದ್ದರು. ಆ ನಂಬಿಕೆಗನುಸಾರವಾಗಿಯೇ ಪ್ರೀಸ್ಟ್ಲಿಯೂ ಯೋಚಿಸಿದ. ಉಷ್ಣತಾಮಾಪಕ ಒಡೆದಾಗ, ಕಾದ ಹಂಚಿನ ಮೇಲೆ ಬಿದ್ದ ಪಾದರಸ ದಹಿಸಿ ಪಾದರಸದ ಭಸ್ಮ(ಮರ್ಕ್ಯುರಿ ಕ್ಯಾಲ್‌ಕ್ಸ್) ಉಳಿದಿತ್ತೆಂದೇ ಅವನು ತಿಳಿದುಕೊಂಡ.
ಯಾವ ಪದಾರ್ಥ ಸಿಕ್ಕರೂ ತನ್ನ ಮಸೂರದ ಸಹಾಯದಿಂದ ಆ ಪದಾರ್ಥವನ್ನು ಅಧಿಕ ಉಷ್ಣತೆಗೆ ಕಾಸುವ ಗೀಳು ಇದ್ದುದರಿಂದ ಪ್ರೀಸ್ಟ್ಲಿ ಆ ಪಾದರಸದ ಭಸ್ಮವನ್ನು ಒಂದು ಪ್ರನಾಳದಲ್ಲಿಟ್ಟು ತನ್ನ ಮಸೂರದ ನೆರವಿನಿಂದ ಕಾಸಿದ. ಒಂದು ಅನಿಲ ಉತ್ಪತ್ತಿಯಾಗಿ ಪ್ರನಾಳದಲ್ಲಿ ಶೇಖರಗೊಂಡಿತು (ಚಿತ್ರ 5). ಆ ಅನಿಲವನ್ನು ಪ್ರೀಸ್ಟ್ಲಿ ವಿವರವಾಗಿ ಪರೀಕ್ಷಿಸಿದ. ಉರಿಯುವ ಪದಾರ್ಥಗಳು ಆ ಅನಿಲದಲ್ಲಿ ಬಿರುಸಿನಿಂದ ಹೆಚ್ಚು ಪ್ರಕಾಶಮಾನವಾಗಿ ಉರಿಯುವುದನ್ನು ವೀಕ್ಷಿಸಿದ. ಆ ಅನಿಲದಲ್ಲಿ ಒಂದು ಇಲಿಯನ್ನು ಬಿಟ್ಟುನೋಡಿದ. ಸಾಮಾನ್ಯ ವಾಯುವಿನಲ್ಲಿ ಇಲಿ ಎಷ್ಟು ಕಾಲ ಜೀವದಿಂದಿರುತ್ತಿತ್ತೋ ಅದರ ಎರಡು ಮೂರರಷ್ಟು ಕಾಲ ಆ ಅನಿಲದಲ್ಲಿ ಜೀವಿಸಬಲ್ಲುದೆಂದು ಕಂಡುಬಂತು. ತಾನೇ ಅನಿಲವನ್ನು ಮೂಸಿದ. ವಾಸನೆಯೇನೂ ಇರಲಿಲ್ಲ. ಆದರೆ ಅದರಲ್ಲಿ ಉಸಿರೆಳೆದುಕೊಂಡಾಗ ಆಹ್ಲಾದಕರವಾಗಿತ್ತು. ಇದನ್ನೆಲ್ಲ ಆತ ವರದಿ ಮಾಡಿದ್ದಾನೆ.

ವಾಸ್ತವವಾಗಿ ಅವನು ತಯಾರಿಸಿದ್ದುದು ಆಕ್ಸಿಜನ್ ಅನಿಲವನ್ನು. ಪಾದರಸವನ್ನು ಅದರ ಕುದಿಬಿಂದುವಿಗಿಂತ (357 ಡಿಗ್ರಿ ಸೆಲ್ಸಿಯಸ್) ಸ್ವಲ್ಪ ಕೆಳಗಿನ ಉಷ್ಣತೆಗೆ ಕಾಸಿದರೆ ಅದು ವಾಯುವಿನಲ್ಲಿರುವ ಆಕ್ಸಿಜನ್ನನ್ನು ಉಪಯೋಗಿಸಿಕೊಂಡು ಪಾದರಸದ ಆಕ್ಸೈಡ್ ಆಗುತ್ತದೆ. ಆ ಕೆಂಪು ಪಾದರಸದ ಭಸ್ಮ ನಿಜಕ್ಕೂ ಪಾದರಸದ ಆಕ್ಸೈಡ್. ಅದನ್ನು ಇನ್ನೂ ಹೆಚ್ಚಿನ ತಾಪಕ್ಕೆ ಕಾಸಿದಾಗ ಆಕ್ಸಿಜನ್ ಬಿಡುಗಡೆಗೊಂಡು ಪಾತ್ರೆಯಲ್ಲಿ ಶೇಖರಗೊಳ್ಳುತ್ತದೆ. ಆವಿ ರೂಪದಲ್ಲಿ ಬಿಡುಗಡೆಗೊಳ್ಳುವ ಪಾದರಸ ಅಷ್ಟು ಅಧಿಕ ಉಷ್ಣತೆಯಲ್ಲಿ ಇಲ್ಲದಿರುವ ಪಾತ್ರೆಗೋಡೆಯ ಮೇಲೆ ಹನಿಗಟ್ಟಿ ಕೆಳಕ್ಕಿಳಿಯುತ್ತದೆ.
ಅನೇಕ ಬಗೆಯಲ್ಲಿ ಬಹುಮುಖ್ಯ ಧಾತು ಎನ್ನಬಹುದಾದ ಆಕ್ಸಿಜನ್ನನ್ನು ಪ್ರೀಸ್ಟ್ಲಿ ಈ ರೀತಿ ಕಂಡುಹಿಡಿದನಾದರೂ ಅದರ ನಿಜಸ್ವರೂಪದ ಅರಿವು ಅವನಿಗಿರಲಿಲ್ಲ. ಆಗ ಪ್ರಚಲಿತವಾಗಿದ್ದ ಫ್ಲಾಜಿಸ್ಟಾನ್ ಸಿದ್ಧಾಂತಕ್ಕನುಸಾರ ವಾಗಿಯೇ ತನ್ನ ಪ್ರಯೋಗ ಫಲಿತಾಂಶಗಳನ್ನು ಅರ್ಥಮಾಡಿಕೊಳ್ಳಲು ಪ್ರಯತ್ನ ಮಾಡಿದ. ಮಸೂರದ ಸಹಾಯದಿಂದ ಪಾದರಸದ ಭಸ್ಮವನ್ನು ಅಧಿಕ ಉಷ್ಣತೆಗೆ ಕಾಸಿದಾಗ ಪುನಃ ಪಾದರಸ ದೊರೆತುದನ್ನು ಕಂಡು, ಅದು ವಾಯುವಿನಿಂದ ಫ್ಲಾಜಿಸ್ಟಾನನ್ನು ಹೀರಿಕೊಂಡಿತು ಎಂದು ಭಾವಿಸಿದ. ಪ್ರನಾಳದೊಳಗಿನ ವಾಯು ಫ್ಲಾಜಿಸ್ಟಾನನ್ನು ಕಳೆದುಕೊಂಡುದರಿಂದ ಫ್ಲಾಜಿಸ್ಟಾನ್ ಹೀರಲು ತವಕಪಡುವುದೆಂದೂ ಆದ್ದರಿಂದ ಉರಿಯುವ ಪದಾರ್ಥಗಳು ಅದರಲ್ಲಿ ಬಿರುಸಿನಿಂದ ಉರಿಯುವುವೆಂದೂ ತರ್ಕಿಸಿದ. ಅವನ ನಿರೀಕ್ಷೆ ಫಲಿಸಿತು. ಹೀಗಾಗಿ ತಾನೊಂದು ಹೊಸ ಧಾತುವನ್ನು ಪತ್ತೆ ಮಾಡಿದ್ದುದು ಅವನಿಗೆ ಗೊತ್ತೇ ಆಗಲಿಲ್ಲ.
ನಿಜಸ್ಥಿತಿಯನ್ನು ಬಯಲು ಮಾಡಿದವನು ಅವನಿಗಿಂತ ಹತ್ತು ವರ್ಷ ಕಿರಿಯನಾಗಿದ್ದ ಫ್ರೆಂಚ್ ವಿಜ್ಞಾನಿ ಲೆವಾಸ್ಯೇ. ಪಾದರಸವನ್ನೇ ಆಗಲಿ, ಬೇರಾವ ಲೋಹವನ್ನೇ ಅಗಲಿ, ಕಾಸಿ, ‘ಭಸ್ಮ’ ತಯಾರಿಸಿದಾಗ ಭಸ್ಮದ ತೂಕ ಲೋಹದ ತೂಕಕ್ಕಿಂತ ಹೆಚ್ಚಾಗಿರುವುದೆಂಬುದನ್ನು ಹಿಂದಿನ ಕೆಲವರು ಗಮನಿಸಿದ್ದರು. ಅದರಿಂದ ಯುಕ್ತ ತೀರ್ಮಾನಕ್ಕೆ ಬರುವುದು ಅವರಿಗೆ ಸಾಧ್ಯವಾಗಿರಲಿಲ್ಲ. ಪಾತ್ರೆಯೊಳಗಿರುವ ವಾಯುವಿನಲ್ಲಿ ಆ ರೀತಿ ಲೋಹವನ್ನು ಭಸ್ಮ ಮಾಡಿದಾಗ ವಾಯುವಿನ ಗಾತ್ರ ಕುಗ್ಗುವುದನ್ನು ಲೆವಾಸ್ಯೇ ತೋರಿಸಿದ. ವಾಯುವಿನ ಗಾತ್ರ ಕುಗ್ಗುವುದೇಕೆ? ದಹನ ಕ್ರಿಯೆಯಲ್ಲಿ ವಾಯುವಿನ ಒಂದು ಭಾಗ ಮಾತ್ರ ಪಾಲ್ಗೊಳ್ಳುವುದು. ಅದನ್ನು ಲೋಹ ಹೀರಿಕೊಳ್ಳುವುದರಿಂದಲೇ ಅದರ ತೂಕ ಹೆಚ್ಚಾಗುವುದು ಎಂದು ಸಾಧಿಸಿದ. ಪಾದರಸದ ಭಸ್ಮವನ್ನು ಪುನಃ ಹೆಚ್ಚಿನ ಉಷ್ಣತೆಗೆ ಕಾಸಿದಾಗ ಭಸ್ಮ ಅದನ್ನು ಬಿಟ್ಟುಕೊಟ್ಟು ಹಗುರವಾಗುತ್ತದೆ ಎಂದು ತೋರಿಸಿಕೊಟ್ಟ. ಈ ರೀತಿ ದಹನದಲ್ಲಿ ಪಾಲ್ಗೊಳ್ಳುವ ವಾಯು ಭಾಗವನ್ನು ಗುರುತಿಸಿ ಅದಕ್ಕೆ ಆಕ್ಸಿಜನ್ ಎಂದು ನಾಮಕರಣ ಮಾಡಿದ. ಅದಕ್ಕೆ ಆ ಹೆಸರನ್ನು ಕೊಡಲು ಬೇರೊಂದು ಕಾರಣವಿತ್ತು. ಗಂಧಕ, ರಂಜಕ ಮೊದಲಾದ ಅಲೋಹಗಳೂ ವಾಯುವಿನಲ್ಲಿ ಉರಿದಾಗ ಲೋಹಗಳಂತೆಯೇ ಅದನ್ನು ಹೀರಿಕೊಂಡು ಸಂಯುಕ್ತಗಳನ್ನು ಉತ್ಪತ್ತಿಮಾಡುತ್ತವೆ. ಆ ಸಂಯುಕ್ತಗಳು ನೀರಿನಲ್ಲಿ ಕರಗಿ ಆಮ್ಲಗಳನ್ನು ನೀಡುತ್ತವೆ. ಆದ್ದರಿಂದ ಆ ವಾಯು ಭಾಗವನ್ನು ಆಕ್ಸಿ (ಆಕ್ಸಿ = ಆಮ್ಲ) ಜನ್ (ಜನ್ = ಉತ್ಪಾದಕ) ಎಂದು ಕರೆದ. ಆ ಕಾರಣದಿಂದ ಅದನ್ನು ಕನ್ನಡದಲ್ಲಿ ಆಮ್ಲಜನಕ ಎಂದೂ ಕರೆಯುವುದುಂಟು.
ಆಕಸ್ಮಿಕ ಆವಿಷ್ಕಾರ : ೪. ಪ್ರವಾಹ ವಿದ್ಯುತ್
ಇಂದಿನ ದಿನಗಳಲ್ಲಿ ಹಳ್ಳಿಯ ಚಿಕ್ಕ ಮಕ್ಕಳಿಗೆ ಸಹ ವಿದ್ಯುತ್ತಿನ ವಿಷಯ ಗೊತ್ತು. ಆದರೆ ಅವರಿಗೆ ಗೊತ್ತಿರುವುದು ತಂತಿಗಳ ಮೂಲಕ ಹರಿಯುವ ಪ್ರವಾಹ ವಿದ್ಯುತ್ ಮಾತ್ರ. ಇದ್ದಲ್ಲೇ ಇರುವ ಸ್ಥಾಯೀ ವಿದ್ಯುತ್ತಿನ ಪರಿಚಯ ಅವರಿಗಿರುವುದಿಲ್ಲ. ಮಕ್ಕಳೇ ಏಕೆ, ಶಾಲೆಗೆ ಹೋಗಿ ವಿಜ್ಞಾನ ಕಲಿಯದೆ ಇರುವವರಲ್ಲಿ ಬಹುಪಾಲು ಜನಕ್ಕೆ ಸ್ಥಾಯೀ ವಿದ್ಯುತ್ತಿನ ಪರಿಚಯವಿರುವುದಿಲ್ಲ. ಏಕೆಂದರೆ, ಅವರ ಅನುಭವಕ್ಕೆ ಪ್ರತಿನಿತ್ಯ ಬರುವುದು ಪ್ರವಾಹ ವಿದ್ಯುತ್ತೇ ವಿನಾ ಸ್ಥಾಯೀ ವಿದ್ಯುತ್ತಲ್ಲ. ತಮ್ಮ ಜೀವಮಾನವನ್ನೆಲ್ಲ ನದಿಗಳಲ್ಲಿಯೇ ಕಳೆಯುವ ಸಿಹಿನೀರಿನ ಮೀನುಗಳಿಗೆ ಹರಿಯವ ನೀರಿನ ಪರಿಚಯ ಮಾತ್ರ ಇರುತ್ತದೆ. ನೀರು ಒಂದೆಡೆ ನಿಂತಿರಬಲ್ಲುದೆಂಬುದು ಅವುಗಳಿಗೆ ಗೊತ್ತಾಗುವ ಬಗೆ ಹೇಗೆ? ವಿದ್ಯುತ್ತಿನ ವಿಷಯದಲ್ಲಿ ನಮ್ಮಲ್ಲಿ ಬಹುಪಾಲು ಜನರ ಸ್ಥಿತಿ ಹೀಗಾಗಿಬಿಟ್ಟಿದೆ. ಆದರೆ ಒಂದು ಕೌತುಕದ ವಿಷಯವೆಂದರೆ ಸ್ಥಾಯೀ ವಿದ್ಯುತ್ತು ಪ್ರಾಚೀನ ಕಾಲದಲ್ಲಿಯೇ ಕೆಲವು ಕುತೂಹಲ ಸ್ವಭಾವದ ವ್ಯಕ್ತಿಗಳಿಗೆ ಗೊತ್ತಿತ್ತು. ಪ್ರವಾಹ ವಿದ್ಯುತ್ತಾದರೋ ಮನುಷ್ಯರಿಗೆ ಪರಿಚಯವಾದದ್ದು ಕೇವಲ ಇನ್ನೂರು ವರ್ಷಗಳ ಕೆಳಗೆ, ಅದೂ ಆಕಸ್ಮಿಕವಾಗಿ.
ಭೂಮಿಯಲ್ಲಿ ಸಿಕ್ಕುವ ಆಂಬರ್ ಎಂಬ ಶಿಲಾರಾಳದ ಒಂದು ತುಂಡನ್ನು ಯಾವುದಾದರೂ ವಸ್ತುವಿನ ಮೇಲೆ ಉಜ್ಜಿದರೆ ಅದಕ್ಕೆ ಒಂದು ವಿಚಿತ್ರ ಗುಣ ಬರುತ್ತದೆ. ತರಗೆಲೆ, ಕಾಗದದ ಚೂರು ಮುಂತಾದ ಹಗುರ ವಸ್ತುಗಳನ್ನು ಅದು ತನ್ನೆಡೆಗೆ ಆಕರ್ಷಿಸತೊಡಗುತ್ತದೆ. ಘರ್ಷಣೆಯ (ಉಜ್ಜುವಿಕೆಯ) ಪರಿಣಾಮವಾಗಿ ಶಿಲಾರಾಳದ ಮೇಲೆ ಸ್ಥಾಯೀ ವಿದ್ಯುತ್ತು ಸಂಗ್ರಹಗೊಳ್ಳುವುದೇ ಅದಕ್ಕೆ ಕಾರಣ. ಈ ವಿದ್ಯಮಾನವನ್ನು ಪ್ರಾಚೀನರು ಗಮನಿಸಿದ್ದರು. ಕ್ರಿಪೂ. ಏಳು – ಆರನೆಯ ಶತಮಾನಗಳಲ್ಲಿ ಜೀವಿಸಿದ್ದ ಗ್ರೀಕ್ ತತ್ವಜ್ಞಾನಿ ಥೇಲೀಸ್‌ಗೆ ಈ ವಿಷಯ ಗೊತ್ತಿತ್ತಂತೆ. ಹದಿನೇಳು ಹದಿನೆಂಟನೆಯ ಶತಮಾನಗಳಲ್ಲಿ ವಿಜ್ಞಾನಿಗಳು ಈ ವಿದ್ಯಮಾನದ ಬಗ್ಗೆ ವಿಶೇಷ ಆಸಕ್ತಿ ವಹಿಸತೊಡಗಿದರು. ಆಂಬರ್‌ನಂತೆಯೇ ಕಲ್ಲಿನ ಹರಳು, ಗಾಜಿನ ಕಡ್ಡಿ, ವಿವಿಧ ಬಗೆಯ ಪ್ರಶಸ್ತ ಶಿಲೆಗಳು, ಇವೆಲ್ಲವೂ ಘರ್ಷಣೆಯ ಪರಿಣಾಮವಾಗಿ ವಿದ್ಯುತ್ತನ್ನು ಸಂಗ್ರಹಿಸಬಲ್ಲವು ಎಂಬುದನ್ನು ಬ್ರಿಟಿಷ್ ವಿಜ್ಞಾನಿ ಗಿಲ್ಬರ್ಟ್ ಗಮನಿಸಿದ. ಸ್ಥಾಯೀ ವಿದ್ಯುತ್ತಿನಲ್ಲಿ ಎರಡು ಬಗೆ. ಆಂಬರ್ ಕಡ್ಡಿಯ ಮೇಲೆ ಸಂಗ್ರಹವಾಗುವುದು ಒಂದು ಬಗೆ; ಗಾಜಿನ ಕಡ್ಡಿಯ ಮೇಲೆ ಸಂಗ್ರಹವಾಗುವುದು ಇನ್ನೊಂದು ಬಗೆ. ಎರಡು ಆಂಬರ್ ಕಡ್ಡಿಗಳ ಮೇಲೂ ಒಂದೇ ಬಗೆಯ ವಿದ್ಯುತ್ತಿರುವುದರಿಂದ ಆ ಕಡ್ಡಿಗಳು ಒಂದನ್ನೊಂದು ವಿಕರ್ಷಿಸುತ್ತವೆ, ವಿದ್ಯುದಾವಿಷ್ಟ ಆಂಬರ್ ಕಡ್ಡಿ ವಿದ್ಯುದಾವಿಷ್ಟ ಗಾಜಿನ ಕಡ್ಡಿಯನ್ನು ಆಕರ್ಷಿಸುತ್ತದೆ. ಒಂದನ್ನು ಧನ ವಿದ್ಯುತ್ ಎಂದೂ ಇನ್ನೊಂದನ್ನು ಋಣ ವಿದ್ಯುತ್ ಎಂದೂ ಕರೆಯತೊಡಗಿದರು.
ಒಂದು ಗಂಧಕದ ಗೋಳ ಗಿರ್ರನೆ ತಿರುಗುವಂತೆ ಏರ್ಪಡಿಸಿ, ತಿರುಗುತ್ತಿರುವ ಗೋಳವನ್ನು ಕೈಯಿಂದ ತಾಡಿಸತೊಡಗಿದರೆ ಆ ಗೋಳದ ಮೇಲೆ ವಿದ್ಯುತ್ತು ಗಮನಾರ್ಹ ಪ್ರಮಾಣದಲ್ಲಿ ಸಂಗ್ರಹಗೊಳ್ಳುವುದೆಂದು ಜರ್ಮನ್ ವಿಜ್ಞಾನಿ ಗೇರಿಕ್ ತೋರಿಸಿದ. ಹಾಗೆ ಸಂಗ್ರಹಗೊಳ್ಳುವ ಸ್ಥಾಯೀ ವಿದ್ಯುತ್ತನ್ನು ಶೇಖರಿಸಬಲ್ಲ ಒಂದು ಸಾಧನವನ್ನು ಹಾಲೆಂಡ್‌ನ ಲೈಡನ್ ವಿಶ್ವವಿದ್ಯಾನಿಲಯದ ವಿಜ್ಞಾನಿಗಳು ನಿರ್ಮಿಸಿದರು. ಲೋಹದ ತಗಡಿನ ಅಸ್ತರಿ ಇರುವ ಸಿಲಿಂಡರಿನಾಕಾರದ ಗಾಜಿನ ಜಾಡಿಗೆ ಕಾರ್ಕ್ ಬಿರಡೆ ಹಾಕಿ, ಆ ಬಿರಡೆಯಲ್ಲಿ ಒಂದು ರಂಧ್ರಮಾಡಿ ಅದರ ಮೂಲಕ ಲೋಹದ ಕಡ್ಡಿಯನ್ನು ಸಿಕ್ಕಿಸಿಟ್ಟರೆ, ಗಂಧಕದ ಗೋಳದಲ್ಲಿ ಸಂಗ್ರಹಗೊಳ್ಳುವ ಸ್ಥಾಯೀ ವಿದ್ಯುತ್ತನ್ನು ಆ ಸಾಧನಕ್ಕೆ ವರ್ಗಾಯಿಸಬಹುದು. ಹಾಗೆ ಮಾಡಿ ಆ ಸಾಧನದಲ್ಲಿ ಸ್ಥಾಯೀ ವಿದ್ಯುತ್ತನ್ನು ಭಾರೀ ಪ್ರಮಾಣದಲ್ಲಿ ಶೇಖರಿಸಬಹುದು. ಲೈಡನ್ ಜಾಡಿ ಎಂದು ಪ್ರಸಿದ್ದಿ ಪಡೆದ ಆ ಸಾಧನದಲ್ಲಿ ವಿದ್ಯುತ್ತನ್ನು ಶೇಖರಿಸಿಟ್ಟಿರುವಾಗ ಕಾರ್ಕ್ ಬಿರಡೆಯಲ್ಲಿ ಸಿಕ್ಕಿಸಿರುವ ಲೋಹದ ಕಡ್ಡಿಯ ಬಳಿಗೆ ಇನ್ನೊಂದು ಲೋಹದ ವಸ್ತುವನ್ನು ತಂದರೆ ಕಡ್ಡಿಯಿಂದ ಆ ಲೋಹದ ವಸ್ತುವಿಗೆ ವಿದ್ಯುತ್ ಜಿಗಿಯುತ್ತದೆ. ಆಗ ಚಟಪಟ ಶಬ್ದವಾಗುವುದಲ್ಲದೆ ಎರಡರ ನಡುವೆ ಕಿಡಿಗಳು ಹಾರುತ್ತವೆ. ಆ ವಸ್ತುವನ್ನು ಕೈಯಲ್ಲಿ ಹಿಡಿದಿದ್ದರೆ ಆಘಾತವಾಗಿ ಕೈಯ ಸ್ನಾಯುಗಳು ಅದಿರಾಡುತ್ತವೆ. ಮೋಡದಿಂದ ಮೋಡಕ್ಕೆ ಅಥವಾ ಮೋಡದಿಂದ ಭೂಮಿಗೆ ವಿದ್ಯುತ್ತು ಹಾಗೆ ಜಿಗಿಯುವುದರಿಂದಲೇ ಗುಡುಗು ಮಿಂಚು ಉಂಟಾಗುವುದು ಎಂದು ಅಮೆರಿಕನ್ ವಿಜ್ಞಾನಿ ಬೆಂಜಮಿನ್ ಫ್ರಾಂಕ್ಲಿನ್ ತೋರಿಸಿದ.
ಹದಿನೆಂಟನೆಯ ಶತಮಾನದ ಉತ್ತರಾರ್ಧದಲ್ಲಿ ಯೂರೋಪಿನಲ್ಲಿ ಎಲ್ಲೆಲ್ಲಿಯೂ ಸ್ಥಾಯೀ ವಿದ್ಯುತ್ತಿನ ಬಗ್ಗೆ ಆಸಕ್ತಿ ಕಾಣಬರುತ್ತಿತ್ತು. ಎಲ್ಲ ಪ್ರಯೋಗ ಶಾಲೆಗಳಲ್ಲಿಯೂ ಲೈಡನ್ ಜಾಡಿಗಳನ್ನಿಟ್ಟುಕೊಂಡು ಅದರೊಂದಿಗೆ ಏನಾದರೂ ಪ್ರಯೋಗಗಳನ್ನು ಮಾಡುತ್ತಿದ್ದರು. ಇಟಲಿ ದೇಶದವನಾದ ಲುಯಿಗಿ ಗ್ಯಾಲ್ವನಿ ವೈದ್ಯಕೀಯ ಡಿಗ್ರಿ ಪಡೆದುಕೊಂಡು ಬೊಲೋನ ವಿಶ್ವವಿದ್ಯಾನಿಲಯದಲ್ಲಿ ಅಂಗರಚನಾಶಾಸ್ತ್ರದ ಪ್ರಾಧ್ಯಾಪಕನಾಗಿದ್ದನಾದರೂ ತನ್ನ ಅಂಗರಚನಾಶಾಸ್ತ್ರದ ಪ್ರಯೋಗಶಾಲೆಯಲ್ಲಿಯೂ ಕುತೂಹಲದಿಂದ ಒಂದು ಲೈಡನ್ ಜಾಡಿಯನ್ನಿಟ್ಟುಕೊಂಡು ಅದರೊಂದಿಗೆ ಪ್ರಯೋಗ ನಡೆಸುತ್ತಿದ್ದುದು ಆತನ ಸುದೈವ ಎನ್ನಬೇಕು. ಏಕೆಂದರೆ ಒಂದು ಆಕಸ್ಮಿಕ ಆವಿಷ್ಕಾರ ಅವನ ಬುಟ್ಟಿಗೆ ಬಿದ್ದಿತು. ತನ್ನ ವಿದ್ಯಾರ್ಥಿಗಳಿಗೆ ತೋರಿಸುವುದಕ್ಕಾಗಿ ಆತ ಒಮ್ಮೆ ಒಂದು ಕಪ್ಪೆಯನ್ನು ಕೊಯ್ದು ಅದರ ಅಂಗ ಭಾಗಗಳು ಕಾಣುವಂತೆ ಬಿಡಿಸಿ ಒಂದು ಹಲಗೆಯ ಮೇಲೆ ಬಂಧಿಸಿಟ್ಟಿದ್ದ. ಬಿಡುವಿನ ಸಮಯದಲ್ಲಿ ಪಕ್ಕದಲ್ಲಿಯೇ ಒಂದು ಲೈಡನ್ ಜಾಡಿಯನ್ನಿಟ್ಟುಕೊಂಡು ಒಂದು ಲೋಹದ ಸರಳನ್ನು ಅದರ ಬಳಿಗೆ ತಂದು ವಿದ್ಯುತ್ಕಿಡಿ ಹಾರುವುದನ್ನು ವೀಕ್ಷಿಸುತ್ತಲಿದ್ದ. ಅಕಸ್ಮಾತ್ ಒಂದು ವಿದ್ಯುತ್ಕಿಡಿ ಕೊಯ್ದ ಕಪ್ಪೆಗೆ ತಗಲಿ ಅದರ ಕಾಲುಗಳು ಒದರಾಡಲಾರಂಭಿಸಿದುವು. ವಿದ್ಯುತ್ತಿನ ಪ್ರಭಾವದಿಂದ ಜೀವಂತ ದೇಹದ ಸ್ನಾಯುಗಳು ಅದಿರಾಡುವುದು ಗೊತ್ತಿತ್ತು. ಅಷ್ಟು ಮಾತ್ರವಲ್ಲ, ಸತ್ತ ಪ್ರಾಣಿಯ ಸ್ನಾಯುಗಳು ಅದಿರಾಡುತ್ತವೆ ಎಂದೂ ಗೊತ್ತಾಯಿತು. ವಿದ್ಯುತ್ತನ್ನು ಗುರುತಿಸಲು ಸತ್ತ ಪ್ರಾಣಿಯ ಸ್ನಾಯುಗಳನ್ನು ಉಪಯೋಗಿಸಬಹುದಲ್ಲವೇ ಎಂಬ ಯೋಚನೆ ಆತನ ತಲೆಯಲ್ಲಿ ಸುಳಿಯಿತು.
ಗುಡುಗು ಮಿಂಚುಗಳು ವಿದ್ಯುತ್ಸಂಬಂಧವಾದ ವಿದ್ಯಮಾನಗಳೆಂದು ಬೆಂಜಮಿನ್ ಫ್ರಾಂಕ್ಲಿನ್ ತೋರಿಸಿದ್ದನಷ್ಟೆ. ಕೊಯ್ದ ಕಪ್ಪೆಯ ನೆರವಿನಿಂದ ಅದನ್ನು ಪರೀಕ್ಷಿಸುವ ಯೋಚನೆ ಗ್ಯಾಲ್ವನಿಗೆ ಬಂದಿತು. ಅದಕ್ಕಾಗಿ ಕೊಯ್ದ ಕಪ್ಪೆಯೊಂದನ್ನು ಕಿಟಕಿಯ ಹೊರಗಡೆ ಒಂದು ಹಿತ್ತಾಳೆ ಕೊಕ್ಕೆಗೆ ನೇತುಹಾಕಿ ಬಿಟ್ಟಿದ್ದ. ಗುಡುಗು ಮಿಂಚು ಬಂದಾಗ ನಿರೀಕ್ಷಿಸಿದಂತೆ ಕಪ್ಪೆಯ ಕಾಲುಗಳು ಒದರಾಡಿದುವು. ಆಶ್ಚರ್ಯದ ಸಂಗತಿ ಎಂದರೆ, ಗುಡುಗು, ಮಿಂಚು ಇಲ್ಲದಾಗಲೂ ಕೆಲವೊಮ್ಮೆ ಅವು ಒದರಾಡುವುದು ಕಂಡು ಬಂದಿತು. ಅದೇಕೆಂದು ಜಾಗರೂಕತೆಯಿಂದ ಪರೀಕ್ಷಿಸಿದಾಗ ನೇತಾಡುತ್ತಿದ್ದ ಕಪ್ಪೆ, ಕಿಟಕಿಯ ಕಬ್ಬಿಣದ ಜಾಲರಿಗೆ ತಾಕಿದಾಗಲೆಲ್ಲ ಕಾಲುಗಳು ಒದರಾಡುತ್ತಿದ್ದುವು. ಅಂದರೆ ಕಪ್ಪೆಯ ಸ್ನಾಯುಗಳಿಗೆ ಎರಡು ಬೇರೆ ಬೇರೆ ಲೋಹಗಳ ಸಂಪರ್ಕ ಉಂಟಾದಾಗಲೆಲ್ಲ ಆ ಸ್ನಾಯುಗಳು ಅದಿರಾಡುತ್ತಿದ್ದುವೆಂಬುದು ಸ್ಪಷ್ಟವಾಯಿತು. ಕಪ್ಪೆಯ ಸ್ನಾಯುಗಳ ಮೂಲಕ ವಿದ್ಯುತ್ತು ಹರಿದುಹೋಗುವುದರ ಪರಿಣಾಮ ಅದು ಎಂಬುದರಲ್ಲಿ ಸಂದೇಹವಿರಲಿಲ್ಲ. ಹರಿಯುವ ವಿದ್ಯುತ್ತು ಪತ್ತೆಯಾದುದು ಹೀಗೆ. ಗುಡುಗು ಮಿಂಚುಗಳೂ ಇಲ್ಲದೆ ಲೈಡನ್ ಜಾಡಿಯೂ ಇಲ್ಲದೆ ಉತ್ಪತ್ತಿಯಾಗಿ ಹರಿಯುವ ಈ ವಿದ್ಯುತ್ತಿನ ಆಕರ ಯಾವುದು ಎಂಬ ಪ್ರಶ್ನೆಗೆ ಉತ್ತರ ಕೊಡಬೇಕಾಗಿತ್ತು. ಕಪ್ಪೆಯ ದೇಹವೇ ಅದರ ಆಕರ ಎಂದು ಗ್ಯಾಲ್ವನಿ ಅಭಿಪ್ರಾಯಪಟ್ಟ. ಪ್ರಾಣಿ ವಿದ್ಯುತ್ತು ಎಂದು ಅದನ್ನು ಕರೆದ.
ಆತನ ದೇಶೀಯನಾದ ವೋಲ್ವ ಆಗ ಪಾವಿಯಾ ವಿಶ್ವವಿದ್ಯಾನಿಲಯದಲ್ಲಿ ಭೌತವಿಜ್ಞಾನದ ಪ್ರಾದ್ಯಾಪಕನಾಗಿದ್ದ. ಆತ ಗ್ಯಾಲ್ವನಿಗಿಂತ ಏಳೆಂಟು ವರ್ಷ ಚಿಕ್ಕವನಾಗಿದ್ದರೂ ಅವರಿಬ್ಬರಿಗೂ ತುಂಬಾ ಸ್ನೇಹವಿತ್ತು. ಗ್ಯಾಲ್ವನಿ ತನ್ನ ಪ್ರಕಟಣೆಗಳನ್ನು ವೋಲ್ವನಿಗೆ ಕಳುಹಿಸಿ ಕೊಡುತ್ತಿದ್ದ. ಜಾಗರೂಕತೆಯಿಂದ ಗ್ಯಾಲ್ವನಿಯ ಸಂಶೋಧನೆಗಳನ್ನೆಲ್ಲ ಪರಿಶೀಲಿಸುತ್ತಿದ್ದ ವೋಲ್ವ ಒಂದು ಯೋಚನೆ ಮಾಡಿದ. ವಿದ್ಯುತ್ಪ್ರವಾಹದ ಆಕರ ನಿಜಕ್ಕೂ ಪ್ರಾಣಿಯ ಅಂಗಾಂಶವೇ ಎಂದು ಪರೀಕ್ಷಿಸಿನೋಡಲು ನಿಶ್ಚಯಿಸಿದ. ಕಪ್ಪೆಯ ಸ್ನಾಯುಗಳನ್ನು ತೆಗೆದುಹಾಕಿ ಅದರ ಸ್ಥಾನದಲ್ಲಿ ಹೆಚ್ಚುಕಡಿಮೆ ಹಾಗೆಯೇ ಇರುವ ಪ್ರಾಣಿಮೂಲದ್ದಲ್ಲದ ವಸ್ತುವನ್ನು ತೆಗೆದುಕೊಂಡ. ಉಪ್ಪು ನೀರಿನಲ್ಲಿ ಅದ್ದಿದ ಕಾಗದದ ತುಂಡನ್ನೋ ಬಟ್ಟೆಯ ತುಂಡನ್ನೋ ತೆಗೆದುಕೊಂಡು ಅದಕ್ಕೆ ಎರಡು ಬೇರೆ ಬೇರೆ ಲೋಹಗಳ ಸಂಪರ್ಕ ಉಂಟಾಗುವಂತೆ ಮಾಡಿದ. ಅದರಿಂದಲೂ ವಿದ್ಯುತ್ ಪ್ರವಾಹ ಹುಟ್ಟುವುದೆಂದು ರುಜುವಾತುಪಡಿಸಿದ. ವಿದ್ಯುತ್ತಿನ ಆಕರ ನಿಜಕ್ಕೂ ಅಲ್ಲಿ ನಡೆಯುವ ರಾಸಾಯನಿಕ ಕ್ರಿಯೆ ಎಂದು ತೋರಿಸಿದ. ವಿವಾದಕ್ಕೆಡೆ ಇಲ್ಲದಂತೆ ಅದನ್ನು ದೃಢಪಡಿಸಲು ಒಂದು ಪ್ರಯೋಗವನ್ನು ಯೋಜಿಸಿದ. ನಾಲ್ಕೈದು ಬಟ್ಟಲುಗಳಲ್ಲಿ ಉಪ್ಪಿನ ದ್ರಾವಣವನ್ನು ತೆಗೆದುಕೊಂಡು ಆ ಬಟ್ಟಲುಗಳನ್ನು ಸಾಲಾಗಿ ಇಟ್ಟ. ಒಂದು ತುದಿ ತಾಮ್ರ, ಇನ್ನೊಂದು ತುದಿ ಸತುವು ಇರುವ ಕಮಾನು ಆಕರದ ಲೋಹದ ಪಟ್ಟಿಗಳನ್ನು ತೆಗೆದುಕೊಂಡು ಕಮಾನಿನ ತಾಮ್ರದ ತುದಿ ಎಡಗಡೆ ಬಟ್ಟಲಿನ ದ್ರಾವಣದಲ್ಲಿಯೂ ಸತುವಿನ ತುದಿ ಬಲಗಡೆ ಬಟ್ಟಲಿನ ದ್ರಾವಣದಲ್ಲಿಯೂ ಅದ್ದಿರುವಂತೆ ಆ ಕಮಾನುಗಳನ್ನು ಬಟ್ಟಲುಗಳಲ್ಲಿರಿಸಿ ಪರಸ್ಪರ ಸಂಪರ್ಕ ಕಲ್ಪಿಸಿದ. (ಚಿತ್ರ 6) ಎಡಗಡೆ ಕೊನೆಯ ಬಟ್ಟಲಿನಲ್ಲಿ ಒಂದು ತಾಮ್ರದ ಪಟ್ಟಿಯನ್ನು ಬಲಗಡೆ ಕೊನೆಯ ಬಟ್ಟಲಿನಲ್ಲಿ ಒಂದು ಸತುವಿನ ಪಟ್ಟಿಯನ್ನೂ ಅದ್ದಿ ಅವೆರಡಕ್ಕೂ ತಂತಿಗಳ ನೆರವಿನಿಂದ ಹೊರಗಡೆ ಸಂಪರ್ಕ ಕಲ್ಪಿಸಿದ. ಆ ತಂತಿಯಲ್ಲಿ ಗಮನಾರ್ಹ ಪ್ರಮಾಣದ ವಿದ್ಯುತ್ ಪ್ರವಾಹ ಹರಿದುದನ್ನು ತೋರಿಸಿದ. ಇದರಿಂದ ಗ್ಯಾಲ್ವನಿ ಗುರುತಿಸಿದ ವಿದ್ಯುತ್ತು ಸ್ನಾಯುವಿನಲ್ಲಿರುವ ರಾಸಾಯನಿಕ ಮೂಲದ್ದು, ಪ್ರಾಣಿಮೂಲದ್ದಲ್ಲ ಎಂಬುದು ಖಚಿತವಾಯಿತು.

ಆಕಸ್ಮಿಕ ಆವಿಷ್ಕಾರ : ೫. ಅನಿಲಗಳ ದ್ರವೀಕರಣ
ವಿಜ್ಞಾನದ ಚರಿತ್ರೆಯಲ್ಲಿ ಚಿರಕಾಲ ಉಳಿಯುವ ಹೆಸರುಗಳಲ್ಲಿ ಮೈಕೇಲ್ ಫ್ಯಾರಡೆಯದೂ ಒಂದು ಎಂಬ ಬಗ್ಗೆ ಸಂದೇಹವೇ ಇಲ್ಲ. ಅಷ್ಟು ದೊಡ್ಡ ವಿಜ್ಞಾನಿ ಎಂದು ಹೆಸರು ಗಳಿಸಿರುವ ಫ್ಯಾರಡೆ, ಶಾಲಾಕಾಲೇಜುಗಳಲ್ಲಿ ಓದಿ ಪದವೀಧರನಾಗಿ ವಿಜ್ಞಾನಿಯಾದವನಲ್ಲ. ಆತ ಒಬ್ಬ ಬಡ ಕಮ್ಮಾರನ ಮಗ. ತಂದೆಗೆ ಹತ್ತು ಜನ ಮಕ್ಕಳು. ಅವರಿಗೆಲ್ಲ ವಿದ್ಯಾಭ್ಯಾಸ ಮಾಡಿಸುವುದು ಆತನಿಗೆ ಸಾಧ್ಯವಿರಲಿಲ್ಲ. ತಕ್ಕ ಮಟ್ಟಿಗೆ ಓದುವುದು ಬರೆಯುವುದು ಕಲಿಯುವ ತನಕ ಮೈಕೇಲ್ ಶಾಲೆಗೆ ಹೋದ. ಅಲ್ಲಿಂದ ಮುಂದೆ ಓದು ಮುಂದುವರಿಸುವುದು ಅವನಿಗೆ ಸಾಧ್ಯವಾಗಲಿಲ್ಲ. ಹದಿಮೂರು ಹದಿನಾಲ್ಕು ವರ್ಷದ ಬಾಲಕನಾಗಿದ್ದಾಗ ಮೈಕೇಲ್‌ನ ತಂದೆ ಅವನನ್ನು ಲಂಡನ್ನಿಗೆ ಕರೆತಂದ. ಅಲ್ಲಿ ಪುಸ್ತಕಗಳಿಗೆ ರಟ್ಟು ಕಟ್ಟುವ ಒಬ್ಬಾತನ ಬಳಿ ಕೆಲಸ ಕಲಿಯಲು ಅವನನ್ನು ಬಿಟ್ಟ. ಅವನ ತಂದೆ ಅವನನ್ನು ಅಕಸ್ಮಾತ್ ಆ ವೃತ್ತಿಗೆ ಹಾಕಿದುದು ಅವನ ಸುದೈವ. ಏಕೆಂದರೆ, ರಟ್ಟು ಕಟ್ಟಲು ಬರುತ್ತಿದ್ದ ಪುಸ್ತಕಗಳನ್ನೇ ಓದಿ ಚುರುಕು ಬುದ್ದಿಯ ಮೈಕೇಲ್ ವಿದ್ಯಾರ್ಜನೆ ಮಾಡತೊಡಗಿದ. ದಯಾಳುವಾಗಿದ್ದ ಯಜಮಾನ ಅದಕ್ಕೆ ಅಡ್ಡಿ ಬರದಿದ್ದುದೂ ಅವನ ಅದೃಷ್ಟವೇ.
ರಟ್ಟು ಕಟ್ಟಲು ಅವನಲ್ಲಿಗೆ ಬರುತ್ತಿದ್ದ ಪುಸ್ತಕಗಳಲ್ಲಿ ವಿಜ್ಞಾನದ ಪುಸ್ತಕಗಳು ಅವನನ್ನು ಬಹುವಾಗಿ ಆಕರ್ಷಿಸಿದುವು; ಅದರಲ್ಲಿಯೂ ರಸಾಯನ ವಿಜ್ಞಾನ ಮತ್ತು ಭೌತವಿಜ್ಞಾನಗಳನ್ನು ಕುರಿತ ಪುಸ್ತಕಗಳು ಅವನಿಗೆ ಬಹು ಪ್ರಿಯವಾಗಿದ್ದುವು. ಅವನ ಅಸಾಮಾನ್ಯ ಬುದ್ದಿಶಕ್ತಿಯನ್ನೂ ವಿಜ್ಞಾನದಲ್ಲಿ ಅವನಿಗಿದ್ದ ಗಾಢ ಆಸಕ್ತಿಯನ್ನೂ ಒಬ್ಬ ಗಿರಾಕಿ ಗುರುತಿಸಿದ. ಉದಾರ ಬುದ್ದಿಯ ಆ ಗಿರಾಕಿ, ರಾಯಲ್ ಇನ್ಸ್‌ಟಿಟ್ಯೂಷನ್‌ನಲ್ಲಿ ನಡೆಯುತ್ತಿದ್ದ ವೈಜ್ಞಾನಿಕ ಉಪನ್ಯಾಸಗಳಿಗೆ ಹೋಗಲು ಮೈಕೇಲ್‌ಗೆ ಟಿಕೆಟ್‌ಗಳನ್ನು ತಂದು ಕೊಟ್ಟು ಉಪಕರಿಸಿದ. ಆಗ ರಾಯಲ್ ಇನ್ಸ್‌ಟಿಟ್ಯೂಷನ್ನಿನ ನಿರ್ದೇಶಕನಾಗಿದ್ದ ಸರ್ ಹಂಫ್ರಿ ಡೇವಿ ಸಂಜೆ ಉಪನ್ಯಾಸಗಳನ್ನು ನೀಡುತ್ತಿದ್ದ. ಫ್ಯಾರಡೇ ತುಂಬ ಆಸಕ್ತಿಯಿಂದ ಉಪನ್ಯಾಸಗಳನ್ನು ಕೇಳಿದ. ಕೊನೆಗೆ ಆ ಉಪನ್ಯಾಸಗಳ ಸಾರಾಂಶವನ್ನು ತನ್ನ ಮುದ್ದಾದ ಕೈಬರಹದಲ್ಲಿ ವಿಶದವಾಗಿ ಬರೆದ. ಹಾಳೆಗಳನ್ನೆಲ್ಲ ಜೋಡಿಸಿ ಅಚ್ಚುಕಟ್ಟಾದ ಚರ್ಮದ ಹೊದಿಕೆ ಹಾಕಿದ. ಆ ಪುಸ್ತಕಗಳನ್ನು ತೆಗೆದುಕೊಂಡು ಹೋಗಿ ಡೇವಿಗೆ ಕೊಟ್ಟು, ಆತನ ಬಳಿ ಕೆಲಸ ಮಾಡುವ ತೀವ್ರ ಅಭಿಲಾಷೆ ತನಗಿದ್ದುದನ್ನು ಆತನಿಗೆ ತಿಳಿಸಿದ. ಫ್ಯಾರಡೇ ತೋರಿದ ಶ್ರದ್ದೆ, ಕೆಲಸಗಾರಿಕೆ ಮತ್ತು ಜ್ಞಾನದಾಹವನ್ನು ಡೇವಿ ಮೆಚ್ಚಿಕೊಂಡು, ತನ್ನ ಸಹಾಯಕನಾಗಿ ಅವನನ್ನು ನೇಮಿಸಿಕೊಳ್ಳಲು ಒಪ್ಪಿಗೆ ಕೊಟ್ಟ. ಪ್ರಯೋಗಶಾಲೆಯಲ್ಲಿ ಅವನು ಮುಖ್ಯವಾಗಿ ಮಾಡಬೇಕಾಗಿದ್ದ ಕೆಲಸ– ಪ್ರಯೋಗಗಳಲ್ಲಿ ಉಪಯೋಗಿಸಿದ ಗಾಜಿನ ಪಾತ್ರೆಗಳನ್ನು ತೊಳೆದಿಡುವುದು. ಬಿಡುವಿನ ಸಮಯದಲ್ಲಿ ತನಗಿಷ್ಟ ಬಂದ ಪ್ರಯೋಗಗಳನ್ನು ಮಾಡಲು ಅಲ್ಲಿ ಅವಕಾಶವಿದ್ದುದರಿಂದ ಫ್ಯಾರಡೇ, ಆಗ ತನಗೆ ಸಿಕ್ಕುತ್ತಿದ್ದ ಸಂಬಳಕ್ಕಿಂತ ಕಡಿಮೆ ಸಂಬಳಕ್ಕೇ ಆ ಕೆಲಸವನ್ನು ಒಪ್ಪಿಕೊಂಡು 1813ರಲ್ಲಿ ರಾಯಲ್ ಇನ್ಸ್‌ಟಿಟ್ಯೂಷನ್ ಸೇರಿಕೊಂಡ.
1823ರಲ್ಲಿ ಒಂದು ದಿನ ಬೆಳಿಗ್ಗೆ ಡೇವಿ ಎಂದಿನಂತೆ ಪ್ರಯೋಗ ಶಾಲೆಗೆ ಬಂದ. ಅಲ್ಲಿಯೇ ಮೇಜಿನ ಮೇಲಿದ್ದ ಒಂದು ಗಾಜಿನ ಪಾತ್ರೆಯೊಳಗೆಲ್ಲಾ ದ್ರವ ಹನಿಗಳು ಕುಳಿತಿದ್ದುದು ಅವನ ಗಮನವನ್ನು ಸೆಳೆಯಿತು. ಪಾತ್ರೆಯ ಒಳಭಾಗ ಜಿಡ್ಡಾಗಿರುವುದರಿಂದ ನೀರಿನ ಹನಿಗಳು ಹಾಗೆ ಕುಳಿತಿವೆ ಎಂದುಕೊಂಡ. ಫ್ಯಾರಡೇ ಪಾತ್ರೆಯನ್ನು ಚೊಕ್ಕಟವಾಗಿ ತೊಳೆದಿಲ್ಲವೆಂದು ಕೋಪಗೊಂಡು ಫ್ಯಾರಡೆಯನ್ನು ಕರೆಸಿ ಅವನಿಗೆ ಛೀಮಾರಿ ಹಾಕಿದ. ಖಿನ್ನನಾದ ಫ್ಯಾರಡೇ ಯೋಚಿಸತೊಡಗಿದ. ಹಿಂದಿನ ದಿನ ಸಂಜೆ ಮನೆಗೆ ಹೋಗುವುದಕ್ಕೆ ಮುಂಚೆ ತೊಳೆಯಬೇಕಾಗಿದ್ದ ಎಲ್ಲ ಪಾತ್ರೆಗಳನ್ನೂ ಚೆನ್ನಾಗಿ ತೊಳೆದಿಟ್ಟಿದ್ದುದು ಅವನಿಗೆ ನೆನಪಿತ್ತು. ಹಾಗಾದರೆ ಜಿಡ್ಡಾಗಿರುವ ಆ ಪಾತ್ರೆ ಯಾವುದಿರಬಹುದು ಎಂಬುದು ಗೊತ್ತಾಗಲಿಲ್ಲ. ನೇರವಾಗಿ ಪ್ರಯೋಗಶಾಲೆಗೆ ಹೋಗಿ ನೋಡಿದ. ಹಿಂದಿನ ದಿನ ಕ್ಲೋರೀನ್ ಅನಿಲ ತಯಾರಿಸಲು ಉಪಯೋಗಿಸಿದ್ದ ಪಾತ್ರೆ ಅದು. ಮರುದಿನವೂ ಅದರಲ್ಲಿ ಪುನಃ ಕ್ಲೋರೀನ್ ತಯಾರಿಸಬೇಕಾದುದರಿಂದ ಅದನ್ನು ತೊಳೆಯದೆಯೇ ಇಟ್ಟಿದ್ದ; ದೂಳು ಒಳಗೆ ಬೀಳದಿರಲೆಂದು ಅದಕ್ಕೊಂದು ರಬ್ಬರ್ ಬಿರಡೆ ಹಾಕಿದ್ದ. ಅದು ತೊಳೆಯದೆ ಇಟ್ಟಿದ್ದ ಪಾತ್ರೆಯಾದರೂ ಅದರಲ್ಲಿ ಜಿಡ್ಡಿರಲು ಕಾರಣವಿರಲಿಲ್ಲ. ಏಕೆಂದರೆ, ಕ್ಲೋರೀನ್ ತಯಾರಿಸಲು ಅದನ್ನು ಹಿಂದಿನ ದಿನ ತೆಗೆದುಕೊಂಡಾಗ, ಉಪಯೋಗಿಸುವುದಕ್ಕೆ ಮುಂಚೆ ಅದನ್ನು ಚೆನ್ನಾಗಿ ತೊಳೆದಿದ್ದ. ಆದರೆ, ಒಳಗೆಲ್ಲ ಹನಿಗಳು ಕುಳಿತಿದ್ದ ಆ ಪಾತ್ರೆ ಅಂದು ಅವನ ಕಣ್ಣೆದುರಿಗೇ ಇದ್ದುದರಿಂದ ಅವನು ಏನೂ ಹೇಳುವಂತಿರಲಿಲ್ಲ. ಅದನ್ನು ಪರೀಕ್ಷಿಸುವುದಕ್ಕಾಗಿ ಆ ಪಾತ್ರೆಯನ್ನು ಕೈಗೆತ್ತಿಕೊಂಡು ಅದಕ್ಕೆ ಹಾಕಿದ್ದ ರಬ್ಬರ್ ಬಿರಡೆಯನ್ನು ತೆಗೆದ. ಕ್ಷಣಾರ್ಧದಲ್ಲಿ ಒಳಗಿದ್ದ ಹನಿಗಳೆಲ್ಲ ಮಾಯವಾಗಿ ಹೋದುವು. ಪಾತ್ರೆ ಚೊಕ್ಕಟವಾಯಿತು. ಫ್ಯಾರಡೇಗೆ ದಿಗ್ಭ್ರಮೆಯುಂಟಾಯಿತು.
ಬೇರೆಯವರಾಗಿದ್ದರೆ, ಬಹುಶಃ ಆ ಪಾತ್ರೆಯನ್ನೆತ್ತಿಕೊಂಡು ನೇರವಾಗಿ ಡೇವಿ ಇದ್ದಲ್ಲಿಗೆ ಹೋಗಿ ಅವನಿಗೆ ಆ ಪಾತ್ರೆಯನ್ನು ತೋರಿಸಿ, ನಡೆದುದೆಲ್ಲವನ್ನೂ ಹೇಳಿ ತಾನು ನಿರ್ದೋಷಿ ಎಂದು ಸಾಧಿಸುವುದಕ್ಕೆ ಮೊದಲು ಪ್ರಯತ್ನಿಸುತ್ತಿದ್ದರು. ಫ್ಯಾರಡೇ ವಿಷಯವೇ ಬೇರೆ. ತಾನು ನಿರ್ದೋಷಿ ಎಂದು ಸಾಧಿಸುವುದು ಅವನಿಗೆ ಅಷ್ಟು ಮುಖ್ಯವಾಗಿ ಕಾಣಿಸಲಿಲ್ಲ. ತಾನು ಕಣ್ಣಾರೆ ಕಂಡ ವಿಚಿತ್ರ ವಿದ್ಯಮಾನಕ್ಕೆ ಸಕಾರಣವಾದ ವಿವರಣೆ ಅವನಿಗೆ ಬೇಕಾಗಿತ್ತು. ತಾನು ಚೊಕ್ಕಟಗೊಳಿಸಿದ್ದ ಆ ಪಾತ್ರೆಯೊಳಗೆ ಹನಿಗಳು ರೂಪುಗೊಳ್ಳಲು ಕಾರಣವೇನು? ಆ ಹನಿಗಳು ಯಾತರವು? ರಬ್ಬರ್ ಬಿರಡೆ ತೆಗೆದೊಡನೆಯೇ ಆ ಹನಿಗಳು ಕಣ್ಮರೆಯಾದುದೇಕೆ? ಅವು ಎಲ್ಲಿ ಹೋದುವು? ಏಕೆ ಹೋದುವು? ಈ ಪ್ರಶ್ನೆಗಳಿಗೆ ಉತ್ತರ ಕೊಡುವುದು ಅವನಿಗೆ ಬಹು ಮುಖ್ಯವಾಗಿತ್ತು.
ಆ ಬಗ್ಗೆ ಅವನು ಗಾಢವಾಗಿ ಯೋಚಿಸತೊಡಗಿದ. ಪ್ರಶ್ನೆಗಳಿಗೆ ಉತ್ತರ ನೀಡಲು ನೆರವಾಗುವ ಒಂದು ಸುಳಿವು ಅವನಿಗೆ ಸಿಕ್ಕಿತು. ಹಿಂದಿನ ದಿನ ಕ್ಲೋರೀನ್ ತಯಾರಿಸಲು ಬೆರೆಸಿಟ್ಟಿದ್ದ ರಾಸಾಯನಿಕಗಳ ಮಿಶ್ರಣ ಪಾತ್ರೆಯಲ್ಲಿ ಮುಗಿದುಹೋಗಿರಲಿಲ್ಲ; ತಳದಲ್ಲಿ ಸ್ವಲ್ಪ ಉಳಿದಿತ್ತು. ಅದನ್ನು ಪಾತ್ರೆಯಲ್ಲಿ ಹಾಗೇ ಬಿಟ್ಟು, ಪಾತ್ರೆಗೆ ರಬ್ಬರ್ ಬಿರಡೆ ಹಾಕಿ ಸಂಜೆ ಮನೆಗೆ ಹೋಗಿದ್ದ. ಬಹುಶಃ ರಾತ್ರಿ ರಾಸಾಯನಿಕ ಕ್ರಿಯೆ ಮುಂದುವರಿದು ಪಾತ್ರೆಯಲ್ಲಿ ಕ್ಲೋರೀನ್ ಸಂಗ್ರಹವಾಗಿತ್ತೆಂದು ಕಾಣುತ್ತದೆ. ಕ್ಲೋರೀನ್ ಅನಿಲ ಹೊರಕ್ಕೆ ಹೋಗಲು ಆಸ್ಪದವಿರಲಿಲ್ಲವಾದ್ದರಿಂದ ಪಾತ್ರೆಯಲ್ಲಿ ಅದರ ಒತ್ತಡ ಅಧಿಕಗೊಂಡಿತ್ತು ಎಂದು ಫ್ಯಾರಡೆ ತೀರ್ಮಾನಿಸಿದ. ಪಾತ್ರೆಯೊಳಗಡೆ ಕಾಣಿಸಿಕೊಂಡ ಹನಿಗಳು ದ್ರವ ಕ್ಲೋರೀನ್ ಆಗಿದ್ದಿರಬೇಕೆಂದು ಫ್ಯಾರಡೆ ಊಹಿಸಿದ. ಅನಿಲ ಪದಾರ್ಥವನ್ನು ತಣಿಸಿ ಅದನ್ನು ದ್ರವೀಕರಿಸಬಹುದೆಂಬುದು ಗೊತ್ತಿತ್ತು. ಉಷ್ಣತೆಯನ್ನು ಇಳಿಸದೆಯೇ ಒತ್ತಡವನ್ನು ಹೆಚ್ಚಿಸಿಯೂ ಬಹುಶಃ ಅನಿಲವನ್ನು ದ್ರವೀಕರಿಸಬಹುದು ಎಂದು ಫ್ಯಾರಡೆ ಊಹಿಸಿದ. ಪಾತ್ರೆಗೆ ಹಾಕಿದ್ದ ರಬ್ಬರ್ ಬಿರಡೆಯನ್ನು ತೆಗೆದೊಡನೆ ಒತ್ತಡ ಕಡಿಮೆಯಾದುದರಿಂದ ದ್ರವ ಹನಿಗಳ ರೂಪದಲ್ಲಿದ್ದ ಕ್ಲೋರೀನ್ ಅನಿಲವಾಗಿ ಪಾತ್ರೆಯಿಂದ ಹೊರಕ್ಕೆ ಹೋಗಿರಬೇಕೆಂಬುದು ಫ್ಯಾರಡೆಯ ತರ್ಕ. ಬಿರಡೆ ತೆಗೆದಾಗ ಕ್ಲೋರೀನ್ ವಾಸನೆ ಮೂಗಿಗೆ ಬಡಿದುದು ಅವನ ನೆನಪಿಗೆ ಬಂದಿತು. ಆದ್ದರಿಂದ ತನ್ನ ಊಹೆ ಸರಿ ಎಂದು ಫ್ಯಾರಡೆ ತೀರ್ಮಾನಿಸಿದ.
ತನ್ನ ತೀರ್ಮಾನ ಸರಿಯೇ ಎಂದು ಪುನಃ ಪರೀಕ್ಷಿಸಲು ಫ್ಯಾರಡೆ ತಕ್ಕ ಪ್ರಯೋಗಗಳನ್ನು ಮಾಡಿ ನೋಡಿದ. ಅಧಿಕ ಒತ್ತಡದ ನೆರವಿನಿಂದ ಕ್ಲೋರೀನನ್ನು ದ್ರವೀಕರಿಸಬಹುದೆಂಬುದು ಸಿದ್ಧವಾಯಿತು. ಅನಂತರ ಇತರ ಅನಿಲಗಳನ್ನು ಅದೇ ರೀತಿ ಕೇವಲ ಒತ್ತಡದ ನೆರವಿನಿಂದ ದ್ರವೀಕರಿಸಲು ಪ್ರಯತ್ನಿಸಿದ. ಕಾರ್ಬನ್ ಡೈಆಕ್ಸೈಡ್, ಹೈಡ್ರೊಜನ್ ಸಲೆೇಡ್, ಸಲೇರ್ ಡೈ ಆಕ್ಸೈಡ್, ಅಮೋನಿಯ ಮುಂತಾದ ಹಲವಾರು ಅನಿಲಗಳನ್ನು ಯಶಸ್ವಿಯಾಗಿ ದ್ರವೀಕರಿಸಿದ.
ಆಗ ವಿಜ್ಞಾನಿಗಳಿಗೆ ಪರಿಚಯವಿದ್ದ ಅನಿಲಗಳಲ್ಲಿ ನಾಲ್ಕಾರು ವಿನಾ ಉಳಿದೆಲ್ಲ ಅನಿಲಗಳನ್ನೂ ಮುಂದಿನ ಎರಡು ದಶಕಗಳಲ್ಲಿ ದ್ರವೀಕರಿಸಲಾಯಿತು. ಆಕ್ಸಿಜನ್, ನೈಟ್ರೊಜನ್, ಹೈಡ್ರೊಜನ್, ಹೀಲಿಯಮ್ ಅನಿಲಗಳನ್ನು ಶಾಶ್ವತ ಅನಿಲಗಳೆಂದು ಕರೆಯತೊಡಗಿದರು. ಅವುಗಳನ್ನು ದ್ರವೀಕರಿಸುವುದು ಸಾಧ್ಯವೇ ಇಲ್ಲ ಎಂಬ ನಂಬಿಕೆ ಬಲವಾಗತೊಡಗಿತು.
1845ರಲ್ಲಿ ಆಂಡ್ರ್ಯೂಸ್ ಎಂಬ ಐರಿಷ್ ವಿಜ್ಞಾನಿ ಕಾರ್ಬನ್ ಡೈ ಆಕ್ಸೈಡನ್ನು ದ್ರವೀಕರಿಸಲು ಯಾವ ಯಾವ ಉಷ್ಣತೆಯಲ್ಲಿ ಎಷ್ಟೆಷ್ಟು ಒತ್ತಡ ಬೇಕಾಗುವುದೆಂದು ತಿಳಿಯಲು ಪ್ರಯೋಗಗಳನ್ನು ಕೈಗೊಂಡ. ಆತನ ಪ್ರಯೋಗಗಳಿಂದ ಒಂದು ಸ್ವಾರಸ್ಯಕರ ವಿಷಯ ಹೊರಬಿತ್ತು. ಕಾರ್ಬನ್ ಡೈ ಆಕ್ಸೈಡ್ ಅನಿಲದ ಉಷ್ಣತೆ 31 ಡಿಗ್ರಿ ಸೆಲ್ಸಿಯಸ್‌ಗಿಂತ ಮೇಲಿದ್ದರೆ ಎಷ್ಟು ಒತ್ತಡ ಪ್ರಯೋಗಿಸಿದರೂ ಅದು ದ್ರವವಾಗುವುದಿಲ್ಲ ಎಂದು ಗೊತ್ತಾಯಿತು. ಅಂದರೆ, ಆ ಉಷ್ಣತೆಯ ಮೇಲ್ಗಡೆ ಕಾರ್ಬನ್ ಡೈ ಆಕ್ಸೈಡು ಸಹ ಶಾಶ್ವತ ಅನಿಲದಂತೆ ವರ್ತಿಸುತ್ತದೆ ಎಂದು ಆತ ಕಂಡುಕೊಂಡ.
ಈ ವಿಷಯ ಪತ್ತೆಯಾದ ಕೂಡಲೇ ಸಹಜವಾಗಿ ಒಂದು ಯೋಚನೆ ಬಂದಿತು. ಬಹುಶಃ ಪ್ರತಿಯೊಂದು ಅನಿಲಕ್ಕೂ ವಿಶಿಷ್ಟವಾದ ಅಂಥ ಒಂದು ಉಷ್ಣತೆ ಇರಬಹುದು; ಆಕ್ಸಿಜನ್, ನೈಟ್ರೊಜನ್ ಮುಂತಾದವುಗಳಿಗೆ ಆ ಉಷ್ಣತೆ ತುಂಬ ಕೆಳಗಡೆ ಇರುವುದರಿಂದ ಸಾಮಾನ್ಯ ಪರಿಸ್ಥಿತಿಗಳಲ್ಲಿ ಅವು ಶಾಶ್ವತ ಅನಿಲಗಳಾಗಿ ನಮಗೆ ತೋರಬಹುದು ಎಂಬ ಊಹೆಗೆ ಅವಕಾಶವಾಯಿತು. ಮುಂದೆ ನಡೆದ ಸಂಶೋಧನೆಗಳ ಫಲವಾಗಿ ಆ ಊಹೆ ಸರಿ ಎಂದು ಕಂಡು ಬಂದಿತು.
ಆ ವಿಶಿಷ್ಟ ಉಷ್ಣತೆಯನ್ನು ಕ್ರಾಂತಿ ಉಷ್ಣತೆ ಎಂದು ಕರೆಯುತ್ತಾರೆ. ಕ್ಲೋರೀನ್‌ನ ಕ್ರಾಂತಿ ಉಷ್ಣತೆ 144 ಡಿಗ್ರಿ ಸೆಲ್ಸಿಯಸ್. ಹೈಡ್ರೊಜನ್ ಸಲೆೇಡ್‌ದು 101 ಡಿಗ್ರಿ ಸೆಲ್ಸಿಯಸ್. ಪ್ರಯೋಗ ಶಾಲೆಯ ಉಷ್ಣತೆ ಅವುಗಳಿಗಿಂತ ಸಾಕಷ್ಟು ಕೆಳಗಡೆ ಇರುವುದರಿಂದ ಕೇವಲ ಒತ್ತಡ ಉಪಯೋಗಿಸಿ ಅವುಗಳನ್ನು ದ್ರವೀಕರಿಸುವುದು ಸಾಧ್ಯವಾಯಿತು. ಆಕ್ಸಿಜನ್ ಮತ್ತು ನೈಟ್ರೊಜನ್‌ಗಳ ಕ್ರಾಂತಿ ಉಷ್ಣತೆಗಳು ಕ್ರಮವಾಗಿ –119 ಮತ್ತು –147 ಡಿಗ್ರಿ ಸೆಲ್ಸಿಯಸ್. ಆದುದರಿಂದ ಆ ಅನಿಲಗಳ ಉಷ್ಣತೆಯನ್ನು ಮೊದಲು –120 ಮತ್ತು –150ಕ್ಕೆ ಇಳಿಸಿ ಅನಂತರ ಒತ್ತಡ ಹಾಕಿದರೆ ಅವೂ ದ್ರವೀಕರಿಸುತ್ತವೆ. ಹೈಡ್ರೊಜನ್ ಮತ್ತು ಹೀಲಿಯಮ್‌ಗಳ ಕ್ರಾಂತಿ ಉಷ್ಣತೆಗಳು ಕ್ರಮವಾಗಿ –250 ಮತ್ತು –268 ಡಿಗ್ರಿ ಸೆಲ್ಸಿಯಸ್. ಆದ್ದರಿಂದ ಆ ಅನಿಲಗಳ ಉಷ್ಣತೆಯನ್ನು ಅಷ್ಟು ಕೆಳಕ್ಕಿಳಿಸಿ ಅನಂತರ ಒತ್ತಡ ಪ್ರಯೋಗಿಸಬೇಕಾಗುವುದು. ಇದನ್ನೆಲ್ಲ ಈಗ ಸಾಧಿಸಿಯಾಗಿದೆ. ಈ ಎಲ್ಲ ಮಹಾಸಾಧನೆಗಳಿಗೂ ನಾಂದಿಯಾದುದು ಯಾವುದು? ಕ್ಲೋರೀನ್ ತಯಾರಿಸುವ ರಾಸಾಯನಿಕ ಮಿಶ್ರಣ ಸ್ವಲ್ಪ ಉಳಿದಿದ್ದ ಪಾತ್ರೆಗೆ ಫ್ಯಾರಡೇ ರಬ್ಬರ್ ಬಿರಡೆ ಹಾಕಿಟ್ಟು ಮನೆಗೆ ಹೋದ ಆಕಸ್ಮಿಕ ಘಟನೆ.
ಆಕಸ್ಮಿಕ ಆವಿಷ್ಕಾರ : ೬. ಅಜೈವಿಕ ಮೂಲದಿಂದ ಯೂರಿಯ
ತಾಮ್ರ, ಕಬ್ಬಿಣ, ಸೀಸ, ಚಿನ್ನ ಮುಂತಾದ ಲೋಹಗಳನ್ನೂ ಕ್ಲೋರೀನ್, ಗಂಧಕ, ಕಾರ್ಬನ್, ಆಕ್ಸಿಜನ್ ಮುಂತಾದ ಅಲೋಹಗಳನ್ನೂ ರಸಾಯನ ವಿಜ್ಞಾನದ ಭಾಷೆಯಲ್ಲಿ `ಧಾತು‘ಗಳೆಂದು ಕರೆಯುತ್ತೇವೆ. ಯಾವ ಪದಾರ್ಥವನ್ನು ವಿಭಜಿಸಿ ಎರಡೋ ಮೂರೋ ಬೇರೆಬೇರೆ ಪದಾರ್ಥಗಳನ್ನು ಪಡೆಯಲು ಸಾಧ್ಯವಿಲ್ಲವೋ ಅಂಥ ಪದಾರ್ಥಕ್ಕೆ ಧಾತು ಎಂದು ಹೆಸರು. ಧಾತುಗಳು ಒಂದರೊಡನೊಂದು ಸೇರಿಕೊಂಡು ಸಂಯುಕ್ತಗಳಾಗುತ್ತವೆ. ಅಂಥ ಸಂಯುಕ್ತ ಪದಾರ್ಥವನ್ನು ವಿಭಜಿಸಬಹುದು. ವಿಭಜಿಸಿ, ಬೇರೆ ಬೇರೆ ಗುಣಲಕ್ಷಣಗಳಿರುವ ಎರಡು ಅಥವಾ ಹೆಚ್ಚು ಪದಾರ್ಥಗಳನ್ನು ಪಡೆಯಬಹುದು. ನೀರು ಅಂಥ  ಸಂಯುಕ್ತ. ಅದನ್ನು ವಿಭಜಿಸಿದರೆ ಹೈಡ್ರೊಜನ್ ಮತ್ತು ಆಕ್ಸಿಜನ್ ಎಂಬೆರಡು ಧಾತುಗಳು ದೊರೆಯುತ್ತವೆ. ಅಡುಗೆ ಉಪ್ಪನ್ನು ವಿಭಜಿಸಿದರೆ ಸೋಡಿಯಮ್ ಎಂಬ ಲೋಹವೂ ಕ್ಲೋರೀನ್ ಎಂಬ ಅಲೋಹ ಧಾತುವೂ ಸಿಕ್ಕುತ್ತವೆ. ಗ್ಲೂಕೋಸ್ ಎಂಬ ಸಕ್ಕರೆ ಒಂದು ಸಂಯುಕ್ತ. ಅದನ್ನು ವಿಭಜಿಸಿದರೆ ಕಾರ್ಬನ್, ಹೈಡ್ರೊಜನ್, ಆಕ್ಸಿಜನ್ ಎಂಬ ಮೂರು ಬೇರೆ ಬೇರೆ ಧಾತುಗಳು ಸಿಕ್ಕುತ್ತವೆ.
ರಾಸಾಯನಿಕ ಸಂಯುಕ್ತಗಳಲ್ಲಿ ಎರಡು ಬಗೆ ಎಂದು ವಿಜ್ಞಾನಿಗಳು ಕಳೆದ ಶತಮಾನದ ಪ್ರಾರಂಭದ ವೇಳೆಗೆ ಗುರುತಿಸಿದ್ದರು. ಕಬ್ಬಿನ ರಸದಿಂದ ತಯಾರಿಸುವ ಸಕ್ಕರೆ, ಹಣ್ಣುಹಂಪಲುಗಳಲ್ಲಿಯೂ ಜೇನು ತುಪ್ಪದಲ್ಲಿಯೂ ಕಂಡುಬರುವ ಗ್ಲೂಕೋಸ್ ಮತ್ತು ಫ್ರಕ್ಟೋಸ್ ಎಂಬ ಸಕ್ಕರೆಗಳು, ಮಾದಕ ಪಾನೀಯಗಳಲ್ಲಿರುವ ಆಲ್ಕಹಾಲ್, ನಿಂಬೆ ರಸದಲ್ಲಿರುವ ಸಿಟ್ರಿಕ್ ಆಮ್ಲ, ಮಾನವ ಮೂತ್ರದಲ್ಲಿರುವ ಯೂರಿಯ, ಸಿಂಖೋನ ಮರದ ತೊಗಟೆಯಲ್ಲಿರುವ ಮಲೇರಿಯಾಹಾರಿ ಕ್ವಿನೀನ್ – ಇವೆಲ್ಲ ಒಂದು ಬಗೆ. ಪ್ರಾಣಿ ಅಥವಾ ಸಸ್ಯಮೂಲದಿಂದ ಬಂದ ರಾಸಾಯನಿಕ ಸಂಯುಕ್ತಗಳು ಇವು. ಇವುಗಳಲ್ಲಿ ಕಂಡುಬರುವ ಧಾತುಗಳು ಕೆಲವೇ ಕೆಲವು: ಕಾರ್ಬನ್, ಹೈಡ್ರೊಜನ್, ಆಕ್ಸಿಜನ್, ನೈಟ್ರೊಜನ್ ಮತ್ತು ಆಗೊಮ್ಮೆ ಈಗೊಮ್ಮೆ ಗಂಧಕ ಅಥವಾ ರಂಜಕ. ಇತರ ಧಾತುಗಳು ತುಂಬ ವಿರಳ. ಆದರೆ ಇವುಗಳ ಅಣುಗಳಲ್ಲಿ ಸಾಮಾನ್ಯವಾಗಿ ಪರಮಾಣುಗಳ ಸಂಖ್ಯೆ ಹೆಚ್ಚು. ಉದಾಹರಣೆಗೆ, ಕಬ್ಬಿನ ಸಕ್ಕರೆಯ ಅಣುವಿನಲ್ಲಿ 45 ಪರಮಾಣುಗಳಿವೆ. ಅದರ  ಅಣುಸೂತ್ರ C12H22O11. ಸಿಟ್ರಿಕ್ ಆಮ್ಲದ ಅಣುವಿನಲ್ಲಿ 21 ಪರಮಾಣುಗಳಿವೆ (C6H8O7). ಕ್ವಿನೀನ್ ಅಣುವಿನಲ್ಲಿ 48 ಪರಮಾಣುಗಳಿವೆ (C20H24N2O2). ಇವೆಲ್ಲ ಕಾರ್ಬನ್ ಸಂಯುಕ್ತಗಳಾದುದರಿಂದ ಇವುಗಳನ್ನು ಹೆಚ್ಚಿನ ಉಷ್ಣತೆಗೆ ಕಾಯಿಸಿದಾಗ, ಆಕ್ಸಿಜನ್‌ಗೆ ಕೊರತೆ ಇದ್ದರೆ, ಸೀದುಹೋಗಿ ಇದ್ದಿಲಾಗುತ್ತವೆ; ಆಕ್ಸಿಜನ್ ಹೇರಳವಾಗಿದ್ದರೆ ಅವು ಸುಟ್ಟು, ನೀರಾವಿ, ಕಾರ್ಬನ್ ಡೈ ಆಕ್ಸೈಡ್ ಮುಂತಾದ ಅನಿಲೋತ್ಪನ್ನಗಳನ್ನು ಕೊಡುತ್ತವೆ. ಬೂದಿ ಉಳಿಯುವುದು ತುಂಬ ವಿರಳ. ಸಂಯುಕ್ತದಲ್ಲಿ ಲೋಹಗಳೇನಾದರೂ ಇದ್ದರೆ ಮಾತ್ರ ಭಸ್ಮ ಉಳಿಯುತ್ತದೆ.
ರಾಸಾಯನಿಕ ಸಂಯುಕ್ತಗಳ ಇನ್ನೊಂದು ಬಗೆ ಖನಿಜಮೂಲದಿಂದ ಬಂದವು. ಎಲ್ಲ ಲೋಹಗಳ ಅದಿರುಗಳೂ ಖನಿಜಗಳಷ್ಟೆ. ಅನೇಕ ಅಲೋಹಗಳೂ ಖನಿಜಗಳಲ್ಲಿ ಕಂಡುಬರುತ್ತವೆ. ಆದುದರಿಂದ ಇಂದು ನಮಗೆ ತಿಳಿದಿರುವ ನೂರಕ್ಕೂ ಹೆಚ್ಚು ಧಾತುಗಳೆಲ್ಲವೂ ಈ ಎರಡನೆಯ ಬಗೆಯ ಸಂಯುಕ್ತಗಳಲ್ಲಿ ಕಾಣಸಿಕ್ಕುತ್ತವೆ. ಆದರೆ ಈ ಬಗೆಯ ಸಂಯುಕ್ತಗಳ ಅಣುಗಳು ಸಾಮಾನ್ಯವಾಗಿ ಸರಳವಾದವು. ನಾಲ್ಕಾರು ಪರಮಾಣುಗಳಿಂದಾದ ಅಣುಗಳೇ ಹೆಚ್ಚು. ಹತ್ತು ಹದಿನೈದು ಪರಮಾಣುಗಳಿರುವ ಅಣುಗಳು ವಿರಳ. ಈ ಗುಂಪಿಗೆ ಸೇರಿದ ಕೆಲವು ಸುಪರಿಚಿತ ಸಂಯುಕ್ತಗಳನ್ನು ಉದಾಹರಣೆಯಾಗಿ ತೆಗೆದುಕೊಂಡಾಗ ಈ ವಿಷಯ ಸ್ಪಷ್ಟವಾಗುವುದು. ನೀರು, H2O; ಅಡುಗೆ ಉಪ್ಪು NaCl; ಪೆಟ್ಲುಪ್ಪು KNO3; ಅಮೋನಿಯ  NH3; ಮರಳಿನಲ್ಲಿರುವ ಸಿಲಿಕ SiO2; ಅಡುಗೆ ಸೋಡ NaHCO3 ಇತ್ಯಾದಿ. ಇವುಗಳನ್ನು ಕಾಯಿಸಿದಾಗ ಮೊದಲ ಗುಂಪಿನ ಸಂಯುಕ್ತಗಳಂತೆ ಸೀದು ಹೋಗುವುದಿಲ್ಲ; ಸುಟ್ಟು ನೀರಾವಿ ಮತ್ತು ಕಾರ್ಬನ್ ಡೈ ಆಕ್ಸೈಡ್‌ಗಳನ್ನು ಕೊಡುವುದಿಲ್ಲ.
ಹದಿನೆಂಟು ಹತ್ತೊಂಬತ್ತನೆಯ ಶತಮಾನಗಳಲ್ಲಿ ಜೀವಿಸಿದ್ದ ಹೆಸರಾಂತ ರಸಾಯನ ವಿಜ್ಞಾನಿ ಜೇಕಬ್ ಬರ್ಜೀಲಿಯಸ್ ಈ ಎರಡು ಬಗೆಯ ಸಂಯುಕ್ತಗಳಿಗೂ ಬೇರೆಬೇರೆ ಹೆಸರು ಕೊಟ್ಟ. ಮೊದಲ ಗುಂಪಿನ ಸಂಯುಕ್ತಗಳು ಜೀವಿಗಳಿಂದ (ಆರ್ಗ್ಯಾನಿಸಮ್) ಬಂದವಾದ್ದರಿಂದ ಅವುಗಳನ್ನು ಆರ್ಗ್ಯಾನಿಕ್ ಕಾಂಪೌಂಡ್ಸ್ – ಜೈವಿಕ ಸಂಯುಕ್ತಗಳು – ಎಂದು ಕರೆದ. ಖನಿಜಮೂಲದಿಂದ ಬಂದ ಇನ್ನೊಂದು ವರ್ಗದ ಸಂಯುಕ್ತಗಳನ್ನು ಇನ್‌ಆರ್ಗ್ಯಾನಿಕ್ ಕಾಂಪೌಂಡ್ಸ್ – ಅಜೈವಿಕ ಸಂಯುಕ್ತಗಳು – ಎಂದು ಕರೆದ. ಈ ಎರಡು ವರ್ಗದ ಸಂಯುಕ್ತಗಳೂ ಭಿನ್ನ ಸ್ವಭಾವದವು ಎಂಬುದು ಸುಸ್ಪಷ್ಟ. ಅವುಗಳ ಗುಣಲಕ್ಷಣಗಳಲ್ಲಿ ಗಮನಾರ್ಹ ವ್ಯತ್ಯಾಸವಿದೆ ಎಂಬುದರ ಬಗ್ಗೆ ಭಿನ್ನಾಭಿಪ್ರಾಯವಿಲ್ಲ. ಆದುದರಿಂದ ಎರಡು ವರ್ಗಗಳಿಗೂ ಇರುವ ವ್ಯತ್ಯಾಸವನ್ನು ಸೂಚಿಸುವ ಹೆಸರುಗಳನ್ನು ಅವಕ್ಕೆ ಕೊಡುವುದರಲ್ಲಿಯೂ ತಪ್ಪೇನಿಲ್ಲ. ಆದರೆ ಅವುಗಳಿಗಿರುವ ವ್ಯತ್ಯಾಸಕ್ಕೆ ಕಾರಣವೇನು ಎಂಬ ಬಗ್ಗೆ ಒಂದು ಸಿದ್ಧಾಂತವನ್ನು ಮಂಡಿಸಿ ಅವೆರಡಕ್ಕೂ ಇರುವ ವ್ಯತ್ಯಾಸ ಮೂಲಭೂತವಾದುದು ಎಂದು ಸಾರುವ ವಾದ ಹುಟ್ಟಿಕೊಂಡಿತು. ವಿವಾದಾಸ್ಪದವಾದ ಈ ವಾದವನ್ನು ಎತ್ತಿ ಹಿಡಿದವರಲ್ಲಿ ಬರ್ಜೀಲಿಯಸ್ ಪ್ರಮುಖ.
ಧಾತುಗಳು ಸಂಯೋಗಗೊಂಡು ಸಂಯುಕ್ತವಾಗುವಾಗ ಧಾತುಗಳ ಪರಮಾಣುಗಳು ಒಂದರೊಡನೊಂದು ಬಂಧಿಸಿಕೊಂಡು ಅಣುಗಳನ್ನು ರೂಪಿಸುವುವು ತಾನೆ? ಧಾತುಗಳ ಪರಮಾಣುಗಳನ್ನು ಹಾಗೆ ಬಂಧಿಸುವ ಬಲ ಎಂಥದು? ಅದರ ಬಗ್ಗೆ ಆಗ ಏನೊಂದೂ ತಿಳಿದಿರಲಿಲ್ಲ. ಜೈವಿಕ ಸಂಯುಕ್ತಗಳಲ್ಲಿ ಪರಮಾಣುಗಳನ್ನು ಪರಸ್ಪರ ಬಂಧಿಸುವ ಬಲವೇ ಬೇರೆ ಸ್ವರೂಪದ್ದು, ಅಜೈವಿಕ ಸಂಯುಕ್ತಗಳಲ್ಲಿ ಪಾತ್ರವಹಿಸುವ ಬಲವೇ ಬೇರೆ  ಸ್ವರೂಪದ್ದು ಎಂದು ಆ ಸಿದ್ಧಾಂತ ಘೋಷಿಸಿತು. ಜೈವಿಕ ಸಂಯುಕ್ತಗಳಲ್ಲಿ ಪಾತ್ರವಹಿಸುವ ಬಲವನ್ನು ಜೈವಿಕ ಬಲ (ವೈಟಲ್ ಫೋರ್ಸ್) ಎಂದು ಕರೆದರು. ಈ ಬಗೆಯ ಬಲವನ್ನು ಜೀವಿಗಳು ಮಾತ್ರ ನೀಡಬಲ್ಲವು. ಆದುದರಿಂದ ಜೀವಿಯೊಂದರ ನೆರವು ಪಡೆಯದೆ ಪ್ರಯೋಗ ಶಾಲೆಯಲ್ಲಿ ಯಾವ ಜೈವಿಕ ಸಂಯುಕ್ತವನ್ನೂ ತಯಾರಿಸುವುದು ಸಾಧ್ಯವಿಲ್ಲ ಎಂಬುದು ಆ ಸಿದ್ಧಾಂತದ ತೀರ್ಮಾನ. ಅದುವರೆಗೆ ಗ್ಲೂಕೋಸ್, ಆಲ್ಕಹಾಲ್, ಸಿಟ್ರಿಕ್ ಆಮ್ಲ ಮುಂತಾದ ಯಾವ ಜೈವಿಕ ಸಂಯುಕ್ತವನ್ನೂ ಪ್ರಯೋಗಶಾಲೆಯಲ್ಲಿ ತಯಾರಿಸಲು ಸಾಧ್ಯವಾಗಿರಲಿಲ್ಲವಾದ್ದರಿಂದಲೂ ಜೀವಿಗಳ ದೇಹದಿಂದ ಮಾತ್ರ ಅವುಗಳನ್ನು ಪಡೆಯಬಹುದಾಗಿದ್ದುದರಿಂದಲೂ ಜೈವಿಕ ಬಲ ಸಿದ್ಧಾಂತವನ್ನು ಅನೇಕರು ಬೆಂಬಲಿಸಿದರು.
ಜೈವಿಕ ಸಂಯುಕ್ತ ಎಂದು ಪರಿಗಣಿಸಲಾಗಿದ್ದ ಯೂರಿಯವನ್ನು ಮೊತ್ತಮೊದಲಬಾರಿಗೆ ಪ್ರಯೋಗಶಾಲೆಯಲ್ಲಿ ತಯಾರಿಸಿ, ಆ ಮೂಲಕ ಜೈವಿಕಬಲ ಸಿದ್ಧಾಂತವನ್ನು ಪೀಠದಿಂದ ಕೆಳಕ್ಕಿಳಿಸಿದವನು ಜರ್ಮನಿಯ ಯುವ ವಿಜ್ಞಾನಿ, ಫ್ರೀಡ್ರಿಖ್ ವೋಲರ್. 1828ರಲ್ಲಿ ಆತ ಕೇವಲ ಅಜೈವಿಕ ಪದಾರ್ಥಗಳನ್ನೇ ಉಪಯೋಗಿಸಿಕೊಂಡು ಯೂರಿಯವನ್ನು ಪಡೆದುದು ಆಕಸ್ಮಿಕವಾಗಿ. ಅದರಿಂದಾಗಿ ಜೈವಿಕ ಸಂಯುಕ್ತಗಳಲ್ಲಿ ಪಾಲ್ಗೊಳ್ಳುವ ಪರಮಾಣುಬಂಧಕ ಬಲಗಳಿಗೂ ಅಜೈವಿಕ ಸಂಯುಕ್ತಗಳಲ್ಲಿ ಪಾಲ್ಗೊಳ್ಳುವ ಬಲಗಳಿಗೂ ಮೂಲಭೂತ ವ್ಯತ್ಯಾಸವೇನೂ ಇಲ್ಲ ಎಂಬುದು ರುಜುವಾತಾಯಿತು. ಜೈವಿಕ ಸಂಯುಕ್ತಗಳಿಗೂ ಅಜೈವಿಕ ಸಂಯುಕ್ತಗಳಿಗೂ ಇರುವ ವ್ಯತ್ಯಾಸವನ್ನು ವಿವರಿಸಲು ಕಾಲ್ಪನಿಕ `ಜೈವಿಕ ಬಲ‘ವನ್ನು ತರಬೇಕಾದುದಿಲ್ಲ. ಆ ವ್ಯತ್ಯಾಸವನ್ನು ಬೇರೊಂದು ರೀತಿಯಲ್ಲಿ ವಿವರಿಸುವುದು ಯುಕ್ತ ಎಂಬುದು ಸಿದ್ಧವಾಯಿತು.
ವೋಲರನ ಇತಿಹಾಸ ಪ್ರಸಿದ್ಧವಾದ ಈ ಸರಳ ಆವಿಷ್ಕಾರ ಹೇಗಾಯಿತೆಂಬುದನ್ನೂ ಅದರ ಮಹತ್ವವನ್ನು ವೋಲರ್ ಗುರುತಿಸಲು ಹೇಗೆ ಸಾಧ್ಯವಾಯಿತು ಎಂಬುದನ್ನೂ ತಿಳಿದುಕೊಳ್ಳೋಣ. ವೋಲರ್ ಹುಟ್ಟಿದುದು 1800ರಲ್ಲಿ, ಜರ್ಮನಿಯ ಎಷರ್‌ಷೈಮ್ ಎಂಬಲ್ಲಿ. ಅಂದಿನ ಬಹುಪಾಲು ಪ್ರತಿಭಾವಂತ ಹುಡುಗರಂತೆ ಅವನೂ ವೈದ್ಯಕೀಯ ಶಿಕ್ಷಣ ಪಡೆಯಲು ಮಾರ್ಬುರ್ಗ್ ವಿಶ್ವವಿದ್ಯಾನಿಲಯದಲ್ಲಿ ನೋಂದಾಯಿಸಿಕೊಂಡ. ಆದರೆ ಅವನ ಪ್ರೀತಿಯ ವಿಷಯ ರಸಾಯನ ವಿಜ್ಞಾನ. ವೈದ್ಯಕೀಯ ವಿದ್ಯಾರ್ಥಿಯಾಗಿದ್ದು ಕೊಂಡೇ ರಸಾಯನ ವಿಜ್ಞಾನದಲ್ಲಿ ಸಂಶೋಧನೆ ನಡೆಸತೊಡಗಿದ. ಅವನ ಅಧ್ಯಾಪಕರಿಗೆ ಅದು ಸರಿಬೀಳಲಿಲ್ಲ. ಆಗ ವೋಲರ್ ಮಾರ್ಬುರ್ಗ್ ವಿಶ್ವವಿದ್ಯಾನಿಲಯವನ್ನು ಬಿಟ್ಟು ಹೈಡಲ್‌ಬರ್ಗ್ ವಿಶ್ವವಿದ್ಯಾನಿಲಯಕ್ಕೆ ಹೋದ. ಅಲ್ಲಿ ಪ್ರಾಧ್ಯಾಪಕನಾಗಿದ್ದ ಗೂಮೆಲಿನ್, ವೋಲರ್‌ನಂತೆಯೇ ರಸಾಯನ ವಿಜ್ಞಾನದಲ್ಲಿ ಆಸಕ್ತನಾಗಿದ್ದುದರಿಂದ ಶಿಷ್ಯನಿಗೆ ಆ ವಿಷಯದಲ್ಲಿ ಉತ್ತೇಜನ ನೀಡಿದ. ಅಷ್ಟೇ ಅಲ್ಲ, 1823ರಲ್ಲಿ ವೋಲರ್ ವೈದ್ಯಕೀಯ ಪದವೀಧರನಾದ ಮೇಲೆ ಅವನನ್ನು ಹುರಿದುಂಬಿಸಿ ಸ್ವೀಡನ್ನಿಗೆ ಕಳುಹಿಸಿದ. ಆ ಕಾಲಕ್ಕೆ ರಸಾಯನ ವಿಜ್ಞಾನಿಗಳಲ್ಲಿ ಅಗ್ರಗಣ್ಯ ಎನ್ನಿಸಿಕೊಂಡಿದ್ದ ಬರ್ಜೀಲಿಯಸ್‌ನ ನೇತೃತ್ವದಲ್ಲಿ ಸಂಶೋಧನೆ ನಡೆಸುವುದು ಯುಕ್ತವೆಂದು ಬುದ್ದಿವಾದ ಹೇಳಿ ಬರ್ಜೀಲಿಯಸ್‌ಗೆ ಪರಿಚಯ ಮಾಡಿಕೊಟ್ಟ. ಸ್ವೀಡನ್ನಿನ ಲ್ಲಿರುವಾಗ ವೋಲರ್‌ಗೆ ಜೈವಿಕ ಬಲ ಸಿದ್ಧಾಂತದ ಪರಿಚಯವಾಯಿತು. ಬರ್ಜೀಲಿಯಸ್‌ನಂತೆಯೇ ತನ್ನ ಗುರು ಗೊಮೆಲಿನ್ ಸಹ ಜೈವಿಕ ಬಲ ಸಿದ್ಧಾಂತವನ್ನು ಬೆಂಬಲಿಸುತ್ತಿದ್ದ ವಿಷಯ ಅವನಿಗೆ ಗೊತ್ತಾಯಿತು. ಆದರೆ ಪ್ರಸಿದ್ಧ ಫ್ರೆಂಚ್ ರಸಾಯನ ವಿಜ್ಞಾನಿ ಷೆವ್ರೂಲ್ ಆ ಸಿದ್ಧಾಂತವನ್ನು ವಿರೋಧಿಸುತ್ತಿದ್ದನೆಂಬುದೂ ಗೊತ್ತಾಯಿತು. ರಸಾಯನ ವಿಜ್ಞಾನದ ದಿಗ್ಗಜಗಳಲ್ಲಿ ಕೆಲವರ ಬೆಂಬಲವನ್ನೂ ಕೆಲವರ ವಿರೋಧವನ್ನೂ ಗಳಿಸಿಕೊಂಡಿದ್ದ ಆ ಸಿದ್ಧಾಂತ ಸಹಜವಾಗಿಯೇ ವೋಲರ್‌ನ ಮನಸ್ಸನ್ನು ಕೊರೆಯಲಾರಂಭಿಸಿತು.
ಸ್ವೀಡನ್ನಿನಿಂದ ಹಿಂದಿರುಗಿದ ತರುವಾಯ ವೋಲರ್ ಬರ್ಲಿನ್‌ನಲ್ಲಿ ಅಧ್ಯಾಪಕ ವೃತ್ತಿಯನ್ನು ಕೈಗೊಂಡ. ಜೊತೆಗೇ ತನಗೆ ಪ್ರಿಯವಾಗಿದ್ದ ಅಜೈವಿಕ ರಸಾಯನ ವಿಜ್ಞಾನದಲ್ಲಿ ಸಂಶೋಧನೆ ಪ್ರಾರಂಭಿಸಿದ. ಅಲ್ಯೂಮಿನಿಯಮ್ ಮತ್ತು ಬೆರಿಲಿಯಮ್ ಲೋಹಗಳನ್ನು ಮೊತ್ತಮೊದಲ ಬಾರಿಗೆ ಧಾತು ರೂಪದಲ್ಲಿ ಪ್ರತ್ಯೇಕಿಸಿದುದು ಅವನ ಎರಡು ಗಮನಾರ್ಹ ಸಾಧನೆಗಳು. ಅನಂತರ ಲೋಹದ ಸಯನೈಡ್‌ಗಳ ವಿಷಯದಲ್ಲಿ ಅವನು ಆಸಕ್ತನಾದ. ಪೊಟ್ಯಾಸಿಯಮ್ ಮತ್ತು ಸೋಡಿಯಮ್ ಸಯನೈಡ್‌ಗಳ ಸೂತ್ರಗಳು, ಕ್ರಮವಾಗಿ KCN ಮತ್ತು NaCN. ಪೊಟ್ಯಾಸಿಯಮ್ ಸಯನೈಡನ್ನು ಸೀಸದ ಆಕ್ಸೈಡ್‌ನೊಂದಿಗೆ ಕಾಯಿಸಿದರೆ ಅದು ಆಕ್ಸಿಜನ್ ಪರಮಾಣುವನ್ನು ಪಡೆದುಕೊಂಡು ಪೊಟ್ಯಾಸಿಯಮ್ ಸಯನೇಟ್ KCNO ಆಗುತ್ತದೆ. ಅದನ್ನು ಯಾವುದಾದರೊಂದು ಅಮೋನಿಯಮ್ ಲವಣದೊಂದಿಗೆ ಕಾಯಿಸಿ ಅಮೋನಿಯಮ್ ಸಯನೇಟ್ ತಯಾರಿಸುವ ಯೋಚನೆ ವೋಲರ್‌ಗೆ ಬಂದಿತು.
ಪೊಟ್ಯಾಸಿಯಮ್ ಸಯನೇಟ್ + ಅಮೋನಿಯಮ್ ಸಲ್ಫೇಟ್ –> ಪೊಟ್ಯಾಸಿಯಮ್ ಸಲ್ಫೇಟ್ + ಅಮೋನಿಯಮ್ ಸಯನೇಟ್ ರಾಸಾಯನಿಕ ಸೂತ್ರಗಳ ಪ್ರಕಾರ ನಿರೂಪಿಸುವುದಾದರೆ
2KCNO + (NH4)2SO4 –> K2SO4 + 2NH4CNO
ವೋಲರ್ ಈ ಪ್ರಯತ್ನವನ್ನು ಪ್ರಯೋಗ ಶಾಲೆಯಲ್ಲಿ ಮಾಡಿ ನೋಡಿದಾಗ ಅವನಿಗೆ ಒಂದು ಆಶ್ಚರ್ಯ ಕಾದಿತ್ತು. ಕ್ರಿಯೆಯ ಫಲವಾಗಿ ದೊರೆತ ಹರಳುಗಳು ಯೂರಿಯ ಹರಳುಗಳಂತೆಯೇ ಇದ್ದುದನ್ನು ಅವನು ಗಮನಿಸಿದ. ಜೈವಿಕ ಬಲ ಸಿದ್ಧಾಂತವನ್ನು ಕುರಿತ ವಿವಾದ ಅವನ ಮನಸ್ಸನ್ನಾವರಿಸಿದ್ದುದರಿಂದಲೂ ಜೈವಿಕ ಸಂಯುಕ್ತಗಳ ಹರಳುಗಳ ನಿಕಟ ಪರಿಚಯ ಅವನಿಗೆ ಇದ್ದುದರಿಂದಲೂ ಆ ಹರಳುಗಳು ಯೂರಿಯದವೆಂದು ಗುರುತಿಸುವುದು ಅವನಿಗೆ ಸಾಧ್ಯವಾಯಿತು.
ಸಾಧ್ಯವಿರುವ ಎಲ್ಲ ರಾಸಾಯನಿಕ ಪರೀಕ್ಷೆಗಳನ್ನೂ ಮಾಡಿದ. ಎಲ್ಲವೂ ಆ ತೀರ್ಮಾನವನ್ನೇ ಸಮರ್ಥಿಸಿದುವು. ಯೂರಿಯ ಅಲ್ಲಿ ಹೇಗೆ ಬಂತು ಎಂಬ ಪ್ರಶ್ನೆಗೆ ಉತ್ತರ ಬೇಕಾಯಿತು.
ವೋಲರ್ ನಿರೀಕ್ಷಿಸಿದ್ದ ಅಮೋನಿಯಮ್ ಸಯನೇಟ್ ಎಂಬುದು ಸಯನಿಕ್ ಆಮ್ಲದ (HCNO) ಅಮೋನಿಯಮ್ ಲವಣ ತಾನೆ? ಅಂದರೆ, ಸಯನಿಕ್ ಆಮ್ಲದಲ್ಲಿನ ಹೈಡ್ರೊಜನ್ ಪರಮಾಣುವಿನ ಸ್ಥಾನದಲ್ಲಿ ಅಮೋನಿಯಮ್ (NH4) ಪರಮಾಣುಗುಚ್ಛವನ್ನು ಆದೇಶಿಸಿದರೆ ಬರುವ ಲವಣ. ಅದರ ಸೂತ್ರ ಸಹಜವಾಗಿಯೇ NH4CNO. ಯೂರಿಯ ಅಣುವಿನಲ್ಲಾದರೋ ಎರಡು (NH2) ಪರಮಾಣುಗುಚ್ಛಗಳು CO ಗುಚ್ಛಕ್ಕೆ ಬಂಧಿಸಿಕೊಂಡಿವೆ. ಆದ್ದರಿಂದ ಅದರ ಸೂತ್ರ (NH2)2CO. ಎರಡರ ಸೂತ್ರಗಳಲ್ಲಿಯೂ ವಿವಿಧ ಧಾತುಗಳ ಪರಮಾಣುಗಳ ಸಂಖ್ಯೆ ಒಂದೇ ಆಗಿರುವುದನ್ನು ಅವನು ಗಮನಿಸಿದ: ನಾಲ್ಕು ಹೈಡ್ರೊಜನ್, ಎರಡು ನೈಟ್ರೊಜನ್, ಒಂದು ಕಾರ್ಬನ್ ಮತ್ತು ಒಂದು ಆಕ್ಸಿಜನ್. ಪೊಟ್ಯಾಸಿಯಮ್ ಸಯನೇಟ್ ಮತ್ತು ಅಮೋನಿಯಮ್ ಸಲ್ಫೇಟುಗಳ ಮಿಶ್ರಣವನ್ನು ಕಾಯಿಸಿದಾಗ ವೋಲರ್ ನಿರೀಕ್ಷಿಸಿದಂತೆ ವಾಸ್ತವವಾಗಿ ಅಮೋನಿಯಮ್ ಸಯನೇಟ್ NH4CNO ರೂಪುಗೊಂಡಿತೆಂದೂ ಅನಂತರ ಅದರಲ್ಲಿರುವ ಪರಮಾಣುಗಳೇ ಬೇರೆ ರೀತಿಯಲ್ಲಿ ಜೋಡಿಸಿಕೊಂಡುದರಿಂದ ಯೂರಿಯ ಉತ್ಪತ್ತಿಯಾಯಿತೆಂದೂ ತೀರ್ಮಾನಿಸುವುದು ಅನಿವಾರ್ಯವಾಯಿತು.
ಈ ಆವಿಷ್ಕಾರ ಇನ್ನೊಂದು ರೀತಿಯಲ್ಲಿ ತುಂಬ ಮಹತ್ವ ಉಳ್ಳದ್ದು. ಅಂದಿನವರೆಗೆ, ಪ್ರತಿಯೊಂದು ರಾಸಾಯನಿಕ ಸಂಯುಕ್ತಕ್ಕೂ ಒಂದು ಸೂತ್ರವನ್ನು ಬರೆಯಬಹುದು, ಆ ಸೂತ್ರವನ್ನು ನೋಡಿ ಅದು ಯಾವ ಸಂಯುಕ್ತದ್ದೆಂದು ಹೇಳಬಹುದು ಎಂಬ ಭಾವನೆ ಇತ್ತು. ಮೊತ್ತಮೊದಲ ಬಾರಿಗೆ ಎರಡು ಬೇರೆ ಬೇರೆ ಸಂಯುಕ್ತಗಳಿಗೆ ಒಂದೇ ಸೂತ್ರವಿರುವುದು ಬೆಳಕಿಗೆ ಬಂದಿತು. N2H4CO ಎಂಬ ಸೂತ್ರ ಅಮೋನಿಯಮ್ ಸಯನೇಟ್‌ದೂ ಹೌದು, ಯೂರಿಯದ್ದೂ ಹೌದು. ಹೀಗೆ ಒಂದೇ ಸೂತ್ರವಿರುವ ಎರಡು ಅಥವಾ ಹೆಚ್ಚು ಸಂಯುಕ್ತಗಳಿರುವ ವಿದ್ಯಮಾನಕ್ಕೆ ಈಗ ಸಮಾಂಗತೆ (ಐಸೊಮೆರಿಸಂ) ಎನ್ನುತ್ತಾರೆ. ಆ ಸಂಯುಕ್ತಗಳನ್ನು ಸಮಾಂಗಿಗಳು (ಐಸೊಮರ್) ಎನ್ನುತ್ತಾರೆ. ಅದೇ ಪರಮಾಣುಗಳು ಬೇರೆಬೇರೆ ರೀತಿಯಲ್ಲಿ ಜೋಡಿಸಿಕೊಂಡಿರುವುದರಿಂದ ಬೇರೆ ಬೇರೆ ಸಂಯುಕ್ತಗಳು ರೂಪುಗೊಂಡಿವೆ. ಜೋಡಣೆಯ ವ್ಯತ್ಯಾಸವನ್ನು ತೋರಿಸಲು ಅಮೋನಿಯಮ್ ಸಯನೇಟ್‌ಗೆ NH4CNO ಹಾಗೂ ಯೂರಿಯಕ್ಕೆ (NH2)2CO ಎಂಬ ಸೂತ್ರಗಳನ್ನು ಬಳಸುತ್ತಾರೆ. ಅಣುಗಳ ರಚನೆಯನ್ನು ಸೂಚಿಸುವುದರಿಂದ ಇವು ರಚನಾ ಸೂತ್ರಗಳು. ಇಂದು ಅಗಾಧವಾಗಿ ಬೆಳೆದಿರುವ ಜೈವಿಕ ರಸಾಯನ ವಿಜ್ಞಾನದಲ್ಲಿ ಸಮಾಂಗತೆ ಸರ್ವಸಾಮಾನ್ಯ.
ಜೈವಿಕ ಸಂಯುಕ್ತಗಳ ಅಣುಗಳಲ್ಲಿ ಜೈವಿಕ ಬಲ ಎಂಬುದು ಇಲ್ಲ ಎನ್ನುವುದಾದರೆ ಎರಡು ವರ್ಗದ ಸಂಯುಕ್ತಗಳಲ್ಲಿ ಸ್ಪಷ್ಟ ವ್ಯತ್ಯಾಸಗಳು ಕಾಣಬರುವುದೇಕೆ? ಕಾರ್ಬನ್ ಪರಮಾಣುವಿಗಿರುವ ಒಂದು ವಿಚಿತ್ರ  ಗುಣ ಅದಕ್ಕೆ ಕಾರಣ. ಜೈವಿಕ ಸಂಯುಕ್ತಗಳೆಲ್ಲ ಕಾರ್ಬನ್ ಸಂಯುಕ್ತಗಳು. ಕಾರ್ಬನ್ ಪರಮಾಣುಗಳು ಒಂದರೊಡನೊಂದು ಬಂಧಿಸಿಕೊಂಡು ಉದ್ದುದ್ದನಾದ ಸರಪಳಿಗಳನ್ನು ರೂಪಿಸಬಲ್ಲವು. ಸರಪಳಿಯ ಎರಡು ತುದಿಗಳಲ್ಲಿರುವ ಕಾರ್ಬನ್ ಪರಮಾಣುಗಳೂ ಪರಸ್ಪರ ಬಂಧಿಸಿಕೊಂಡು ಚಕ್ರೀಯ ರಚನೆಗಳನ್ನುಂಟುಮಾಡಬಲ್ಲವು. ಇದು ಬೇರೆ ಬೇರೆ ರೀತಿಯಲ್ಲಿ ಆಗಬಹುದಾದ್ದರಿಂದ ಲಕ್ಷಾಂತರ ಕಾರ್ಬನ್ ಸಂಯುಕ್ತಗಳು ಸಾಧ್ಯ. ಅವುಗಳಲ್ಲಿ ಸಮಾಂಗತೆ ಸರ್ವಸಾಮಾನ್ಯ. ಒಂದೇ ಸೂತ್ರವಿರುವ ಹತ್ತಾರು ಸಂಯುಕ್ತಗಳು ಸಾಧ್ಯ. ಹೀಗಿರುವುದರಿಂದ “ಆರ್ಗ್ಯಾನಿಕ್ ಕೆಮಿಸ್ಟ್ರಿ‘’ ಎಂಬ ಶಬ್ದ ಹಾಗೆಯೇ ಉಳಿದಿರುವುದಾದರೂ ಆ ಶಬ್ದಕ್ಕೆ ಈಗಿನವರು ನೀಡುವ ವ್ಯಾಖ್ಯೆಯೇ ಬೇರೆ. `ಜೈವಿಕ ಮೂಲದ ಸಂಯುಕ್ತಗಳನ್ನು ಕುರಿತ ಶಾಸ್ತ್ರ‘ ಎಂದು ಈಗ ಹೇಳುವುದಿಲ್ಲ. ಹೆಚ್ಚು ಕಡಿಮೆ ಅಜೈವಿಕ ಸಂಯುಕ್ತಗಳಂತೆಯೇ ವರ್ತಿಸುವ ಕಾರ್ಬನ್ ಡೈಆಕ್ಸೈಡ್, ಕಾರ್ಬನ್ ಮಾನಾಕ್ಸೈಡ್, ಕಾರ್ಬೊನೇಟುಗಳು ಮುಂತಾದ ಹತ್ತಾರು ಸರಳ ಸಂಯುಕ್ತಗಳನ್ನುಳಿದು ಇತರ ಎಲ್ಲ ಕಾರ್ಬನ್ ಸಂಯುಕ್ತಗಳೂ ಆ ಶಾಸ್ತ್ರದ ವ್ಯಾಪ್ತಿಯಲ್ಲಿ ಬರುವುದರಿಂದ ಕಾರ್ಬನ್ ಸಂಯುಕ್ತಗಳನ್ನು ಕುರಿತ ಶಾಸ್ತ್ರವೇ `ಆರ್ಗ್ಯಾನಿಕ್ ಕೆಮಿಸ್ಟ್ರಿ‘ ಎಂದು ವ್ಯಾಖ್ಯೆ ನೀಡುವುದು ಇಂದಿನ ರೂಢಿ. ಆದುದರಿಂದ ಕನ್ನಡದಲ್ಲಿ ಬಳಸಲು ಅದಕ್ಕೊಂದು ಶಬ್ದವನ್ನು ಆರಿಸುವುದಾದರೆ, ಕಾರ್ಬನಿಕ ರಸಾಯನ ವಿಜ್ಞಾನ ಎಂದು ಕರೆಯಲು ಅಡ್ಡಿ ಇಲ್ಲ. `ಇನ್‌ಆರ್ಗ್ಯಾನಿಕ್ ಕೆಮಿಸ್ಟ್ರಿ‘ಯನ್ನು `ಅಕಾರ್ಬನಿಕ ರಸಾಯನ ವಿಜ್ಞಾನ‘ ಎನ್ನಬಹುದು.
ಆಕಸ್ಮಿಕ ಆವಿಷ್ಕಾರ : ೭. ಕಾರ್ಡೈಟ್ ಮತ್ತು ಡೈನಾಮೈಟ್
ಷಾನ್‌ಬೈನ್ ಕಳೆದ ಶತಮಾನದ ಮೊದಲ ದಶಕಗಳಲ್ಲಿ ಜೀವಿಸಿದ್ದ ಒಬ್ಬ ರಸಾಯನ ವಿಜ್ಞಾನಿ. ಅವನು ಹುಟ್ಟಿದ್ದು 1799ರಲ್ಲಿ, ಜರ್ಮನಿಯ ಮೆತ್ಸಿಂಗನ್ ಎಂಬಲ್ಲಿ. ಅವನ ವಿದ್ಯಾಭ್ಯಾಸವೂ ಜರ್ಮನಿಯಲ್ಲೇ, ಟ್ಯೂಬಿಂಗೆನ್ ಮತ್ತು ಎರ್ಲಾಂಗೆನ್ ನಗರಗಳಲ್ಲಿ. ಅನಂತರ ಆತ ಸ್ವಿಟ್ಸರ್ಲೆಂಡ್‌ನ ಬ್ಯಾಸೆಲ್ ವಿಶ್ವವಿದ್ಯಾನಿಲಯದಲ್ಲಿ ಅಧ್ಯಾಪಕ ವೃತ್ತಿಯನ್ನು ಕೈಗೊಂಡ. ಅಲ್ಲಿಯೇ ಪ್ರಾಧ್ಯಾಪಕನಾದ. ಪರಿಷ್ಕೃತವಾದ ಸುಸಜ್ಜಿತ ಪ್ರಯೋಗಗಳು ಇನ್ನೂ ರೂಢಿಗೆ ಬಂದಿರದಿದ್ದ ಕಾಲ ಅದು. ವಿಜ್ಞಾನಿಗಳು ಅನೇಕ ವೇಳೆ ಅವಶ್ಯ ಸಾಮಗ್ರಿಗಳನ್ನು ಹೊಂದಿಸಿಕೊಂಡು ಮನೆಯಲ್ಲಿಯೇ ತಮ್ಮ ಪ್ರಯೋಗಗಳನ್ನು ನಡೆಸುತ್ತಿದ್ದರು. ಷಾನ್‌ಬೈನ್ ಕೂಡ ಹಾಗೆ ತನ್ನ ಮನೆಯ ಅಡಿಗೆ ಕೊಠಡಿಯಲ್ಲಿಯೇ ರಾಸಾಯನಿಕ ಪ್ರಯೋಗಗಳನ್ನು ಮಾಡುತ್ತಿದ್ದ. ಪದಾರ್ಥಗಳನ್ನು ಕಾಯಿಸಲು ಅಲ್ಲಿದ್ದ ಇದ್ದಿಲು ಒಲೆಯನ್ನೇ ಉಪಯೋಗಿಸಿಕೊಳ್ಳುತ್ತಿದ್ದ. ಅವನ ಈ ಚಾಳಿ ಅವನ ಪತ್ನಿಗೆ ಸರಿಬೀಳುತ್ತಿರಲಿಲ್ಲ. ಆದುದರಿಂದ ಆಕೆ ಎಲ್ಲಿಗಾದರೂ ಎರಡುಮೂರು ಗಂಟೆಕಾಲ ಹೋಗಬೇಕಾದಾಗ, ಅಂಥ ಸಂದರ್ಭಕ್ಕಾಗಿ ಕಾದಿರುತ್ತಿದ್ದ ಷಾನ್‌ಖೈನ್, ಆಕೆ ಮನೆಯಲ್ಲಿಲ್ಲದಿರುವಾಗ ಅಡಿಗೆ ಮನೆಯನ್ನು ಉಪಯೋಗಿಸಿಕೊಳ್ಳುತ್ತಿದ್ದ. 1848ರಲ್ಲಿ ಹಾಗೆ ಯಾವುದೋ ಪ್ರಯೋಗವನ್ನು ಕೈಗೊಂಡು ಸಲೂೇರಿಕ್ ಮತ್ತು ನೈಟ್ರಿಕ್ ಆಮ್ಲಗಳ ಮಿಶ್ರಣವನ್ನು ಕಾಯಿಸುತ್ತಿದ್ದನಂತೆ. ಅಕಸ್ಮಾತ್ ಅದು ನೆಲದ ಮೇಲೆ ಚೆಲ್ಲಿಹೋಯಿತು. ಗಾಬರಿಗೊಂಡ ಷಾನ್‌ಬೈನ್ ಅದನ್ನು ಕೂಡಲೇ ಒರೆಸಲು ಬಟ್ಟೆಗಾಗಿ ಹುಡುಕಾಡಿದ. ಆತನ ಪತ್ನಿ ಅಡಿಗೆ ಕೆಲಸದಲ್ಲಿ ತೊಡಗಿರುವಾಗ ಉಪಯೋಗಿಸುತ್ತಿದ್ದ ಏಪ್ರನ್ ಅಲ್ಲಿತ್ತು. ಅದನ್ನೇ ತೆಗೆದುಕೊಂಡು ನೆಲದ ಮೇಲೆ ಚೆಲ್ಲಿದ್ದ ಆಮ್ಲವನ್ನು ಒರೆಸಿದ. ಅನಂತರ ಆ ಏಪ್ರನ್ನನ್ನು ನೀರಿನಲ್ಲಿ ಜಾಲಾಡಿ, ಕಸಗಿ, ಹೆಂಡತಿ ಹಿಂದಿರುಗುವುದಕ್ಕೆ ಮುಂಚೆ ಒಣಗಿಸಿಬಿಡುವುದಕ್ಕಾಗಿ ಅದನ್ನು ಇದ್ದಿಲು ಒಲೆಯ ಮೇಲ್ಗಡೆ ಹರವಿದ. ಕೆಂಡದ ಝಳ ಬಡಿಯುತ್ತಿದ್ದುದರಿಂದ ಅದು ಬೇಗ ಒಣಗಿತು. ಆದರೆ ಅದು ಪೂರ್ತಿ ಒಣಗಿದುದೇ ತಡ, ಸ್ಫೋಟಿಸಿ ಪೂರಾ ಸುಟ್ಟುಹೋಯಿತು.
ಹೆಂಡತಿ ಮನೆಗೆ ಹಿಂದಿರುಗಿದ ಮೇಲೆ ಏನು ನಡೆಯಿತೋ ಗೊತ್ತಿಲ್ಲ. ಆದರೆ ಆ ಆಕಸ್ಮಿಕದಿಂದ ಷಾನ್‌ಬೈನ್‌ಗೂ ರಸಾಯನ ವಿಜ್ಞಾನಕ್ಕೂ ಲಾಭವಾದುದು ಗೊತ್ತು. ಆಕಸ್ಮಿಕಕ್ಕೆ ಏನು ಕಾರಣ, ಏಪ್ರನ್ ಸಿಡಿದು ದಹಿಸಿಹೋದುದೇಕೆ – ಎಂಬ ಪ್ರಶ್ನೆಗಳು ಷಾನ್‌ಬೈನನ ತಲೆ ತಿನ್ನತೊಡಗಿದುವು. ಆ ಪ್ರಶ್ನೆಗಳಿಗೆ ಉತ್ತರ ನೀಡುವ ಯತ್ನದಲ್ಲಿ ಆತ ಕೆಲವು ಪ್ರಯೋಗಗಳನ್ನು ಮಾಡಿದ. ಅವುಗಳ ಆಧಾರದ ಮೇಲೆ ಖಚಿತ ತೀರ್ಮಾನಕ್ಕೆ ಬಂದ. ಏಪ್ರನ್ ಹತ್ತಿಯ ಬಟ್ಟೆಯದಾದ್ದರಿಂದ ಅದರ ಬಹುಭಾಗ ಸೆಲ್ಯುಲೋಸ್ ಆಗಿತ್ತು. ಸಲೂೇರಿಕ್ ಮತ್ತು ನೈಟ್ರಿಕ್ ಆಮ್ಲಗಳ ಮಿಶ್ರಣ ಅದರ ಮೇಲೆ ವರ್ತಿಸಿ ಸೆಲ್ಯೂಲೋಸನ್ನು ಸೆಲ್ಯೂಲೋಸ್ ನೈಟ್ರೇಟ್ ಆಗಿ ಪರಿವರ್ತಿಸಿತು. ಆ ಸೆಲ್ಯೂಲೋಸ್ ನೈಟ್ರೇಟು (ಇದನ್ನು ನೈಟ್ರೊ ಸೆಲ್ಯುಲೋಸ್ ಎಂದೂ ಕರೆಯುತ್ತಾರೆ) ಬಹು ಸುಲಭವಾಗಿ ಹೊತ್ತಿಕೊಂಡು ಸ್ಫೋಟಿಸಿಬಿಡುತ್ತದೆ. ಬೂದಿಯನ್ನಾಗಲೀ ಹೊಗೆಯನ್ನಾಗಲೀ ಉತ್ಪತ್ತಿಮಾಡದೆ ಸಂಪೂರ್ಣವಾಗಿ ದಹಿಸಿಬಿಡುತ್ತದೆ. ಇಷ್ಟು ವಿಷಯ ಆ ಘಟನೆಯ ಪರಿಣಾಮವಾಗಿ ಹೊರಬಿತ್ತು.
ಹತ್ತಿ, ಹೆಚ್ಚುಕಡಿಮೆ ಶುದ್ಧ ಸೆಲ್ಯುಲೋಸ್. ಸಲೂೇರಿಕ್ ಮತ್ತು ನೈಟ್ರಿಕ್ ಆಮ್ಲಗಳ ಮಿಶ್ರಣ ಅದನ್ನು ಸೆಲ್ಯುಲೋಸ್ ನೈಟ್ರೇಟ್ ಆಗಿ ಪರಿವರ್ತಿಸುತ್ತದೆ. ರಾಸಾಯನಿಕ ಪರಿವರ್ತನೆಯ ಅನಂತರವೂ ಅದು ನೋಡುವುದಕ್ಕೆ ಹತ್ತಿಯಂತೆಯೇ ಇರುತ್ತದೆ; ಆದರೆ ಸ್ಪೋಟಿಸಬಲ್ಲುದು. ಆದ್ದರಿಂದ ಅದಕ್ಕೆ ಕೋವಿ ಹತ್ತಿ (gun cotton) ಎಂಬ ಹೆಸರು ಬಂದಿದೆ. ಯುದ್ಧಕಾರ್ಯದಲ್ಲಿ ಕೋವಿ ಹತ್ತಿಗೆ ಒಳ್ಳೆಯ ಭವಿಷ್ಯವಿದೆ ಎಂಬುದನ್ನು ಷಾನ್‌ಬೈನ್ ಕಂಡುಕೊಂಡ. ಅದುವರೆಗೆ ಐದಾರು ಶತಮಾನಗಳ ಕಾಲ ಫಿರಂಗಿ, ಕೋವಿ ಮುಂತಾದವುಗಳಿಂದ ಗುಂಡು ಹಾರಿಸಲು ಕೋವಿ ಮದ್ದನ್ನು (gun powder) ಉಪಯೋಗಿಸುತ್ತಿದ್ದರು. ಕೋವಿ ಮದ್ದು ಎಂಬುದು ಗಂಧಕ, ಇದ್ದಿಲುಪುಡಿ ಮತ್ತು ಪೆಟ್ಲುಪ್ಪುಗಳ ಮಿಶ್ರಣ. ಅದನ್ನು ಸಿಡಿಮದ್ದಾಗಿ ಉಪಯೋಗಿಸಿದಾಗ ತುಂಬ ಹೊಗೆ ಬರುತ್ತಿದ್ದುದರಿಂದ ಸಿಪಾಯಿಗಳ ಕೈ, ಮೈ, ಮುಖಗಳೆಲ್ಲ ಮಸಿಯಿಂದ ಕಪ್ಪಾಗುತ್ತಿತ್ತು; ಕೋವಿ ನಳಿಕೆ ಮಸಿಗಟ್ಟುತ್ತಿತ್ತು; ಯುದ್ಧಭೂಮಿ ಹೊಗೆಯಿಂದ ತುಂಬಿಹೋಗುತ್ತಿತ್ತು. ಕೋವಿ ಹತ್ತಿ ಬಳಸುವುದರಿಂದ ಈ ತೊಂದರೆಗಳೆಲ್ಲ ನಿವಾರಣೆಯಾಗುವುವೆಂದೂ ಈಗ ಕೋವಿ ಹತ್ತಿ ಸಿಕ್ಕಿರುವುದರಿಂದ ನಮಗೆ ಧೂಮರಹಿತ ಮದ್ದು ಸಿಕ್ಕಂತಾಯಿತೆಂದೂ ಷಾನ್‌ಬೈನ್ ಪ್ರಚಾರ ಮಾಡಿದ. ಪರಿಣಾಮವಾಗಿ ಕೋವಿ ಹತ್ತಿ ತಯಾರಿಸುವ ಅನೇಕ ಕಾರ್ಖಾನೆಗಳು ಹುಟ್ಟಿಕೊಂಡುವು. ಆದರೆ ಅವು ಬಹುಕಾಲ ನಡೆಯಲಿಲ್ಲ. ಏಕೆಂದರೆ ಕೋವಿಹತ್ತಿ ತುಂಬ ಅಪಾಯಕಾರಿ. ಎಷ್ಟೋ ವೇಳೆ ಅದು ಕಾರ್ಖಾನೆ ಬಿಟ್ಟು ಹೊರಬರುವುದರೊಳಗೇ ಸ್ಪೋಟನೆಯುಂಟಾಗಿ ತುಂಬ ಸಾವುನೋವುಗಳಿಗೆ ದಾರಿಯಾಯಿತು.
ಷಾನ್‌ಬೈನ್ ಕೋವಿ ಹತ್ತಿಯನ್ನು ತಯಾರಿಸಿದ ಎರಡೇ ವರ್ಷಗಳಲ್ಲಿ ಇಟಲಿಯ ಸೊಬ್ರೇರೋ ಇನ್ನೊಂದು ಆಕರ್ಷಕ ಸ್ಪೋಟಕವನ್ನು ತಯಾರಿಸಿದ. ಸಲ್ಫೋರಿಕ್ ಮತ್ತು ನೈಟ್ರಿಕ್ ಆಮ್ಲಗಳ ಮಿಶ್ರಣ ಇತರ ಯಾವುದಾದರೂ ಪದಾರ್ಥಗಳ ಮೇಲೆ ವರ್ತಿಸಿ ಇಂಥ ಸ್ಪೋಟಕ ದ್ರವ್ಯಗಳನ್ನು ಉತ್ಪತ್ತಿ ಮಾಡಬಹುದೇ ಎಂಬ ಯೋಚನೆಯೇ ಬಹುಶಃ ಸೊಬ್ರೇರೋನ ಪ್ರಯೋಗಗಳಿಗೆ ಪ್ರಚೋದನೆ ನೀಡಿತೆಂದು ಕಾಣುತ್ತದೆ. ಆ ಆಮ್ಲಮಿಶ್ರಣವನ್ನು ಗ್ಲಿಸರೀನ್ ಮೇಲೆ ಪ್ರಯೋಗಿಸಿ ಗ್ಲಿಸರೀನ್ ನೈಟ್ರೇಟ್ ಎಂಬ ದ್ರವ ಸ್ಫೋಟಕವನ್ನು ಆತ ತಯಾರಿಸಿದ. ಅದನ್ನು ನೈಟ್ರೊಗ್ಲಿಸರೀನ್ ಎಂದೂ ಕರೆಯುತ್ತಾರೆ.
ಷಾನ್‌ಬೈನ್‌ನ ನೈಟ್ರೊಸೆಲ್ಯೂಲೋಸ್ ಮತ್ತು ಸೊಬ್ರೇರೋನ ನೈಟ್ರೊಗ್ಲಿಸರೀನ್ ಎರಡನ್ನೂ ಉಪಯೋಗಿಸಿಕೊಂಡು ಕಾರ್ಯಸಾಧ್ಯವಾದ, ನಿಜವಾದ ಧೂಮರಹಿತ ಮದ್ದನ್ನು ತಯಾರಿಸಲು ಅಲ್ಲಿಂದ ನಾಲ್ಕೈದು ದಶಕಗಳೇ ಬೇಕಾಯಿತು. 1891ರಲ್ಲಿ ಸರ್ ಫ್ರೆಡರಿಕ್ ಅಬೆಲ್ ಮತ್ತು ಸರ್ ಜೇಮ್ಸ್ ಡೀವಾರ್ ಎಂಬಿಬ್ಬರು ಬ್ರಿಟಿಷ್ ವಿಜ್ಞಾನಿಗಳು ಆ ಎರಡು ಸಿಡಿಮದ್ದುಗಳ ಜೊತೆಗೆ ಸ್ವಲ್ಪ ಪೆಟ್ರೋಲಿಯಮ್ ಜೆಲ್ಲಿ (ವ್ಯಾಸಲಿನ್) ಸೇರಿಸಿ ಅಂಟಂಟಾಗಿರುವ ನಾರಿನಂಥ ಒಂದು ಮಿಶ್ರಣವನ್ನು ತಯಾರಿಸಿದರು. ಅದನ್ನು ಒಣಗಿಸಿ ಹುರಿಮಾಡಬಹುದಾದುದರಿಂದ ಅದಕ್ಕೆ ಕಾರ್ಡೈಟ್ ಎಂದು ನಾಮಕರಣ ಮಾಡಲಾಯಿತು. ಕಾರ್ಡ್ (cord) ಎಂದರೆ ಹುರಿ. ಹುರಿಯನ್ನು ಕತ್ತರಿಸಿ ಇಷ್ಟವಾದಷ್ಟು ಉದ್ದದ ತುಂಡುಗಳನ್ನು ಮಾಡಿಟ್ಟುಕೊಳ್ಳಬಹುದು. ಇದು ಬಹುಮಟ್ಟಿಗೆ ಸುರಕ್ಷಿತವಾದ ಪದಾರ್ಥ ಮತ್ತು ನಿಜಕ್ಕೂ ಧೂಮರಹಿತ ಮದ್ದು. ಈಗಲೂ ಅದರ ಉಪಯುಕ್ತತೆ ಮಾಸಿಲ್ಲ.
ಷಾನ್‌ಬೈನ್ ಹಾಗೂ ಸೊಬ್ರೇರೊ ನೀಡಿದ ಸ್ಫೋಟಕ ದ್ರವ್ಯಗಳನ್ನು ಹೀಗೆ ಒಂದು ಕಡೆ ಯುದ್ಧೋದ್ದೇಶಗಳಿಗಾಗಿ ಪಳಗಿಸಿಕೊಳ್ಳುವ ಪ್ರಯತ್ನಗಳು ನಡೆದಿದ್ದಾಗ ಇನ್ನೊಂದು ಕಡೆ ರಚನಾತ್ಮಕ ಕಾರ್ಯಗಳಿಗೆ ಬಳಸಿಕೊಳ್ಳುವ ಪ್ರಯತ್ನಗಳೂ ನಡೆದಿದ್ದುವು. ಸ್ವೀಡನ್ನಿನ ಅಲ್ರೆೇಡ್ ನೊಬೆಲ್ 1850ರಲ್ಲಿ ಕೇವಲ ಹದಿನೇಳರ ಯುವಕ. ಯಶಸ್ವೀ ಉಪಜ್ಞಕನಾಗಿದ್ದ ಆತನ ತಂದೆ, ಮಗನನ್ನೂ ಅದೇ ಜಾಡಿನಲ್ಲಿ ಬಿಡುವ ಉದ್ದೇಶದಿಂದ ಹದಿವಯಸ್ಸಿನ ಮಗನನ್ನು ದೂರದ ಅಮೆರಿಕಕ್ಕೆ ಕಳಿಸಿದ. ಹಲವಾರು ಉಪಜ್ಞೆಗಳಿಂದ ಖ್ಯಾತನಾಗಿ ಅಮೆರಿಕಕ್ಕೆ ವಲಸೆ ಹೋಗಿದ್ದ ತನ್ನ ದೇಶೀಯನಾದ ಎರಿಕ್‌ಸನ್ ಜೊತೆಗೆ ಮಗ ಕೆಲಕಾಲ ಕೆಲಸ ಮಾಡಲೆಂದು ಅಲ್ಲಿಗೆ ಕಳಿಸಿದ. ನಾಲ್ಕು ವರ್ಷಗಳ ತರುವಾಯ ನೊಬೆಲ್ ಹಿಂದಿರುಗಿದಾಗ ಆತನ ತಂದೆ ರಷ್ಯಾದಲ್ಲಿ ಯುದ್ಧೋದ್ದೇಶಗಳಿಗಾಗಿ ಸ್ಫೋಟಕ ದ್ರವ್ಯಗಳನ್ನು ತಯಾರಿಸುವ ಯೋಜನೆಯಲ್ಲಿದ್ದ. ಅಮೆರಿಕದಲ್ಲಿ ಪರ್ವತಗಳನ್ನು ಭೇದಿಸಿ ರಸ್ತೆಗಳನ್ನು ಮಾಡುವುದು, ನದಿ ನೀರನ್ನು ವ್ಯವಸಾಯಕ್ಕೊದಗಿಸಲು ಕಾಲುವೆಗಳನ್ನು ತೋಡುವುದು ಮುಂತಾದ ರಚನಾತ್ಮಕ ಕಾರ್ಯಗಳು ಬಿರುಸಿನಿಂದ ನಡೆಯುತ್ತಿದ್ದುದನ್ನು ನೋಡಿ ಬಂದಿದ್ದ ಯುವಕ ನೊಬೆಲ್, ಸ್ಫೋಟಕ ದ್ರವ್ಯಗಳನ್ನು ಅಂಥ ವಿಧಾಯಕ ಕಾರ್ಯಗಳಿಗೆ ಬಳಸುವ ಕನಸನ್ನು ಕಾಣತೊಡಗಿದ. ಆಕಸ್ಮಿಕ ಘಟನೆಯೊಂದರ ಪರಿಣಾಮವಾಗಿ ತನ್ನ ಕನಸನ್ನು ನನಸಾಗಿಸಿಕೊಂಡ.
1859ರಲ್ಲಿ ನೊಬೆಲ್ ಸ್ವದೇಶಕ್ಕೆ ಮರಳಿ ನೈಟ್ರೊಗ್ಲಿಸರೀನ್ ತಯಾರಿಸುವ ಒಂದು ಕಾರ್ಖಾನೆಯನ್ನು ತೆರೆದ. ಆ ಉದ್ಯಮದಲ್ಲಿ ಹೆಚ್ಚಿನ ಯಶಸ್ಸು ಗಳಿಸಲು ಎರಡು ಕೊರತೆಗಳು ಆವನನ್ನು ಕಾಡುತ್ತಿದ್ದುವು. ನೈಟ್ರೊಗ್ಲಿಸರೀನ್ ದ್ರವವಾದುದರಿಂದ ಅದನ್ನು ಸುರಕ್ಷಿತವಾಗಿ ಒಂದು ಕಡೆಯಿಂದ ಇನ್ನೊಂದು ಕಡೆಗೆ ರವಾನಿಸುವುದು ಪ್ರಯಾಸಕರ. ಯಾವುದೇ ಕಾರಣದಿಂದ ಅದು ಮಾರ್ಗ ಮಧ್ಯೆ ಸ್ಪೋಟಿಸದಂತೆ ಎಚ್ಚರಿಕೆ ವಹಿಸಬೇಕಿತ್ತು. ಸ್ಪೋಟನೆಗಳ ವರದಿಗಳು ಆಗಾಗ ಬರುತ್ತಲೇ ಇದ್ದುವು. 1864ರಲ್ಲಿ ನೊಬೆಲ್‌ನ ಕಾರ್ಖಾನೆಯಲ್ಲಿಯೇ ಒಂದು ಭಾರೀ ಸ್ಪೋಟನೆ ಉಂಟಾಗಿ ಆತನ ಸಹೋದರ ಪ್ರಾಣ ತೆತ್ತ. ಕಾರ್ಖಾನೆಯನ್ನು ದುರಸ್ತಿಪಡಿಸಿ ಪುನಃ ಉತ್ಪಾದನೆ ಪ್ರಾರಂಭಿಸಲು ಸ್ವೀಡಿಷ್ ಸರ್ಕಾರ ಪರವಾನಗಿ ಕೊಡಲು ನಿರಾಕರಿಸಿತು. ನೊಬೆಲ್ ಮಾತ್ರ ನೈಟ್ರೊಗ್ಲಿಸರೀನನ್ನು ಪಳಗಿಸುವ ಯತ್ನವನ್ನು ಕೈಬಿಡಲಿಲ್ಲ. ಒಂದು ಸರೋವರದ ಮಧ್ಯೆ ಹರಿಗೋಲಿನ ಮೇಲೆ ಪ್ರಯೋಗಗಳನ್ನು ನಡೆಸುತ್ತಿದ್ದ. 1866ರಲ್ಲಿ ಒಮ್ಮೆ, ಸೋರುತ್ತಿದ್ದ ಒಂದು ನೈಟ್ರೊಗ್ಲಿಸರೀನ್ ಪೀಪಾಯಿ ಅವನ ಕಣ್ಣಿಗೆ ಬಿತ್ತು. ಅದರಿಂದ ಸೋರಿದ ದ್ರವ ಎಲ್ಲಿಯೋ ಹಂಚಿಹೋಗಿರಲಿಲ್ಲ. ಪೀಪಾಯಿಯ ಬುಡದಲ್ಲಿ ಹರಡಿದ್ದ ಒಂದು ಬಗೆಯ ಮಣ್ಣು ಅದನ್ನು ಹೀರಿಕೊಂಡಿತ್ತು. ಅದು ಒಂದು ವಿಶಿಷ್ಟ ಬಗೆಯ ಮಣ್ಣು, ಡಯಾಟಮ್ ವರ್ಗಕ್ಕೆ ಸೇರಿದ ಪ್ರಾಚೀನ ಶೈವಲದ ಅವಶೇಷ. ಪ್ರಧಾನವಾಗಿ ಸಿಲಿಕದಿಂದಾದ ಆ ಮಣ್ಣನ್ನು ಭೂವಿಜ್ಞಾನಿಗಳು ಕೀಸಲ್‌ಗೂರ್ ಎಂದು ಕರೆಯುತ್ತಾರೆ. ನೈಟ್ರೊಗ್ಲಿಸರೀನನ್ನು ಹೀರಿಕೊಂಡಿರುವ ಕೀಸಲ್‌ಗೂರ್ ಸಹ ಸ್ಫೋಟಗೊಳ್ಳಬಲ್ಲುದು. ಆದರೆ ಸ್ವತಂತ್ರವಾಗಿ ಅಲ್ಲ; ಅಲ್ಪ ಪ್ರಮಾಣದಲ್ಲಿ ಬೇರೊಂದು ಪ್ರೇರಕ ಸ್ಫೋಟಕವನ್ನು ಒದಗಿಸಿದರೆ ಅದರ ಸ್ಫೋಟನೆಯಿಂದ ಪ್ರೇರಣೆ ಪಡೆದು ಸ್ಫೋಟಿಸುತ್ತದೆ. ನೊಬೆಲ್ ಅದನ್ನು ಗುರುತಿಸಿದ. ಕೂಡಲೇ ತನ್ನ ಸಮಸ್ಯೆಗೆ ಪರಿಹಾರ ದೊರಕಿತೆಂದು ನಿಟ್ಟುಸಿರುಬಿಟ್ಟ. ನೈಟ್ರೊಗ್ಲಿಸರೀನನ್ನು ಹೀರಿಕೊಂಡ ಕೀಸಲ್‌ಗೂರ್‌ಗೆ ಡೈನಾಮೈಟ್ ಎಂಬ ಹೆಸರು ಕೊಟ್ಟ. ಅದಕ್ಕೆ ನಿರ್ದಿಷ್ಟ ಪ್ರಮಾಣದ ನೈಟ್ರೊಸೆಲ್ಯುಲೋಸ್ ಬೆರಸಿ ಜಿಲೆಟಿನ್‌ನಂಥ ಒಂದು ಪದಾರ್ಥವನ್ನು ತಯಾರಿಸಿ ಅದಕ್ಕೆ ಸಿಡಿಯುವ ಜಿಲೆಟಿನ್ ಎಂಬ ಹೆಸರು ಕೊಟ್ಟ. ಇಂದಿಗೂ ಬಂಡೆಗಳನ್ನು ಒಡೆಯಲು ಈ ಎರಡು ಸ್ಫೋಟಕಗಳನ್ನು ಬಳಸುತ್ತಾರೆ.
ಇದೆಲ್ಲದರಿಂದ ನೊಬೆಲ್ ಅಪಾರ ಹಣ ಗಳಿಸಿದ. ಆದರೆ ಕೊನೆಯವರೆಗೂ ಬ್ರಹ್ಮಚಾರಿಯಾಗಿಯೇ ಉಳಿದ ನೊಬೆಲ್ ತನ್ನ ಕೊನೆಯ ದಿನಗಳನ್ನು ಒಬ್ಬಂಟಿಗನಾಗಿ ಕಳೆದ. ಸ್ಫೋಟಕಗಳನ್ನು ಕುರಿತು ಆತ ಕೈಗೊಂಡ ಎಲ್ಲ ಸಂಶೋಧನೆಗೂ ಪ್ರೇರಣೆ ದೊರೆತದ್ದು ಸ್ಫೋಟಕಗಳ ರಚನಾತ್ಮಕ ಉಪಯೋಗಗಳೇ ಆಗಿದ್ದುವಾದರೂ ಲೋಕದ ಕಣ್ಣಿಗೆ ಅದು ಹಾಗೆ ಕಾಣಿಸಲಿಲ್ಲ. ಯುದ್ಧ ಸಾಮಗ್ರಿಗಳ ನಿರ್ಮಾಪಕನೆಂದೇ ಆತ ಕುಪ್ರಸಿದ್ಧನಾದ. ಆ ಕೊರಗು ಅವನ ಕೊನೆಯ ದಿನಗಳಲ್ಲಿ ಆತನನ್ನು ಹಣ್ಣು ಮಾಡಿತು. 1896ರಲ್ಲಿ ಸಾಯುವಾಗ 92 ಲಕ್ಷ ಡಾಲರ್ ಬಿಟ್ಟುಹೋದ. ಭೌತಶಾಸ್ತ್ರ, ರಸಾಯನಶಾಸ್ತ್ರ, ಶರೀರ ವಿಜ್ಞಾನ ಮತ್ತು ವೈದ್ಯ ವಿಜ್ಞಾನ – ಈ ಮೂರು ಕ್ಷೇತ್ರಗಳಲ್ಲಿ ಜನೋಪಯೋಗೀ ಸಂಶೋಧನೆ ನಡೆಸಿದ ವಿಜ್ಞಾನಿಗಳಿಗೆ ಮೂರು ಬಹುಮಾನಗಳನ್ನೂ ವಿಶ್ವಶಾಂತಿಗೆ ವಿಶೇಷವಾಗಿ ದುಡಿದವರಿಗೆ ಮತ್ತು ಅಮೂಲ್ಯವಾದ ಸಾಹಿತ್ಯ ಕೃತಿಗಳನ್ನು ರಚಿಸಿದವರಿಗೆ ಒಂದೊಂದು ಬಹುಮಾನವನ್ನೂ ಕೊಡಲು ಆ ಹಣದ ಬಡ್ಡಿಯನ್ನು ಉಪಯೋಗಿಸಬೇಕೆಂದು ವಿಲ್ ಬರೆದಿಟ್ಟ. ನ್ಯಾಯವಾದಿಯ ನೆರವು ತೆಗೆದುಕೊಳ್ಳದೆ ತಾನೇ ವಿಲ್ ಬರೆದಿದ್ದುದರಿಂದ ಆತನ ಬರವಣಿಗೆ ಕೆಲವು ಸಮಸ್ಯೆಗಳಿಗೆ ಎಡೆಮಾಡಿಕೊಟ್ಟಿತು. ಸಮಸ್ಯೆಗಳನ್ನು ಬಗೆಹರಿಸಿ ಬಹುಮಾನ ಕೊಡಲು ಪ್ರಾರಂಭಿಸಿದುದು 1901 ರಿಂದ. ಈಗ ನೊಬೆಲ್ ಬಹುಮಾನಗಳು ಜಗತ್ತಿನ ಅತ್ಯಂತ ಪ್ರತಿಷ್ಠಿತ ಬಹುಮಾನಗಳಾಗಿವೆ.
ಆಕಸ್ಮಿಕ ಆವಿಷ್ಕಾರ : ೮. ರೋಗರಕ್ಷಾ ಶಾಸ್ತ್ರ
ಒಬ್ಬರಿಂದೊಬ್ಬರಿಗೆ ಹರಡುವ ರೋಗಗಳನ್ನು ‘ಅಂಟುರೋಗಗಳು’ ಅಥವಾ ‘ಸೋಂಕು ರೋಗಗಳು’ ಎನ್ನುವರಷ್ಟೆ. ಆ ಬಗೆಯ ರೋಗಗಳಿಗೆ ಕಾರಣ, ಬರಿಗಣ್ಣಿಗೆ ಕಾಣಿಸದಷ್ಟು ಚಿಕ್ಕವಾದ ಸೂಕ್ಷ್ಮಜೀವಿಗಳು ಎಂಬುದು ಈಗ ಶಾಲೆಯ ಮಕ್ಕಳಿಗೆ ಸಹ ಗೊತ್ತು. ಅನ್ನ ನೀರುಗಳ ಮೂಲಕವೋ ಗಾಳಿಯ ಮೂಲಕವೋ ಬೇರಾವ ಮಾರ್ಗವಾಗಿಯೋ ಆ ಸೂಕ್ಷ್ಮಜೀವಿಗಳು ರೋಗಿಯ ದೇಹದಿಂದ ಇತರರ ದೇಹಕ್ಕೆ ರವಾನೆಯಾಗುವುದೇ ರೋಗದ ಹರಡುವಿಕೆಗೆ ಕಾರಣ ಎಂಬುದು ಅವರಿಗೆ ಗೊತ್ತು. ನೂರು ನೂರಿಪ್ಪತ್ತು ವರ್ಷಗಳ ಕೆಳಗೆ ಫ್ರೆಂಚ್ ವಿಜ್ಞಾನಿ, ಲೂಯಿ ಪಾಸ್ತರ್ ಈ ವಿಷಯವನ್ನು ಸಮರ್ಪಕವಾದ ಸಾಕ್ಷ್ಯಾಧಾರಗಳ ಸಮೇತ ಒಂದು ಸಿದ್ಧಾಂತವಾಗಿ ಮಂಡಿಸಿದ.
ಪಾಸ್ತರ್‌ಗೆ ಈ ಬಗ್ಗೆ ಮೊತ್ತಮೊದಲ ಸುಳಿವು ದೊರೆತದ್ದು ರೇಷ್ಮೆ ಹುಳುಗಳಿಗೆ ಬರುವ ಪೆಬ್ರಿನ್ ರೋಗದ ಸಂಬಂಧದಲ್ಲಿ. ಮನುಷ್ಯರಿಗೂ ಪಶುಪಕ್ಷಿಗಳಿಗೂ ಇರುವ ಹಲವಾರು ಅಂಟುರೋಗಗಳನ್ನು ಕೂಲಂಕಷವಾಗಿ ಅಧ್ಯಯನ ಮಾಡಿ, ಒಂದೊಂದು ಸಂದರ್ಭದಲ್ಲಿಯೂ ಆ ರೋಗ ಬರಿಸುವ ಸೂಕ್ಷ್ಮಜೀವಿಯನ್ನು ಗುರುತಿಸಿ, ಅದನ್ನು ಪ್ರತ್ಯೇಕಿಸಿ, ಕೃಷಿ ಮಾಡಿ, ಆ ಸೂಕ್ಷ್ಮಜೀವಿಯ ಸೋಂಕಿನಿಂದ ಆರೋಗ್ಯವಂತ ಜೀವಿಗೆ ರೋಗ ತಗಲಿಸಿ ತೋರಿಸುವವರೆಗೂ ತನ್ನ ಸಿದ್ಧಾಂತವನ್ನು ಜಗತ್ತಿಗೆ ಸಾರಲು ಪಾಸ್ತರ್ ಸಿದ್ಧನಾಗಿರಲಿಲ್ಲ. ಆದುದರಿಂದ ಆತ ಹಲವಾರು ಅಂಟುರೋಗಗಳ ಸವಿವರ ಅಧ್ಯಯನವನ್ನು ಕೈಗೊಂಡ.
ಹಾಗೆ ಆತ ಅಧ್ಯಯನಕ್ಕೆ ಆರಿಸಿಕೊಂಡ ರೋಗಗಳಲ್ಲಿ ಕೋಳಿ ಕಾಲರ ಎಂಬುದೊಂದು. ಅದರ ಹೆಸರೇ ಸೂಚಿಸುವಂತೆ ಅದು ಕೋಳಿಗೆ ತಗಲುವ ಒಂದು ಬಗೆಯ ರೋಗ. ಆ ರೋಗ ಬಂದ ಕೋಳಿಯ ರೆಕ್ಕೆಗಳು ಜೋತುಬೀಳುತ್ತವೆ. ಹಕ್ಕಿ ತುಂಬ ಪ್ರಯಾಸದಿಂದ ನಡೆಯತೊಡಗುತ್ತದೆ. ಕೆಲಕಾಲದ ಮೇಲೆ ನಡಿಗೆಯೇ ಅಸಾಧ್ಯವಾಗಿ ಹೋಗಿ ಅದು ಕುಸಿದು ಬೀಳುತ್ತದೆ. ರೆಪ್ಪೆಗಳ ಮೇಲಿನ ಹತೋಟಿ ಉಡುಗಿಹೋಗುವುದರಿಂದ ಕೋಳಿ ಕಣ್ಣು ಮುಚ್ಚುತ್ತದೆ. ಸ್ವಲ್ಪ ಕಾಲದ ಮೇಲೆ ಹಕ್ಕಿ ಸತ್ತುಹೋಗುತ್ತದೆ. ಆಗ ಗರಿಗಳು ಕೆದರಿಕೊಳ್ಳುವುದರಿಂದ ಕೋಳಿ ಉಂಡೆಯಂತಾಗುತ್ತದೆ.
ಕೋಳಿಕಾಲರದಿಂದ ನರಳುವ ಕೋಳಿಯ ರಕ್ತವನ್ನು ಸೂಕ್ಷ್ಮದರ್ಶಕದಲ್ಲಿ ಪರೀಕ್ಷಿಸಿದ ಪಾಸ್ತರ್, ಅದರಲ್ಲಿ ಒಂದು ಬಗೆಯ ಸೂಕ್ಷ್ಮಜೀವಿಯನ್ನು ಗುರುತಿಸಿದ. ಅದು ಬ್ಯಾಸಿಲಸ್ ಗುಂಪಿನದು; ಅಂದರೆ ಸರಳಿನಾಕಾರದ ಸೂಕ್ಷ್ಮಜೀವಿ. ಕಡ್ಡಿಯ ತುಂಡಿನಂತಿರುವ ಆ ಬ್ಯಾಸಿಲಸ್‌ನ ಮಧ್ಯಭಾಗ ಅಮುಕಿದಂತೆ ಕಾಣುವುದನ್ನು ಪಾಸ್ತರ್ ಗಮನಿಸಿದ. ಕೋಳಿಯ ದೇಹದ ಹೊರಗಡೆ ಆ ಬ್ಯಾಸಿಲಸ್ಸನ್ನು ಕೃಷಿಮಾಡಲು ಪ್ರಯತ್ನಿಸಿದ ಕೆಲವರು ವಿಫಲರಾದರು. ಅದನ್ನು ಕೃಷಿಮಾಡಲು ತಕ್ಕ ಮಾಧ್ಯಮ ಅವರಿಗೆ ಸಿಕ್ಕಲಿಲ್ಲ. ಕೋಳಿ ಮಾಂಸವನ್ನು ಕುದಿಸಿ ತಯಾರಿಸಿದ ಎಸರು ಅದರ ಕೃಷಿಗೆ ಯೋಗ್ಯ ಮಾಧ್ಯಮವಾಗಬಲ್ಲದೆಂದು ಪಾಸ್ತರ್ ಕಂಡುಕೊಂಡ.
ಕೋಳಿ ಎಸರನ್ನು ಗಾಜಿನ ತಟ್ಟೆಯಲ್ಲಿ ತೆಗೆದುಕೊಂಡು ರೋಗಗ್ರಸ್ತ ಕೋಳಿಯ ರಕ್ತದ ಒಂದು ಹನಿಯನ್ನು ಅದರಲ್ಲಿ ಉದುರಿಸಿದರೆ ರಕ್ತದಲ್ಲಿನ ಸೂಕ್ಷ್ಮ ಜೀವಿಗಳು ಎಸರಿನಿಂದ ಪೋಷಣೆ ಪಡೆಯುತ್ತವೆ; ಅವುಗಳ ಸಂಖ್ಯೆ ವೃದ್ದಿಯಾಗುತ್ತದೆ. ಸೂಕ್ಷ್ಮಜೀವಿಗಳ ಸಂದಣಿಯುಳ್ಳ ಆ ದ್ರವವನ್ನು ಕೃಷಿಕೆ ಎನ್ನುತ್ತಾರೆ. ಕೃಷಿಕೆಯ ಒಂದು ತೊಟ್ಟನ್ನು ಬೇರೊಂದು ತಟ್ಟೆಯಲ್ಲಿಯ ಕೋಳಿ ಎಸರಿನಲ್ಲಿ ಹಾಕಿದರೆ ಅದರಲ್ಲಿ ಪುನಃ ಸೂಕ್ಷ್ಮಜೀವಿಗಳ ಸಂಖ್ಯೆ ವೃದ್ದಿಯಾಗುತ್ತದೆ. ಹೀಗೆ ಎಷ್ಟು ಬೇಕೋ ಅಷ್ಟು ಕೃಷಿಕೆಗಳನ್ನು ತಯಾರಿಸಿಕೊಳ್ಳಬಹುದು. ಅವುಗಳಲ್ಲಿ ಯಾವುದೇ ಕೃಷಿಕೆಯಿಂದ ತೆಗೆದುಕೊಂಡ ಒಂದು ಹನಿಯನ್ನು ಆರೋಗ್ಯವಂತ ಕೋಳಿಗೆ ಚುಚ್ಚಿದರೆ, ಆ ಕೋಳಿಗೆ ಕೋಳಿ ಕಾಲರ ಬಂದು ಅದು ಸತ್ತುಹೋಗುತ್ತದೆ. ಆದರೆ ಕೃಷಿಕೆಯಲ್ಲಿನ ಸೂಕ್ಷ್ಮ ಜೀವಿಗಳು ಸತ್ವಯುತವಾಗಿ ಮತ್ತು ಜೀವಂತವಾಗಿ ಉಳಿಯಬೇಕಾದರೆ ಕೃಷಿಕೆಯನ್ನು ಹಾಗೆಯೇ ಬಹುದಿನ ಬಿಡಬಾರದು. ಆ ತಾಜಾ ಕೃಷಿಕೆಯ ಒಂದು ಹನಿಯನ್ನು ಬೇರೊಂದು ತಟ್ಟೆಯಲ್ಲಿ ತೆಗೆದುಕೊಂಡ ತಾಜಾ ಕೋಳಿ ಎಸರಿಗೆ ಹಾಕಿ ಕೃಷಿ ಮಾಡಬೇಕು. ಹೀಗೆ ತಾಜಾ ಕೃಷಿಕೆಗಳ ತಯಾರಿಕೆ ಮುಂದುವರಿಯುತ್ತಿರಬೇಕು. ಇದನ್ನೂ ಪಾಸ್ತರ್ ಅನುಭವದಿಂದ ಕಂಡುಕೊಂಡ.
1879ರಲ್ಲಿ ಪಾಸ್ತರ್ ಈ ಪ್ರಯೋಗಗಳಲ್ಲಿ ನಿರತನಾಗಿದ್ದ. ಆ ವರ್ಷದ ಬೇಸಗೆ ಬಂದಿತು. ಬೇಸಗೆಯಲ್ಲಿ ಸ್ವಂತ ಊರು, ಆರ್ಬ್ವಾಕ್ಕೆ ಹೋಗಿ ಅಲ್ಲಿ ಕೆಲವು ವಾರಗಳ ಕಾಲ ತಂಗುತ್ತಿದ್ದುದು ಅವನ ರೂಢಿ. ಅದೇ ರೀತಿ ಆ ಸಲವೂ ಆರ್ಬ್ವಾಕ್ಕೆ ಹೊರಟ. ಹೊರಡುವ ಮುನ್ನ ತನ್ನ ಇಬ್ಬರು ಸಂಶೋಧನ ಸಹಾಯಕರನ್ನು ಕರೆದು ಅವರಿಗೊಂದು ಕೆಲಸ ಹೇಳಿದ. ಕೋಳಿ ಕಾಲರ ಬ್ಯಾಸಿಲಸ್‌ನ ನಾಲ್ಕಾರು ಕೃಷಿಕೆಗಳು ಪ್ರಯೋಗಶಾಲೆಯಲ್ಲಿದ್ದುವು. ಪ್ರತಿನಿತ್ಯ ತಾಜಾ ಕೃಷಿಯ ಒಂದು ಹನಿಯನ್ನು, ಬೇರೊಂದು ತಟ್ಟೆಯಲ್ಲಿ ತೆಗೆದುಕೊಂಡ ತಾಜಾ ಕೋಳಿ ಎಸರಿನಲ್ಲಿ ಹಾಕಿ ಕೃಷಿ ಮಾಡಬೇಕು, ಮರುದಿನ ಆ ಕೃಷಿಕೆಯ ಒಂದುಹನಿಯನ್ನು ಇನ್ನೊಂದು ತಟ್ಟೆಯಲ್ಲಿ ತೆಗೆದುಕೊಂಡ ತಾಜಾ ಕೋಳಿ ಎಸರಿಗೆ ಹಾಕಬೇಕು. ಹೀಗೆ ಮಾಡುವುದನ್ನು ತಾನು ಹಿಂದಿರುಗುವವರೆಗೂ ಮುಂದುವರಿಸಬೇಕು ಎಂದು ಆದೇಶವಿತ್ತ. ಬೇಸಗೆ ರಜೆಯಿಂದ ಹಿಂದಿರುಗಿದಾಗ ತನ್ನ ಪ್ರಯೋಗಗಳಿಗೆ ತಾಜಾ ಕೃಷಿಕೆ ಲಭ್ಯವಿರಬೇಕು ಎಂಬ ಉದ್ದೇಶದಿಂದ ತನ್ನ ಸಹಾಯಕರಿಗೆ ಈ ಕೆಲಸ ಒಪ್ಪಿಸಿದ್ದ.
ಶ್ರದ್ಧಾಳುಗಳಾದ ಈ ಸಹಾಯಕರು ತಮ್ಮ ಗುರುವಿನ ಕೋರಿಕೆಯಂತೆ ಕೆಲಸ ಮಾಡತೊಡಗಿದರು. ಆದರೆ ಅನಿರೀಕ್ಷಿತ ಆಕಸ್ಮಿಕಗಳ ಬಗ್ಗೆ ಮಾಡುವುದೇನಿದೆ? ಅನಿವಾರ್ಯವಾದ ವೈಯಕ್ತಿಕ ಕಾರಣಗಳಿಗಾಗಿ ಅವರಿಬ್ಬರೂ ಒಂದು ದಿನ ಊರುಬಿಟ್ಟು ಹೋಗಬೇಕಾಯಿತು. ಒಂದೇ ದಿನ ಎಂದುಕೊಂಡು ಹೋದವರು ನಾಲ್ಕೈದು ದಿನ ಅಲ್ಲಿಯೇ ಉಳಿಯಬೇಕಾಯಿತು. ಊರಿಗೆ ಹಿಂದಿರುಗಿ ಪ್ರಯೋಗ ಶಾಲೆಗೆ ಬಂದಾಗ ಹಳಸಲಾಗಲು ಬಿಟ್ಟಿದ್ದ ಕೃಷಿಕೆಗಳ ಬಗ್ಗೆ ಯೋಚಿಸತೊಡಗಿದರು. ಸೂಕ್ಷ್ಮಜೀವಿಗಳು ಅಕಸ್ಮಾತ್ ಸತ್ವಯುತವಾಗಿ ಉಳಿದಿರಬಹುದೇ ಪರೀಕ್ಷಿಸಿ ನೋಡೋಣ ಎಂದುಕೊಂಡು ಆ ಕೃಷಿಕೆಗಳಿಂದ ಒಂದು ಹನಿ ತೆಗೆದುಕೊಂಡು ಅದನ್ನು ಆರೋಗ್ಯವಂತ ಕೋಳಿಯೊಂದಕ್ಕೆ ಚುಚ್ಚಿದರು. ಆ ಕೋಳಿಯಲ್ಲಿ ರೋಗಲಕ್ಷಣಗಳು ಸ್ವಲ್ಪ ಮಾತ್ರ ಕಾಣಿಸಿಕೊಂಡುವು. ಅತ್ಯಲ್ಪ ಕಾಲದಲ್ಲಿ ಕೋಳಿ ಸುಧಾರಿಸಿಕೊಂಡು ಬಿಟ್ಟಿತು; ಲವಲವಿಕೆಯಿಂದ ಓಡಾಡತೊಡಗಿತು. ಅದು ಅನಿರೀಕ್ಷಿತವೇನಾಗಿರಲಿಲ್ಲ. ಸೂಕ್ಷ್ಮಜೀವಿಗಳು ಜೀವಂತ ಉಳಿದಿದ್ದುವಾದ ಪೂರಾ ಸತ್ವಗುಂದಿರುವುದರಿಂದ ಕೆಲಸಕ್ಕೆ ಬರುವುದಿಲ್ಲವೆಂದು ತೀರ್ಮಾನಿಸಿ, ಬೇರೆ ರೋಗಗ್ರಸ್ತ ಕೋಳಿಯೊಂದನ್ನು ಹುಡುಕಿ ತಂದು ಅದರ ರಕ್ತವನ್ನುಪಯೋಗಿಸಿಕೊಂಡು ಹೊಸದಾಗಿ ಬ್ಯಾಸಿಲಸ್ ಕೃಷಿ ಮಾಡಿದರು. ಹಾಗೆ ತಯಾರಿಸಿದ ಕೃಷಿಕೆಯನ್ನು ಪರೀಕ್ಷಿಸುವುದಕ್ಕಾಗಿ, ಯಾವ ಕೋಳಿಗೆ ಸತ್ವಗುಂದಿದ ಕೃಷಿಕೆಯನ್ನು ಚುಚ್ಚಿದ್ದರೋ ಅದೇ ಕೋಳಿಗೆ ಹೊಸದಾಗಿ ತಯಾರಿಸಿದ ಕೃಷಿಕೆಯ ಒಂದು ಹನಿ ಚುಚ್ಚಿದರು. ಆ ಕೋಳಿಯಲ್ಲಿ ರೋಗಲಕ್ಷಣಗಳು ಸ್ವಲ್ಪವೂ ಕಾಣಬರದಿದ್ದುದನ್ನು ಗಮನಿಸಿ ಅವರು ದಿಗ್ಬ್ರಮೆಗೊಂಡರು. ಹಾಗಾದರೆ ತಾವು ತಯಾರಿಸಿದ ಕೃಷಿಕೆಯಲ್ಲಿ ದೋಷವೇನಾದರೂ ಇದೆಯೇ ಎಂದು ಯೋಚಿಸಿ ಅದನ್ನು ಸೂಕ್ಷ್ಮದರ್ಶಕದಲ್ಲಿ ಪರೀಕ್ಷಿಸಿದರು. ಕೋಳಿ ಕಾಲರ ಬ್ಯಾಸಿಲಸ್‌ಗಳು ಕಿಕ್ಕಿರಿದಿದ್ದುವು. ಅಷ್ಟೇ ಅಲ್ಲ, ಆ ಕೃಷಿಕೆಯ ಒಂದು ತೊಟ್ಟನ್ನು ಬೇರೊಂದು ಕೋಳಿಗೆ ಚುಚ್ಚಿ ನೋಡಿದಾಗ ಆ ಕೋಳಿಗೆ ರೋಗ ಬಂದು ಅದು ಸತ್ತುಹೋಯಿತು. ಹಳಸಲು ಕೃಷಿಕೆಯನ್ನು ಚುಚ್ಚಿಸಿಕೊಂಡಿದ್ದ ಕೋಳಿಗೆ ಮಾತ್ರ ಏನೂ ಆಗಲಿಲ್ಲ. ಈ ಫಲಿತಾಂಶಗಳಿಂದ ತಬ್ಬಿಬ್ಬಾದ ಸಂಶೋಧನಾ ಸಹಾಯಕರು ಪಾಸ್ತರ್ ಹಿಂದಿರುಗುವ ವರೆಗೆ ಕಾದಿದ್ದು, ಅನಂತರ ಅವನಿಗೆ ನಡೆದುದೆಲ್ಲವನ್ನೂ ವಿವರಿಸಿದರು. ಪಾಸ್ತರ್ ಎಲ್ಲವನ್ನೂ ಸಾವಧಾನವಾಗಿ ಕೇಳಿದ. ಅವನ ಹುಬ್ಬು ಗಂಟುಕಟ್ಟಿಕೊಂಡುವು. ತೊಡೆಯ ಮೇಲೆ ಮೊಣಕೈ ಊರಿಕೊಂಡು ಕೈಮೇಲೆ ಗದ್ದವನ್ನಿರಿಸಿ ಐದು ನಿಮಿಷ ಅವಾಕ್ಕಾಗಿ ಕುಳಿತ. ಅನಂತರ ಅವನ ಮುಖ ಅರಳಿತು. ಕಣ್ಣು ಹೊಳೆದುವು. “ಓ ಈಗ ಗೊತ್ತಾಯಿತು” ಎಂದು ನಗುಮುಖದಿಂದ ಎದ್ದುನಿಂತ.
ಹಳೆಯದಾಗಿ ಸತ್ವ ಕಳೆದುಕೊಂಡಿದ್ದ ರೋಗಕಾರಕ ಸೂಕ್ಷ್ಮಜೀವಿಗಳು ಕೋಳಿ ಕಾಲರ ವಿರುದ್ಧ ರಕ್ಷಣೆ ಒದಗಿಸಬಲ್ಲುವು ಎಂದು ಅವನು ತೀರ್ಮಾನಿಸಿದ್ದ. ಆದ್ದರಿಂದಲೇ ಅದನ್ನು ಚುಚ್ಚಿಸಿಕೊಂಡಿದ್ದ ಕೋಳಿ ಅನಂತರ, ಪ್ರಬಲ ರೋಗಕಾರಕ ಸೂಕ್ಷ್ಮಜೀವಿಗಳ ದಾಳಿಯನ್ನು ಜಯಪ್ರದವಾಗಿ ಎದುರಿಸಿ ಹಾಯಾಗಿತ್ತು ಎಂದು ವಾದಿಸಿದ. ತನ್ನ ವಾದ ಸರಣಿ ಸರಿಯೇ ಎಂದು ಪರೀಕ್ಷಿಸಲು ತನ್ನ ಸಹಾಯಕರು ನಡೆಸಿದ್ದ ಪ್ರಯೋಗಗಳ ಇಡೀ ಸರಣಿಯನ್ನು ಪುನಃ ಪುನಃ ಮಾಡಿ ನೋಡಿದ. ಪ್ರತಿಯೊಂದು ಸಲವೂ ನಿರೀಕ್ಷಿಸಿದ ಫಲಿತಾಂಶವೇ ದೊರೆಯಿತು. ಗಾಜಿನ ತಟ್ಟೆಯಲ್ಲಿ ತಯಾರಿಸಿದ ಸೂಕ್ಷ್ಮಜೀವಿಗಳ ತಾಜಾ ಕೃಷಿಕೆಯನ್ನು ಒಂದು ಪ್ರನಾಳದೊಳಕ್ಕೆ ಸುರಿದು ಪ್ರನಾಳದ ಬಾಯಿಯನ್ನು ಮೊಹರು ಮಾಡಿಟ್ಟಾಗ ಸೂಕ್ಷ್ಮಜೀವಿಗಳು ಎಷ್ಟು ದಿನವಾದರೂ ಸತ್ವ ಕಳೆದುಕೊಳ್ಳಲಿಲ್ಲ. ಮೊಹರು ಮಾಡದೆ ಬಾಯಿಗೆ ಹತ್ತಿ ಸಿಕ್ಕಿಸಿ ಇಟ್ಟಾಗ ಮಾತ್ರ ಒಂದೆರಡು ದಿನಗಳಲ್ಲಿಯೇ ಅವು ಸತ್ವ ಕಳೆದುಕೊಂಡುವು. ಗಾಳಿಯೇ ಸತ್ವಗುಂದಿಸುವ ಕಾರಕ ಎಂದು ತೀರ್ಮಾನಿಸಿದ. ಸತ್ವಗುಂದಿದ ಕೃಷಿಕೆಯನ್ನು ಕೋಳಿಯೊಂದಕ್ಕೆ ಚುಚ್ಚಿದರೆ ಅದು ಕೋಳಿಕಾಲರದಿಂದ ವಿನಾಯಿತಿ ಪಡೆಯುತ್ತದೆ. ಇಂದು ನಾವು ವ್ಯಾಕ್ಸೀನ್ ಎಂದು ಕರೆಯುವುದು ಬೇರೇನೂ ಅಲ್ಲ, ಹೀಗೆ ಸತ್ವಗುಂದಿಸಿದ ರೋಗಕಾರಕ ಸೂಕ್ಷ್ಮಜೀವಿಗಳ ಕೃಷಿಕೆಯನ್ನೇ. ಇಂದಿನ ರೋಗರಕ್ಷಾಶಾಸ್ತ್ರ ಅಥವಾ ವಿನಾಯಿತಿ ಶಾಸ್ತ್ರ ಜನ್ಮ ತಳೆದದ್ದು ಹೀಗೆ, ಒಂದು ಆಕಸ್ಮಿಕ ಘಟನೆಯ ಪರಿಣಾಮವಾಗಿ.
ಈ ವಿಧಾನವನ್ನು ಎಲ್ಲ ರೋಗಗಳಿಗೂ ಅನ್ವಯಿಸಬಹುದು. ಆದರೆ ರೋಗರಕ್ಷೆ ನೀಡಬಲ್ಲ ವ್ಯಾಕ್ಸೀನ್ ತಯಾರಿಸಲು ಎಲ್ಲ ಸಂದರ್ಭಗಳಲ್ಲೂ ಒಂದೇ ವಿಧಾನ ಸಾಧ್ಯವಿಲ್ಲ. ರೋಗಕಾರಕ ಸೂಕ್ಷ್ಮಜೀವಿಗಳು ಒಂದೊಂದೂ ಒಂದೊಂದು ರೀತಿ ವರ್ತಿಸುವುದರಿಂದ ಯಾವುದೇ ಸೂಕ್ಷ್ಮಜೀವಿಯನ್ನು ಸತ್ವಗುಂದಿಸಲು ಯಾವ ವಿಧಾನ ಕಾರ್ಯಸಾಧ್ಯ ಎಂಬುದನ್ನು ಸಂಶೋಧನೆ ಮಾಡಿಯೇ ತಿಳಿದುಕೊಳ್ಳಬೇಕು. ಹಾಗಿರುವುದರಿಂದಲೇ ರೋಗರಕ್ಷಾಶಾಸ್ತ್ರ ಒಂದು ವಿಶೇಷ ವಿಜ್ಞಾನಶಾಖೆಯಾಗಿ ಬೆಳೆದಿರುವುದು. ಕೋಳಿ ಕಾಲರ ಒಂದೇ ಅಲ್ಲದೆ ದನ ಕುರಿಗಳಿಗೆ ತಗಲುವ ನೆರಡಿ ರೋಗಕ್ಕೂ ಹುಚ್ಚು ನಾಯಿ ಕಡಿತದಿಂದ ಬರುವ ರೇಬಿಸ್‌ಗೂ ಪಾಸ್ತರನೇ ವ್ಯಾಕ್ಸೀನ್ ತಯಾರಿಸಿದ. ಈಗ ಅದೇ ರೋಗಗಳಿಗೆ ಇನ್ನೂ ಉತ್ಕೃಷ್ಟವಾದ ವ್ಯಾಕ್ಸೀನ್ ಬಂದಿವೆ. ಇನ್ನಿತರ ಹಲವಾರು ರೋಗಗಳಿಗೆ ವ್ಯಾಕ್ಸೀನ್‌ಗಳನ್ನು ತಯಾರಿಸಲಾಗಿದೆ. ಮತ್ತೆ ಕೆಲವಕ್ಕೆ ಇನ್ನೂ ತಯಾರಿಸಬೇಕಾಗಿದೆ.
ವ್ಯಾಕ್ಸೀನ್‌ಗಳು ಹೇಗೆ ಕೆಲಸ ಮಾಡುವುವೆಂಬ ಬಗ್ಗೆಯೂ ಈಗ ತಿಳಿವಳಿಕೆ ಅಗಾಧವಾಗಿ ಬೆಳೆದಿದೆ. ಯಾವ ಅನ್ಯ ಕಾಯ ನಮ್ಮ ರಕ್ತವನ್ನು ಹೊಕ್ಕರೂ ಅದನ್ನು ನಾಶಮಾಡುವ ಪ್ರಯತ್ನದಲ್ಲಿ ನಮ್ಮ ದೇಹವು ಪ್ರತಿಕಾಯಗಳೆಂಬ ಪ್ರೊಟೀನ್‌ಗಳನ್ನು ಉತ್ಪಾದಿಸಿ ರಕ್ತಪ್ರವಾಹಕ್ಕೆ ಸೇರಿಸುತ್ತದೆ.   ವ್ಯಾಕ್ಸೀನ್‌ಗಳು ಸತ್ವ ಕಳೆದುಕೊಂಡ ರೋಗಕಾರಕಗಳಾದ್ದರಿಂದ ಆ ರೋಗದ ವಿರುದ್ದ ಕೆಲಸ ಮಾಡಬಲ್ಲ ಪ್ರತಿಕಾಯಗಳ ಉತ್ಪಾದನೆಯನ್ನು ಅವು ಉತ್ತೇಜಿಸಿ, ತಾವೇ ಅದಕ್ಕೆ ಬಲಿಯಾಗುತ್ತವೆ. ಹಾಗೆ ಉತ್ಪತ್ತಿಯಾದ ಪ್ರತಿಕಾಯಗಳು ಕೆಲಕಾಲ ರಕ್ತಪ್ರವಾಹದಲ್ಲಿ ಉಳಿಯುವುದರಿಂದ ಪ್ರಬಲ ರೋಗಕಾರಕದ ದಾಳಿಯನ್ನು ಎದುರಿಸಬಲ್ಲ ವ್ಯವಸ್ಥೆ ಅಲ್ಲಿ ಸಿದ್ಧವಾಗಿರುತ್ತದೆ. ಆ ಪ್ರತಿಕಾಯಗಳ ಸಾಮರ್ಥ್ಯವನ್ನು ಮೀರಿಸುವಂಥ ಪ್ರಬಲವಾದ ಅನ್ಯಕಾಯವಾದರೆ ಮಾತ್ರ ಅದರ ಕೈ ಮೇಲಾಗಿ ನಮ್ಮ ದೇಹಕ್ಕೆ ಘಾಸಿಯಾಗುತ್ತದೆ. ಬಹುಪಾಲು ಸಂದರ್ಭಗಳಲ್ಲಿ ಅಂಥ ಪರಿಸ್ಥಿತಿ ಉದ್ಭವಿಸುವುದಿಲ್ಲವಾದುದರಿಂದ, ವಿನಾಯಿತಿ ದೊರೆಯುತ್ತದೆ. ನಮ್ಮ ದೇಹದಲ್ಲಿರುವ ಈ ನೈಸರ್ಗಿಕ ರಕ್ಷಾ ವ್ಯವಸ್ಥೆಯನ್ನು ಈಗ ವಿಸ್ತಾರವಾಗಿ ಅಧ್ಯಯನ ಮಾಡಲಾಗಿದೆ.
ಆಕಸ್ಮಿಕ ಆವಿಷ್ಕಾರ : ೯. ಎಕ್ಸ್ ಕಿರಣಗಳು
ಕಳೆದ ಶತಮಾನದ ಕೊನೆಯಲ್ಲಿ ಮತ್ತು ಈ ಶತಮಾನದ ಪ್ರಾರಂಭದಲ್ಲಿ – 1895ರಿಂದ 1905ವರೆಗಿನ ಸುಮಾರು ಒಂದು ದಶಕದಲ್ಲಿ ಕೆಲವು ಮಹತ್ವಪೂರಿತ ಸಂಶೋಧನೆಗಳು ನಡೆದುವು. ಅವುಗಳ ಫಲವಾಗಿ ಭೌತವಿಜ್ಞಾನದಲ್ಲಿ ಒಂದು ದೊಡ್ಡ ಕ್ರಾಂತಿಯುಂಟಾಯಿತು. ವಸ್ತು, ಶಕ್ತಿ, ಆಕಾಶ, ಕಾಲ ಮುಂತಾದವುಗಳನ್ನು ಕುರಿತು ಅದುವರೆಗೆ ಜನ ಯಾವ ಭಾವನೆಗಳನ್ನಿಟ್ಟುಕೊಂಡಿದ್ದರೋ ಅವುಗಳನ್ನೆಲ್ಲ ಗಣನೀಯವಾಗಿ ಮಾರ್ಪಡಿಸಿಕೊಳ್ಳಬೇಕಾಯಿತು. ಆ ಸಂಶೋಧನೆಗಳ ಸರಣಿಯಲ್ಲಿ ಮೊದಲನೆಯದು ಮತ್ತು ಆಗ ಉಂಟಾದ ಕ್ರಾಂತಿಗೆ ನಾಂದಿ ಎನ್ನಬಹುದಾದುದು ಎಂದರೆ, 1895ರಲ್ಲಿ ಜರ್ಮನ್ ವಿಜ್ಞಾನಿ ವಿಲ್‌ಹೆಲ್ಮ್ ಕಾನ್ರಾಡ್ ರಾಂಟ್‌ಜನ್ ಎಂಬಾತ ಎಕ್ಸ್ ಕಿರಣಗಳನ್ನು ಕಂಡುಹಿಡಿದದ್ದು. ಸಹಜವಾಗಿಯೇ 1901ರಲ್ಲಿ ನೊಬೆಲ್ ಬಹುಮಾನಗಳನ್ನು ಪ್ರಾರಂಭಿಸಿದಾಗ ಮೊತ್ತ ಮೊದಲ ಭೌತವಿಜ್ಞಾನದ ಬಹುಮಾನಕ್ಕೆ ಆಯ್ಕೆಯಾದುದು ಎಕ್ಸ್ ಕಿರಣಗಳ ಆವಿಷ್ಕಾರ. ಆದಾಗ್ಯೂ ಆ ಆವಿಷ್ಕಾರವಾದುದು ಕೇವಲ ಆಕಸ್ಮಿಕವಾಗಿ ಎಂದರೆ ಅದು ಉತ್ಪ್ರೇಕ್ಷೆ ಏನಲ್ಲ. ಹಲಕೆಲವು ಸನ್ನಿವೇಶಗಳು ಆಕಸ್ಮಾತ್ ಒಟ್ಟಿಗೆ ಸೇರದೆ ಹೋಗಿದ್ದರೆ ಎಕ್ಸ್ ಕಿರಣಗಳು ನಮಗೆ ಗೊತ್ತಾಗಲು ಇನ್ನೆಷ್ಟು ವರ್ಷ ಕಾಯಬೇಕಾಗುತ್ತಿತ್ತೋ ಅನ್ನಿಸುತ್ತದೆ. ಅದೇಕೆಂದು ನೋಡೋಣ.
ಹತ್ತೊಂಬತ್ತನೆಯ ಶತಮಾನದಲ್ಲಿ ಫ್ಯಾರಡೇ ವಿದ್ಯುತ್ತನ್ನು ಕುರಿತ ಸಂಶೋಧನೆಗಳಲ್ಲಿ ನಿರತನಾಗಿದ್ದ. ಘನ, ದ್ರವ, ಅನಿಲ ಎನ್ನದೆ ಸಿಕ್ಕಸಿಕ್ಕ ಎಲ್ಲ ಪದಾರ್ಥಗಳ ಮೂಲಕವೂ ವಿದ್ಯುತ್ತನ್ನು ಹಾಯಿಸಲು ಪ್ರಯತ್ನಿಸುತ್ತಿದ್ದ. ಘನ ಮತ್ತು ದ್ರವಗಳಲ್ಲಿ ಕೆಲವು ವಾಹಕಗಳು, ಇನ್ನು ಕೆಲವು ಅವಾಹಕಗಳು ಎಂಬುದು ಗೊತ್ತಾಯಿತು. ಅನಿಲಗಳು ಮಾತ್ರ ಎಲ್ಲವೂ ಅವಾಹಕಗಳಾಗಿ ಕಂಡುಬಂದುವು. ಆದರೆ ಅನಿಲದ ಒತ್ತಡ ತೀರ ಕಡಿಮೆ – ನಿರ್ವಾತ ಎನ್ನುವಷ್ಟು ಕಡಿಮೆ ಇದ್ದು, ಹೆಚ್ಚು ವೋಲ್ಟೇಜಿನ ವಿದ್ಯುತ್ತನ್ನು ಪ್ರಯೋಗಿಸಿದಲ್ಲಿ ಯಾವ ಅನಿಲವೇ ಆಗಲಿ, ಅದು ವಾಹಕವಾಗಿ ಕೆಲಸಮಾಡುತ್ತದೆ. ಫ್ಯಾರಡೇ ಕಾಲದಲ್ಲಿ ಅಂಥ ಉಚ್ಚ ನಿರ್ವಾತವನ್ನು ಉಂಟುಮಾಡಲು ತಕ್ಕ ಏರ್ಪಾಟುಗಳಿರಲಿಲ್ಲವಾದುದರಿಂದ ಅನಿಲಗಳ ಮೂಲಕ ವಿದ್ಯುತ್ತನ್ನು ಹರಿಸುವುದು ಆತನಿಗೆ ಸಾಧ್ಯವಾಗಲಿಲ್ಲ. ಆ ಶತಮಾನದ ಕೊನೆಯ ವೇಳೆಗೆ ಬ್ರಿಟಿಷ್ ವಿಜ್ಞಾನಿ, ಸರ್ ವಿಲಿಯಮ್ ಕ್ರುಕ್ಸ್‌ಗೆ ಅದು ಸಾಧ್ಯವಾಯಿತು. ಏಕೆಂದರೆ ಆ ವೇಳೆಗೆ ಒಳ್ಳೆಯ ನಿರ್ವಾತ ಪಂಪುಗಳು ಬಳಕೆಗೆ ಬಂದಿದ್ದುವು. ಅಲ್ಲದೆ ಅದೃಷ್ಟವಶಾತ್ ಕ್ರುಕ್ಸ್‌ನ ಸಂಶೋಧನ ಸಹಾಯಕನೊಬ್ಬ ಗಾಜು ಊದುವುದರಲ್ಲಿ ನಿಪುಣನಾಗಿದ್ದುದರಿಂದ ಆತ ಅದಕ್ಕೊಂದು ಒಳ್ಳೆಯ ಉಪಕರಣವನ್ನು ತಯಾರಿಸಿಕೊಟ್ಟ. ತಕ್ಕಮಟ್ಟಿಗೆ ಹೆಚ್ಚು ವ್ಯಾಸವಿರುವ ಗಾಜಿನ ಕೊಳವೆಯೊಂದನ್ನು ತೆಗೆದುಕೊಂಡು ಅದರ ಎರಡು ತುದಿಯಲ್ಲೂ ಒಂದೊಂದು ಇಲೆಕ್ಟ್ರೋಡನ್ನು ಒಳಕ್ಕೆ ತೂರಿಸಿ ಎರಡು ತುದಿಗಳನ್ನೂ ಗಾಜಿನಿಂದ ಮೊಹರು ಮಾಡಿದ. ನಿರ್ವಾತ ಪಂಪಿನ ಸಹಾಯದಿಂದ ಕೊಳವೆಯೊಳಗಿನ ಒತ್ತಡವನ್ನು ತೀರ ಕೆಳಕ್ಕಿಳಿಸಿದ (ಚಿತ್ರ 7). ಅನಂತರ ಎರಡು ಇಲೆಕ್ಟ್ರೋಡುಗಳ ಮಧ್ಯೆ ಹೆಚ್ಚಿನ ವೋಲ್ಟೇಜ್ ಪ್ರಯೋಗಿಸಿದಾಗ ಕೊಳವೆಯ ಮೂಲಕ ವಿದ್ಯುತ್ತು ಹರಿಯತೊಡಗಿತು. ಅದರೊಂದಿಗೆ ಸ್ವಾರಸ್ಯಕರವಾದ ಒಂದು ವಿದ್ಯಮಾನ ಕಂಡುಬಂದಿತು. ಕೊಳವೆಯಲ್ಲಿ ಆನೋಡ್ (ಧನ ಇಲೆಕ್ಟ್ರೋಡ್) ಇದ್ದ ಭಾಗ ಮಿನುಗತೊಡಗಿತು. ಕ್ಯಾಥೋಡ್‌ನಿಂದ ಒಂದು ಬಗೆಯ ಕಿರಣಗಳು ಹೊರಡುತ್ತಿವೆ ಎಂದೂ ಅವು ಕೊಳವೆಯ ಇನ್ನೊಂದು ತುದಿಯನ್ನು ಬೆಳಗುತ್ತಿವೆ ಎಂದೂ ತೀರ್ಮಾನಿಸುವುದು ಅನಿವಾರ್ಯವಾಯಿತು.
ಕ್ಯಾಥೋಡ್ ಕಿರಣಗಳ ಸ್ವರೂಪವನ್ನು ತಿಳಿದುಕೊಳ್ಳುವುದಕ್ಕಾಗಿ ಕ್ರುಕ್ಸ್ ಆ ಕೊಳವೆಯಲ್ಲಿ ತಕ್ಕ ಮಾರ್ಪಾಟುಗಳನ್ನು ಮಾಡಿಕೊಂಡು ಕೆಲವು ಪ್ರಯೋಗಗಳನ್ನು ಮಾಡಿದ. ಕಿರಣಗಳ ಹಾದಿಯಲ್ಲಿ ಏನಾದರೊಂದು ವಸ್ತುವನ್ನಿರಿಸಿದಾಗ ಅದರ ನೆರಳು ಮೂಡಿತು (ಚಿತ್ರ 8). ಕ್ಯಾಥೋಡ್ ಕಿರಣಗಳು ಸರಳ ರೇಖೆಯಲ್ಲಿ ಸಾಗುತ್ತವೆಂಬುದು ಇದರಿಂದ ಗೊತ್ತಾಯಿತು. ಕಿರಣಗಳ ಮಾರ್ಗದಲ್ಲಿ ಒಂದು ಪುಟ್ಟ ತಿರುಗುಗಾಲಿಯನ್ನಿಟ್ಟಾಗ (ಚಿತ್ರ 9), ಅದು ಗಿರ್ರನೆ ತಿರುಗತೊಡಗಿತು. ಕ್ಯಾಥೋಡ್ ಕಿರಣಗಳು ವಾಸ್ತವವಾಗಿ ಬೆಳಕಿನ ಕಿರಣಗಳಂಥವಲ್ಲ, ವೇಗವಾಗಿ ಚಲಿಸುವ ಕಣಗಳ ಪ್ರವಾಹ ಎಂಬುದು ಪತ್ತೆಯಾಯಿತು. ಕ್ಯಾಥೋಡ್ ಕೊಳವೆಯ ಬಳಿ ಒಂದು ಆಯಸ್ಕಾಂತವನ್ನು ತಂದಾಗ ಕಣ ಪ್ರವಾಹದ ಪಥ ಬಾಗುವುದು ಕಂಡುಬಂದಿತು (ಚಿತ್ರ 10). ಕಣಗಳಿಗೆ ವಿದ್ಯುದಾವೇಶವಿರುವುದು ಅದರಿಂದ ಗೊತ್ತಾಯಿತು. ಕಣಗಳ ಪ್ರವಾಹ ಬಾಗಿದ ದಿಕ್ಕನ್ನು ನೋಡಿ ಕ್ಯಾಥೋಡ್ ಕಣಗಳ ಮೇಲಿರುವುದು ಋಣವಿದ್ಯುದಾವೇಶ ಎಂದು ತೀರ್ಮಾನಿಸಲಾಯಿತು.

ಇದೆಲ್ಲದರಿಂದ ಕ್ಯಾಥೋಡ್ ಕಣಗಳು ಅನೇಕ ಭೌತವಿಜ್ಞಾನಿಗಳ ಕುತೂಹಲವನ್ನು ಕೆರಳಿಸಿದುವು. ಅವರೆಲ್ಲರೂ ಕ್ರುಕ್ಸ್ ಕೊಳವೆಗಳನ್ನು ತಯಾರಿಸಿಕೊಂಡು ಕ್ರುಕ್ಸ್ ಮಾಡಿದ ಪ್ರಯೋಗಗಳನ್ನು ತಾವೂ ಮಾಡತೊಡಗಿದರು; ಕ್ಯಾಥೋಡ್ ಕಣಗಳಿಗೆ ಸಂಬಂಧಿಸಿದಂತೆ ಇನ್ನೇನಾದರೂ ಸ್ವಾರಸ್ಯಕರವಾದ ವಿದ್ಯಮಾನಗಳು ಕಂಡುಬರುವುವೇನೋ ಎಂದು ಪರೀಕ್ಷಿಸತೊಡಗಿದರು. ಜರ್ಮನಿಯ ವುರ್ತ್ಸ್‌ಬರ್ಗ್ ವಿಶ್ವವಿದ್ಯಾನಿಲಯದಲ್ಲಿ ಭೌತವಿಜ್ಞಾನದ ಪ್ರಾಧ್ಯಾಪಕನಾಗಿದ್ದ ರಾಂಟ್‌ಜನ್ ಅವರಲ್ಲಿ ಒಬ್ಬ. ಕ್ಯಾಥೋಡ್ ಕಣಗಳ ತಾಡನೆಯಿಂದ ಕ್ರುಕ್ಸ್ ಕೊಳವೆಯ ಆನೋಡ್ ತುದಿ ಮಿನುಗುವುದೆಂದು ಆಗಲೇ ಹೇಳಿದೆಯಷ್ಟೆ. ಆ ಮಿನುಗು ರಾಂಟ್‌ಜನ್‌ನ ಆಸಕ್ತಿಯನ್ನು ಕೆರಳಿಸಿತ್ತು. ಅದರ ಕೂಲಂಕಷ ಅಧ್ಯಯನ ನಡೆಸಲು ಆತ ಅಪೇಕ್ಷಿಸಿದ.
ಅದಕ್ಕಾಗಿ 1895ರ ನವೆಂಬರ್ 5ರಂದು ಒಂದು ಪ್ರಯೋಗಕ್ಕೆ ಏರ್ಪಾಟುಮಾಡಿಕೊಂಡ. ಕೊಳವೆಯ ತುದಿಯಲ್ಲಿ ಕಾಣಿಸಿಕೊಳ್ಳುವ ಮಿನುಗು ಮಸಕಾಗಿದ್ದುದರಿಂದ ಅದು ಚೆನ್ನಾಗಿ ಕಾಣಿಸಲೆಂದು ಆ ದಿನ ಸಂಜೆಯಾದ ಮೇಲೆ, ಕತ್ತಲು ಕೋಣೆಯಲ್ಲಿ ಪ್ರಯೋಗ ಮಾಡಲು ಏರ್ಪಡಿಸಿಕೊಂಡಿದ್ದ. ಅಲ್ಲದೆ ಕ್ರುಕ್ಸ್ ಕೊಳವೆಗೆ ಕಪ್ಪು ರಟ್ಟಿನ ಹೊದಿಕೆ ಹೊದಿಸಿದ್ದ. ಆ ದಿನ ಅದೃಷ್ಟ ಖುಲಾಯಿಸಿದ್ದರಿಂದ ಆ ಬಗೆಯ ಏರ್ಪಾಟುಗಳನ್ನು ಮಾಡಿಕೊಂಡಿದ್ದ ಎನ್ನಬೇಕಾಗಿದೆ. ಏಕೆಂದರೆ ಕ್ರುಕ್ಸ್ ಕೊಳವೆಯ ಮೂಲಕ ವಿದ್ಯುತ್ತನ್ನು ಹರಿಸಲು ಸ್ವಿಚ್ ಒತ್ತಿದ ಕೂಡಲೇ ಆ ಕೊಳವೆಯಿಂದ ಮಾತ್ರವಲ್ಲದೆ ಕೋಣೆಯಲ್ಲಿ ಬೇರೆಲ್ಲಿಂದಲೋ ಬೆಳಕು ಬರುತ್ತಿರುವಂತೆ ಅವನಿಗೆ ಭಾಸವಾಯಿತು. ತಲೆ ಎತ್ತಿ ನೋಡಿದಾಗ ಅದು ಎಲ್ಲಿಂದ ಬರುತ್ತಿದೆ ಎಂಬುದು ಗೊತ್ತಾಯಿತು. ಮೇಲ್ಗಡೆ ಬಡುವಿನ ಮೇಲಿದ್ದ ಒಂದು ಕಾಗದದ ಹಾಳೆ ಮಿನುಗುತ್ತ ಬೆಳಕು ಹರಡುತ್ತಿದ್ದುದು ಕಂಡು ಬಂದಿತು. ಸ್ವಿಚ್ ತೆಗೆದ; ಕೂಡಲೇ ಆ ಹಾಳೆ ಮಿನುಗುವುದು ನಿಂತಿತು. ಮತ್ತೆ ಸ್ವಿಚ್ ಒತ್ತಿದಾಗ ಕಾಗದ ಪುನಃ ಮಿನುಗತೊಡಗಿತು. ದೀಪವನ್ನು ಹೊತ್ತಿಸಿ ಆ ಕಾಗದದ ಹಾಳೆಯನ್ನು ಕೈಯಲ್ಲಿ ತೆಗೆದುಕೊಂಡು ಪರೀಕ್ಷಿಸಿದ. ಬೇರಿಯಮ್ ಪ್ಲ್ಯಾಟಿನೊಸಯನೈಡ್ ಲೇಪಿಸಿದ್ದ ಹಾಳೆ ಅದು. ಬೆಳಕಿಗೆ ಒಡ್ಡಿದಾಗ ಪ್ರತಿದೀಪ್ತಿ ನೀಡಬಲ್ಲ ರಾಸಾಯನಿಕಗಳಲ್ಲಿ ಬೇರಿಯಮ್ ಪ್ಲ್ಯಾಟಿನೊಸಯನೈಡ್ ಒಂದು. ಪ್ರತಿದೀಪ್ತಿಗೆ ಸಂಬಂಧಿಸಿದ ಕೆಲವು ಪ್ರಯೋಗಗಳನ್ನು ನಡೆಸಲಿಕ್ಕಾಗಿ ಹಾಳೆಗೆ ಆ ರಾಸಾಯನಿಕವನ್ನು ಲೇಪಿಸಿದ್ದರು. ಅಕಸ್ಮಾತ್ ಅದು ಆ ದಿನ ಬಡುವಿನ ಮೇಲಿತ್ತು.
ಕಾಗದದ ಆ ಹಾಳೆಯ ಮೇಲೆ ಬೆಳಕಿನ ಕಿರಣಗಳೇನೂ ಬೀಳುತ್ತಿರಲಿಲ್ಲ. ಆದರೂ ಅದು ಪ್ರತಿದೀಪ್ತಿ ನೀಡಿತು. ಏಕೆ? ಕ್ಯಾಥೋಡ್ ಕಿರಣಗಳು ಅದಕ್ಕೆ ಕಾರಣವಲ್ಲ ಎಂಬುದಂತೂ ನಿಜ. ಏಕೆಂದರೆ ಕ್ರುಕ್ಸ್ ಕೊಳವೆಯ ಗಾಜು ಮತ್ತು ಅದರ ಮೇಲಿನ ಕಪ್ಪು ರಟ್ಟು – ಎರಡೂ ಕ್ಯಾಥೋಡ್ ಕಿರಣಗಳನ್ನು ತಡೆದುಬಿಡುತ್ತಿದ್ದುವು. ಆದುದರಿಂದ ಕಾಗದದ ಪ್ರತಿದೀಪ್ತಿಗೆ ಕಾರಣ, ಕ್ರುಕ್ಸ್ ಕೊಳವೆಯಿಂದ ಬರುತ್ತಿರುವ ಮತ್ತು ಕಣ್ಣಿಗೆ ಗೋಚರವಾಗದಿರುವ ಯಾವುದೋ ಒಂದು ಬಗೆಯ ಕಿರಣಗಳು ಎಂದು ತೀರ್ಮಾನಿಸುವುದು ಅನಿವಾರ್ಯವಾಯಿತು. ಏಕೆಂದರೆ ಕ್ರುಕ್ಸ್ ಕೊಳವೆಯ ಸ್ವಿಚ್ ಒತ್ತಿ ಅದರೊಳಗೆ ಕ್ಯಾಥೋಡ್ ಕಿರಣಗಳನ್ನು ಉತ್ಪತ್ತಿಮಾಡಿದಾಗ ಮಾತ್ರ ಕಾಗದ ಮಿನುಗುತ್ತಿತ್ತು; ಸ್ವಿಚ್ ತೆಗೆದರೆ ಮಿನುಗು ನಿಂತುಹೋಗುತ್ತಿತ್ತು. ಈ ಎಲ್ಲ ಅಂಶಗಳನ್ನೂ ಗಣನೆಗೆ ತೆಗೆದುಕೊಂಡಾಗ ಕ್ಯಾಥೋಡ್ ಕಣಗಳ ತಾಡನೆಗೆ ಗುರಿಯಾದ ಯಾವುದೋ ವಸ್ತು – ಬಹುಶಃ ಕ್ಯಾಥೋಡ್‌ನ ಎದುರಿಗೇ ಇರುವ ಆನೋಡ್ ಈ ಅದೃಶ್ಯ ಕಿರಣಗಳನ್ನು ಸೂಸುತ್ತದೆ ಎಂಬುದೂ ಈ ಕಿರಣಗಳು ಗಾಜನ್ನೂ ಕಪ್ಪು ರಟ್ಟನ್ನೂ ತೂರಿಕೊಂಡು ಬಂದು ಕಾಗದದ ಮೇಲೆ ಎರಗುತ್ತವೆ ಎಂಬುದೂ ಸಿದ್ಧವಾಯಿತು.
ರಾಂಟ್‌ಜನ್ ಮತ್ತೆ ಸ್ವಿಚ್ ಒತ್ತಿದ; ಕೋಣೆಯ ಬಾಗಿಲು ಮುಚ್ಚಿಕೊಂಡು ಹೊರಕ್ಕೆ ಬಂದು ಬಾಗಿಲ ಬಳಿ ಆ ಕಾಗದದ ಹಾಳೆಯನ್ನು ಹಿಡಿದ. ಆಗಲೂ ಕಾಗದ ಮಿನುಗಿತು. ಕಿರಣಗಳು ಬಾಗಿಲನ್ನೂ ತೂರಿಕೊಂಡು ಬರುತ್ತಿವೆ ಎಂದಾಯಿತು. ಹಾಳೆಗೆ ತನ್ನ ಕೈಯನ್ನು ಅಡ್ಡ ಹಿಡಿದು ನೋಡಿದ. ಕಾಗದ ಇನ್ನೂ ಮಿನುಗುತ್ತಿತ್ತಾದರೂ ಕೈಯೊಳಗಿನ ಮೂಳೆಗಳ ನೆರಳು ಕಾಗದದ ಮೇಲೆ ಮೂಡಿತ್ತು (ಚಿತ್ರ 11). ಕಿರಣಗಳು ಕೈಯಲ್ಲಿನ ಮಾಂಸಖಂಡಗಳನ್ನೂ ರಕ್ತವನ್ನೂ ತೂರಿಕೊಂಡು ಹೋಗಬಲ್ಲುವಾದರೂ ಮೂಳೆಗಳನ್ನು ತೂರಿಕೊಂಡು ಹೋಗಲಾರವು ಎಂದು ತಿಳಿದುಬಂದಿತು. ಅದುವರೆಗೆ ಅಪರಿಚಿತವಾಗಿದ್ದ ಈ ಕಿರಣಗಳನ್ನು ರಾಂಟ್‌ಜನ್ ಎಕ್ಸ್ ಕಿರಣಗಳೆಂದು ಕರೆದ – ಬೀಜಗಣಿತದಲ್ಲಿ ಬೆಲೆ ಗೊತ್ತಿಲ್ಲದಿರುವ ಪರಿಮಾಣವನ್ನು ಎಕ್ಸ್ (x) ಎಂದು ಕರೆಯುವಂತೆ.
ಈಗ ಎಕ್ಸ್ ಕಿರಣಗಳನ್ನು ಉತ್ಪತ್ತಿಮಾಡಲು ಬಳಸುತ್ತಿರುವ `ಎಕ್ಸ್ ರೇ ನಳಿಗೆಗಳು‘ ತತ್ವಶಃ ಕ್ರೂಕ್ಸ್ ಕೊಳವೆಗಳೇ. ಕ್ಯಾಥೋಡ್ ಕಣಗಳು ಆನೋಡ್ ಕಡೆಗೆ ಸಾಗುವಾಗ ಅವುಗಳಿಗೆ ಅಡ್ಡ ಬರುವಂತೆ ಓರೆಯಾಗಿ ಒಂದು ಲಕ್ಷ್ಯವನ್ನು ಒಡ್ಡುತ್ತಾರೆ. ಸಾಮಾನ್ಯವಾಗಿ ಒಂದು ಲೋಹದ ತಗಡನ್ನಿಡುತ್ತಾರೆ. ಪ್ರತಿಕ್ಯಾಥೋಡ್ (ಆಂಟಿಕ್ಯಾಥೋಡ್) ಎಂದು ಕರೆಯುವ ಈ ತಗಡು ಕ್ಯಾಥೋಡ್ ಕಿರಣಗಳ ತಾಡನೆಗೆ ಗುರಿಯಾಗಿ ಎಕ್ಸ್ ಕಿರಣಗಳನ್ನು ಸೂಸುತ್ತದೆ.
ಇಂದು ಎಕ್ಸ್ ಕಿರಣಗಳು ವೈದ್ಯಕೀಯದಲ್ಲಿ ತುಂಬ ಉಪಯುಕ್ತವಾಗಿರುವ ವಿಷಯ ಎಲ್ಲರಿಗೂ ಗೊತ್ತು. ಸೇಟಿಕಗಳ ರಚನೆಯನ್ನರಿಯಲು ವಿಜ್ಞಾನಿಗಳು ಅದನ್ನು ಬಳಸುತ್ತಾರೆ. ಅದೆಲ್ಲ ಸರಿಯೇ. ಆದರೆ ಭೌತವಿಜ್ಞಾನದ ಮುಂದಿನ ಬೆಳವಣಿಗೆಗೆ ಅದು ದಾರಿಮಾಡಿಕೊಟ್ಟಿತೆಂಬುದನ್ನೂ ಇಲ್ಲಿ ಒತ್ತಿಹೇಳಬೇಕು.
ಆಕಸ್ಮಿಕ ಆವಿಷ್ಕಾರ : ೧೦. ವಿಕಿರಣಪಟುತ್ವ
ರಾಂಟ್‌ಜನ್ ಎಕ್ಸ್ ಕಿರಣಗಳನ್ನು ಕಂಡುಹಿಡಿದ ಸುದ್ದಿ ದೇಶವಿದೇಶಗಳಲ್ಲಿ ಹರಡಿದಾಗ ಎಲ್ಲೆಲ್ಲಿಯೂ ಅದು ಭೌತವಿಜ್ಞಾನಿಗಳ ಕುತೂಹಲವನ್ನು ಕೆರಳಿಸಿತು. ಸಾಮಾನ್ಯ ಬೆಳಕಿನ ಕಿರಣಗಳಂತೆ ವಿಶಿಷ್ಟ ಪದಾರ್ಥಗಳಲ್ಲಿ ಪ್ರತಿದೀಪ್ತಿ ಉಂಟುಮಾಡುತ್ತವೆ; ಅಡ್ಡ ಬಂದಾಗ ಅದಕ್ಕೆ ಮಣಿಯದೆ ತೂರಿಕೊಂಡು ಹೋಗುತ್ತವೆ; ಮನುಷ್ಯನ ಕಣ್ಣಿಗೆ ಮಾತ್ರ ಗೋಚರವಾಗುವುದಿಲ್ಲ – ಇಂಥ ವಿಚಿತ್ರ ಗುಣಗಳಿರುವ ಆ ಕಿರಣಗಳು ಅಂದಿನವರ ಪಾಲಿಗೆ ಕಲ್ಪನಾತೀತವಾಗಿದ್ದುವು.
ಎಕ್ಸ್ ಕಿರಣಗಳ ಬಗ್ಗೆ ಹಾಗೆ ಬಹುವಾಗಿ ಕುತೂಹಲಗೊಂಡವರಲ್ಲಿ ಪ್ರೆಂಚ್ ವಿಜ್ಞಾನಿ ಹೆನ್ರಿ ಬೆಕರಲ್ ಒಬ್ಬರು. ಅವರಿಗೆ ಅವುಗಳ ಬಗ್ಗೆ ಹೆಚ್ಚಿನ ಆಸಕ್ತಿ ಉಂಟಾಗಲು ಒಂದು ವಿಶೇಷ ಕಾರಣವಿತ್ತು. ಬೇರಿಯಮ್ ಪ್ಲಾಟಿನೊಸಯನೈಡ್ ಲೇಪಿಸಿದ್ದ ಕಾಗದದಲ್ಲಿ ಉಂಟಾದ ಪ್ರತಿದೀಪ್ತಿಯಿಂದ ತಾನೇ ರಾಂಟಜನ್ ಎಕ್ಸ್‌ಕಿರಣಗಳನ್ನು ಗುರುತಿಸಿದ್ದು? ಆ ಪ್ರತಿದೀಪ್ತಿ ಬೆಕರಲ್‌ಗೆ ಹೊಸ ವಿಷಯವಾಗಿರಲಿಲ್ಲ. ಆ ಮೊದಲೇ ಅವರು ಅದರಲ್ಲಿ ಆಸಕ್ತರಾಗಿದ್ದರು. ಒಂದು ರೀತಿಯಲ್ಲಿ ಆ ಆಸಕ್ತಿ ಅವರಿಗೆ ಪಿತ್ರಾರ್ಜಿತವಾದದ್ದು. ಅವರ ತಂದೆಯೂ ಭೌತವಿಜ್ಞಾನಿಯಾಗಿದ್ದು ಪ್ರತಿದೀಪ್ತಿಯನ್ನು ಕುರಿತು ಹೆಚ್ಚಿನ ಅಧ್ಯಯನ ಮತ್ತು ಸಂಶೋಧನೆ ಮಾಡಿದ್ದರು. ಆದುದರಿಂದ ಮಗನಿಗೆ ಅದು ಸುಪರಿಚಿತ ಕ್ಷೇತ್ರವಾಗಿತ್ತು.
ಬೆಕರಲ್‌ಗೆ ಒಂದು ಯೋಚನೆ ಬಂದಿತು. ಸಾಮಾನ್ಯ ಬೆಳಕಿನ ಕ್ರಿಯೆಯಿಂದ ಅನೇಕ ಪದಾರ್ಥಗಳಲ್ಲಿ ಪ್ರತಿದೀಪ್ತಿ ಉಂಟಾಗುವುದಷ್ಟೆ. ಹಾಗೆ ಉತ್ಪತ್ತಿಯಾಗುವ ಪ್ರತಿದೀಪ್ತಿಯ ಕಿರಣಗಳಲ್ಲಿ ಎಕ್ಸ್ ಕಿರಣಗಳೇನಾದರೂ ಇರಬಹುದೇ ಎಂದು ಅವರು ಯೋಚಿಸಿದರು. ಪರೀಕ್ಷಿಸಿ ನೋಡುವುದಕ್ಕಾಗಿ ಒಂದು ಪ್ರಯೋಗ ಮಾಡಲು ನಿರ್ಧರಿಸಿದರು. ಪ್ರತಿದೀಪ್ತಿಯನ್ನು ಸೂಸಬಲ್ಲ ಒಂದು ಪದಾರ್ಥವನ್ನು ತೆಗೆದುಕೊಂಡರು. ಅವರ ತಂದೆ ತಮ್ಮ ಪ್ರಯೋಗಗಳಿಗೆ ವಿಶೇಷವಾಗಿ ಬಳಸುತ್ತಿದ್ದ ಪೊಟ್ಯಾಸಿಯಮ್ ಯೂರನೈಲ್ ಸಲ್ಫೇಟ್‌ನ ಒಂದು ದೊಡ್ಡ ಹರಳನ್ನು ತೆಗೆದುಕೊಂಡರು. ಕಪ್ಪು ಕಾಗದ ಹೊದಿಸಿರುವ ಫೋಟೊ ಫಿಲ್ಮ್ ಮೇಲೆ ಒಂದು ಲೋಹದ ತಗಡನ್ನೂ ಅದರ ಮೇಲೆ ಆ ಹರಳನ್ನೂ ಇಟ್ಟು ಅದನ್ನು ಕೆಲವು ಗಂಟೆಗಳ ಕಾಲ ಬಿಸಿಲಿನಲ್ಲಿಟ್ಟರು. ಸೂರ್ಯ ರಶ್ಮಿಯ ಪ್ರಭಾವದಿಂದ ಆ ಹರಳಿನಲ್ಲಿ ಪ್ರತಿದೀಪ್ತಿ ಉಂಟಾಗುತ್ತದೆ, ಪ್ರತಿದೀಪ್ತಿ ಕಿರಣಗಳಲ್ಲಿ ಎಕ್ಸ್ ಕಿರಣಗಳೇನಾದರೂ ಇದ್ದರೆ ಅವು ಲೋಹದ ತಗಡನ್ನೂ ಕಪ್ಪು ಕಾಗದವನ್ನೂ ತೂರಿಕೊಂಡು ಹೋಗಿ ಫೋಟೊ ಫಿಲ್ಮಿನ ಮೇಲೆ ವರ್ತಿಸಿ ಫಿಲ್ಮನ್ನು ಮಸಕು ಮಾಡಿರುತ್ತವೆ ಎಂಬುದು ಅವರ ಲೆಕ್ಕಾಚಾರವಾಗಿತ್ತು. ಸಂಜೆ ಫಿಲ್ಮನ್ನು ಅಭಿವರ್ಧಿಸಿ ನೋಡಿದಾಗ ನಿರೀಕ್ಷಿಸಿದ್ದಂತೆ ಫಿಲ್ಮ್ ಮಸಕಾಗಿತ್ತು. ಮಸಕಾಗಿದ್ದ ಪ್ರದೇಶದ ಆಕೃತಿ ಹರಳಿನ ಆಕೃತಿಯೇ ಆಗಿತ್ತು. ತಾವು ಊಹಿಸಿದ್ದಂತೆಯೇ ಪೊಟ್ಯಾಸಿಯಮ್ ಯೂರನೈಲ್ ಸಲ್ಫೇಟ್‌ನಿಂದ ಹೊಮ್ಮುವ ಪ್ರತಿದೀಪ್ತಿ ಕಿರಣಗಳಲ್ಲಿ ಎಕ್ಸ್ ಕಿರಣಗಳಿರುವುದು ನಿಜ ಎಂದು ಅವರು ತೀರ್ಮಾನಿಸಿದರು. ತಮ್ಮ ಊಹೆ ಸರಿ ಎಂದು ಕಂಡುಬಂದುದಕ್ಕೆ ಸಂತೋಷಗೊಂಡರು.
ಯಾವ ಪ್ರಯೋಗವೇ ಆಗಲಿ, ಅದನ್ನು ಒಮ್ಮೆ ಮಾತ್ರ ಮಾಡಿ ಅದರಿಂದ ದೊರೆತ ಫಲಿತಾಂಶವನ್ನು ಸಿಂಧುವೆಂದು ಸ್ವೀಕರಿಸಿ ಪ್ರಕಟಿಸಿಬಿಡುವುದು ವಿಜ್ಞಾನ ಮಾರ್ಗಕ್ಕೆ ಹೊರತು. ಪ್ರಯೋಗವನ್ನು ಪುನಃ ಪುನಃ ಮಾಡಿನೋಡಬೇಕು. ಅದೇ ಫಲಿತಾಂಶ ತಪ್ಪದೆ ದೊರೆತಾಗ ಮಾತ್ರ ಅದಕ್ಕೆ ಬೆಲೆ. ಆದುದರಿಂದ ಬೆಕರೆಲ್ ಆ ಪ್ರಯೋಗವನ್ನು ಪುನರಾವರ್ತಿಸಲು ನಿರ್ಧರಿಸಿದರು. ಪ್ರತಿನಿತ್ಯ ಕಪ್ಪುಕಾಗದದ ಹೊದಿಕೆಯುಳ್ಳ ಫಿಲ್ಮ್ ಮೇಲೆ ಲೋಹದ ತಗಡನ್ನೂ ಅದರ ಮೇಲೆ ಪೊಟ್ಯಾಸಿಯಮ್ ಯೂರನೈಲ್ ಸಲ್ಫೇಟ್‌ನ ಹರಳನ್ನೂ ಇಟ್ಟು ಬಿಸಿಲಿಗಿಡುತ್ತಿದ್ದರು. ಸಂಜೆಯಾದ ಮೇಲೆ ಫಿಲ್ಮನ್ನು ಅಭಿವರ್ಧಿಸುತ್ತಿದ್ದರು. ನಿತ್ಯವೂ ಫಿಲ್ಮ್ ಮಸಕಾಗುತ್ತಿತ್ತು. ಮಸಕಾದ ಆಕೃತಿ ಹರಳಿನ ಆಕೃತಿಯೇ ಆಗಿರುತ್ತಿತ್ತು. ಆ ಪ್ರಯೋಗ ಸರಣಿಯನ್ನು ಅವರು ಪ್ರಾರಂಭಿಸಿದುದು 1896ರ ಫೆಬ್ರವರಿಯಲ್ಲಿ; ರಾಂಟ್‌ಜನ್ ಎಕ್ಸ್‌ಕಿರಣಗಳನ್ನು ಕಂಡು ಹಿಡಿದ ಕೆಲವು ತಿಂಗಳುಗಳೊಳಗೆ. ಫೆಬ್ರವರಿ 26ರಂದು ಎಂದಿನಂತೆ ಪ್ರಯೋಗಕ್ಕೆ ಎಲ್ಲವನ್ನೂ ಅಣಿಮಾಡಿ ಬಿಸಿಲುಮಚ್ಚಿಗೆ ಒಯ್ದು ಇಟ್ಟರು. ಆದರೆ ಅಂದು ಮೋಡ ಕವಿದಿತ್ತು. ಎಷ್ಟು ಹೊತ್ತಾದರೂ ಮೋಡ ಚದರಲಿಲ್ಲ; ಚದರುವ ಸೂಚನೆಯೂ ಕಾಣಿಸಲಿಲ್ಲ. ತಗಡು ಮತ್ತು ಅದರ ಮೇಲಿನ ಹರಳು ಸಮೇತ ಫಿಲ್ಮನ್ನು ಹಾಗೇ ಒಳಕ್ಕೆ ತೆಗೆದುಕೊಂಡು ಹೋಗಿ ಮೇಜಿನ ಖಾನೆಯಲ್ಲಿಟ್ಟು ಬೆಕರೆಲ್ ಬೇರೆ ಕಡೆ ಗಮನ ಹರಿಸಿದರು.
ಫೆಬ್ರವರಿ 26ರಂದು ಕವಿದ ಮೋಡ ನಾಲ್ಕು ದಿನಗಳಾದರೂ ಚದರಲಿಲ್ಲ. ಆ ವರ್ಷ ಫೆಬ್ರವರಿಯಲ್ಲಿ 29 ದಿನ ತಾನೆ? 29ರಂದೂ ಮೋಡ ಮುಚ್ಚಿಕೊಂಡೇ ಇತ್ತು. ಮಾರ್ಚಿ 1ರಂದು ಬಿಸಿಲು ಬಂತು. ಫಿಲ್ಮನ್ನು ಬಿಸಿಲಿಗಿಡುವ ಉದ್ದೇಶದಿಂದ ಅದನ್ನು ತೆಗೆದುಕೊಂಡು ಹೊರಟಾಗ ಒಂದು ಸಂದೇಹ ಅವರನ್ನು ಕಾಡತೊಡಗಿತು. 26ನೆಯ ತಾರೀಕು ಫಿಲ್ಮನ್ನು ಹೊರಗಡೆ ಇಟ್ಟು ಬಿಸಿಲಿಗಾಗಿ ಕೆಲವು ಗಂಟೆಗಳ ಕಾಲ ಕಾದಿದ್ದುದು ಸರಿಯಷ್ಟೆ. ಬಿಸಿಲು ಬರಲಿಲ್ಲ, ನಿಜ. ಆದರೆ ಮೋಡಗಳನ್ನು ತೂರಿಕೊಂಡು ಬಂದ ಸೂರ್ಯನ ಬೆಳಕು ಹರಳಿನ ಮೇಲೆ ವರ್ತಿಸಿ ದುರ್ಬಲವಾಗಿಯಾದರೂ ಪ್ರತಿದೀಪ್ತಿಯನ್ನುಂಟು ಮಾಡಿದ್ದರೆ? ಆ ರೀತಿ ಸಂದೇಹಕ್ಕೆ ಎಡೆಗೊಡುವ ಪ್ರಯೋಗ ಬೇಡ ಎಂದು ಅವರು ನಿರ್ಧರಿಸಿ ಹೊಸ ಫಿಲ್ಮೊಂದನ್ನು ತೆಗೆದುಕೊಂಡು ಅದನ್ನು ಕಪ್ಪು ಕಾಗದದಲ್ಲಿ ಸುತ್ತಿ, ಅದರ ಮೇಲೆ ತಗಡನ್ನೂ ಅದರ ಮೇಲೆ ಪೊಟ್ಯಾಸಿಯಮ್ ಯೂರನೈಲ್ ಸಲ್ಪೇಟಿನ ಹರಳನ್ನೂ ಇಟ್ಟು ಬಿಸಿಲಿನಲ್ಲಿಟ್ಟರು. ನಾಲ್ಕು ದಿನ ಮೇಜಿನ ಖಾನೆಯಲ್ಲಿಟ್ಟಿದ್ದ ಫಿಲ್ಮು ಹೇಗಿದ್ದರೂ ಉಪಯೋಗಕ್ಕೆ ಬರುವುದಿಲ್ಲವೆಂದು ತೀರ್ಮಾನಿಸಿದ್ದುದರಿಂದ ಅದಕ್ಕೇನಾಗಿದೆ ನೋಡೋಣ ಎಂದು ಅದನ್ನು ಅಭಿವರ್ಧಿಸಿದರು. ಅವರ ಅದೃಷ್ಟ ಖುಲಾಯಿಸಿದ್ದರಿಂದ ಅವರು ಆ ಫಿಲ್ಮನ್ನು ಅಭಿವರ್ಧಿಸುವ ಯೋಚನೆ ಮಾಡಿದರು ಎನ್ನಬೇಕಾಗುತ್ತದೆ. ಏಕೆಂದರೆ ಅದು ನೊಬೆಲ್ ಪ್ರಶಸ್ತಿಗೆ ದಾರಿಯಾಯಿತು.
ಮೋಡಗಳನ್ನು ತೂರಿಕೊಂಡು ಬಂದ ಸೂರ್ಯನ ಬೆಳಕು ಹರಳಿನಲ್ಲಿ ಅಕಸ್ಮಾತ್ ಸ್ವಲ್ಪ ಮಟ್ಟಿಗೆ ಪ್ರತಿದೀಪ್ತಿಯುಂಟು ಮಾಡಿರಬಹುದೇ, ಅದರಿಂದ ಫಿಲ್ಮು ತುಸು ಮಸಕಾಗಿರಬಹುದೇ ಎಂಬ ಸಂದೇಹದಿಂದ ಅವರು ಫಿಲ್ಮನ್ನು ಅಭಿವರ್ಧಿಸಿದ್ದರು. ಫಿಲ್ಮ್ ಮೇಲೆ ಹರಳಿನ ಆಕೃತಿ ದಟ್ಟವಾಗಿ ಮೂಡಿದ್ದುದನ್ನು ಕಂಡು ಅವರಿಗೆ ಅತ್ಯಾಶ್ಚರ್ಯವಾಯಿತು. ಫಿಲ್ಮ್ ಮೇಲೆ ಬಿಂಬವನ್ನು ಮೂಡಿಸಿರುವ ಕಿರಣಗಳು ಪ್ರತಿದೀಪ್ತಿಯಿಂದ ಬಂದವಲ್ಲ ಎಂಬುದು ಖಂಡಿತ. ಏಕೆಂದರೆ ಸೂರ್ಯನ ಮಂದ ಬೆಳಕು ಒಂದು ವೇಳೆ ಪ್ರತಿದೀಪ್ತಿಯನ್ನುಂಟುಮಾಡಿದ್ದರೂ ಅದು ದುರ್ಬಲವಾದುದಾಗಿರಬೇಕೇ ವಿನಾ ಅಷ್ಟು ತೀಕ್ಷ್ಣವಾದ ಕಿರಣಗಳನ್ನು ಹೊಮ್ಮಿಸಿರಲಾರವು. ಹಾಗಾದರೆ ಹರಳು ಯಾವ ಪ್ರಚೋದನೆಯೂ ಇಲ್ಲದೆ ತನಗೆ ತಾನೇ ಎಕ್ಸ್ ಕಿರಣಗಳಂಥ ಕಿರಣಗಳನ್ನು ಸದಾ ಹೊರಸೂಸುತ್ತಿದೆಯೇ? ನಂಬುವುದು ಕಷ್ಟ. ಅದನ್ನು ಪರೀಕ್ಷೆ ಮಾಡಿ ನೋಡಲು ನಿರ್ಧರಿಸಿದರು. ಮರುದಿನ ಕಪ್ಪು ಕಾಗದ ಸುತ್ತಿದ ಒಂದು ಫೋಟೊ ಫಿಲ್ಮನ್ನು ತೆಗೆದುಕೊಂಡು ಅದರ ಮೇಲೆ ಲೋಹದ ತಗಡನ್ನೂ ಅದರ ಮೇಲೆ ಪೊಟ್ಯಾಸಿಯಮ್ ಯೂರನೈಲ್ ಸಲ್ಫೇಟಿನ ಹರಳನ್ನೂ ಇಟ್ಟು ಅದನ್ನು ಮೇಜಿನ ಖಾನೆಯಲ್ಲಿಟ್ಟು ಒಂದು ದಿನ ಬಿಟ್ಟರು. ಮರುದಿನ ಫಿಲ್ಮನ್ನು ಅಭಿವರ್ಧಿಸಿ ನೋಡಿದಾಗ ಹರಳಿನ ಬಿಂಬ ಸ್ಪಷ್ಟವಾಗಿ ಅದರಲ್ಲಿ ಮೂಡಿತ್ತು. ಪ್ರಯೋಗವನ್ನು ಪುನಃ ಪುನಃ ಮಾಡಿ ನೋಡಿದರು. ಸಂದೇಹಕ್ಕೆಡೆಯಿಲ್ಲದಂತೆ ಅದೇ ಫಲಿತಾಂಶ ದೊರೆಯಿತು. ಹೊರಗಿನ ಯಾವ ಪ್ರಚೋದನೆಯೂ ಇಲ್ಲದೆ ಆ ಹರಳು ತನಗೆ ತಾನೇ ತೀಕ್ಷ್ಣ ಕಿರಣಗಳನ್ನು ಹೊರಸೂಸುವುದೂ, ಆ ಕಿರಣಗಳು ಲೋಹದ ತಗಡನ್ನೂ ಕಪ್ಪು ಕಾಗದವನ್ನೂ ತೂರಿಕೊಂಡು ಸಾಗಿ ಫೋಟೊಫಿಲ್ಮನ್ನು ಮಸಕು ಮಾಡುವುದೂ ನಿಜ ಎಂಬುದು ಖಚಿತವಾಯಿತು.
ಎಕ್ಸ್ ಕಿರಣಗಳು ಆವಿಷ್ಕಾರವಾದೊಡನೆ ಅನೇಕ ಭೌತವಿಜ್ಞಾನಿಗಳು ಅದರಲ್ಲಿ ಆಸಕ್ತರಾದಂತೆಯೇ ಈ ಹೊಸ ವಿದ್ಯಮಾನವೂ ಬಹುಬೇಗ ಎಲ್ಲ ಭೌತವಿಜ್ಞಾನಿಗಳ ಗಮನವನ್ನೂ ಸೆಳೆಯಿತು. ಅನೇಕರು ಅದರ ಬಗ್ಗೆ ಸಂಶೋಧನೆ ನಡೆಸತೊಡಗಿದರು. ಅಂಥವರಲ್ಲಿ ಒಬ್ಬರಾದ ಫ್ರೆಂಚ್ ವಿಜ್ಞಾನಿ, ಮೇರಿ ಕ್ಯೂರಿ ಈ ವಿದ್ಯಮಾನಕ್ಕೆ ರೇಡಿಯೊಆಕ್ಟಿವಿಟಿ ಎಂಬ ಹೆಸರು ಕೊಟ್ಟರು. ಕನ್ನಡದಲ್ಲಿ ಅದನ್ನು ವಿಕಿರಣಪಟುತ್ವ ಅಥವಾ ವಿಕಿರಣಶೀಲತೆ ಎಂದು ಕರೆದಿದ್ದಾರೆ. ಈ ವಿದ್ಯಮಾನದ ಫಲವಾಗಿ ಹೊರಬರುವ ಅಯಾನುಕಾರಕ ಕಿರಣಗಳನ್ನು ವಿಕಿರಣ ಪಟು ವಿಕಿರಣ ಎಂದು ಕರೆಯಲಾಗಿದೆ. ಅದಕ್ಕೆ ಬೆಕರಲ್ ಕಿರಣಗಳೆಂಬ ಹೆಸರೂ ಇದೆ.
ಪೊಟ್ಯಾಸಿಯಮ್ ಯೂರನೈಲ್ ಸಲೆೇೀಟ್‌ನಲ್ಲಿರುವುದು ಪೊಟ್ಯಾಸಿಯಮ್, ಯುರೇನಿಯಮ್, ಗಂಧಕ ಮತ್ತು ಆಕ್ಸಿಜನ್ – ನಾಲ್ಕು ಧಾತುಗಳು. ಈ ನಾಲ್ಕು ಧಾತುಗಳಲ್ಲಿ ಯುರೇನಿಯಮ್ ಒಂದನ್ನು ಬಿಟ್ಟು ಇತರ ಮೂರು ಧಾತುಗಳು ಇರುವ ಪೊಟ್ಯಾಸಿಯಮ್ ಸಲೆೇೀಟ್ ಹರಳು ವಿಕಿರಣಶೀಲವಲ್ಲ. ಆದುದರಿಂದ ವಿಕಿರಣಪಟುತ್ವ ಎಂಬುದು ಯುರೇನಿಯಮ್ ಧಾತುವಿನ ಗುಣ ಎಂದು ತೀರ್ಮಾನಿಸಬೇಕಾಯಿತು. ಯುರೇನಿಯಮ್ ಧಾತುವೇ ಆಗಲಿ, ಅದರ ಯಾವುದೇ ಸಂಯುಕ್ತವಾಗಲಿ, ಯುರೇನಿಯಮ್ ಉಳ್ಳ ಖನಿಜವಾಗಲಿ, ಅದರಲ್ಲಿ ಈ ವಿದ್ಯಮಾನ ಕಂಡು ಬರುವುದಾದ್ದರಿಂದ ಯುರೇನಿಯಮ್ ಪರಮಾಣುಗಳು ಅದಕ್ಕೆ ಕಾರಣ ಎಂದು ಗೊತ್ತಾಯಿತು. ವಿಕಿರಣಪಟುತ್ವವನ್ನು ಕುರಿತು ಸಂಶೋಧನೆ ಕೈಗೊಂಡ ಮೇರಿ ಕ್ಯೂರಿ ಮತ್ತು ಆಕೆಯ ಗಂಡ ಪಿಯರ್ ಕ್ಯೂರಿ ಇನ್ನೊಂದು ವಿಷಯವನ್ನು ಹೊರಗೆಡಹಿದರು. ಥೋರಿಯಮ್ ಧಾತು ಮತ್ತು ಅದರ ಸಂಯುಕ್ತಗಳೂ ವಿಕಿರಣಪಟು ಎಂದು ಅವರು ತೋರಿಸಿದರು. 1903ರ ಭೌತಶಾಸ್ತ್ರದ ನೊಬೆಲ್ ಬಹುಮಾನವನ್ನು ಬೆಕರೆಲ್, ಪಿಯರ್ ಕ್ಯೂರಿ ಮತ್ತು ಮೇರಿ ಕ್ಯೂರಿ – ಈ ಮೂವರಿಗೂ ಹಂಚಿ ಕೊಡಲಾಯಿತು.
ಕ್ಯೂರಿ ದಂಪತಿಗಳೂ ಬ್ರಿಟನ್ನಿನ ರುದರ್ಫರ್ಡ್ ಅವರೂ ನಡೆಸಿದ ಸಂಶೋಧನೆಯ ಫಲವಾಗಿ ಇನ್ನೊಂದು ಮುಖ್ಯ ಸಂಗತಿ ಗೊತ್ತಾಯಿತು. ವಿಕಿರಣಪಟು ಪದಾರ್ಥಗಳಿಂದ ಹೊರಬರುವ ವಿಕಿರಣ ವಾಸ್ತವವಾಗಿ ಒಂದು ಮಿಶ್ರಣ ಎಂದು ಕಂಡು ಬಂತು. ಸಾಕಷ್ಟು ಪ್ರಬಲವಾದ ವಿದ್ಯುತ್ ಕ್ಷೇತ್ರದಲ್ಲಿಟ್ಟರೆ ಬೆಕರಲ್ ಕಿರಣಗಳು ಕವಲೊಡೆಯುತ್ತವೆ (ಚಿತ್ರ 12). ಒಂದು ಶಾಖೆ ಋಣ ಇಲೆಕ್ಟ್ರೋಡ್ ಕಡೆಗೆ ಸ್ವಲ್ಪ ಮಾತ್ರ ಬಾಗಿ ಮುಂದುವರಿಯುತ್ತದೆ. ಆ ಶಾಖೆಗೆ ಆಲೇ ಕಿರಣ ಎಂಬ ಹೆಸರು ಬಂದಿದೆ. ಧನ ವಿದ್ಯುದಾವೇಶ ಉಳ್ಳ ಕಣಗಳ ಪ್ರವಾಹ ಅದು ಎಂಬುದು ಸ್ಪಷ್ಟ. ನಿಜವಾಗಿಯೂ ಅವು ಕಿರಣಗಳಲ್ಲ. ಆಲೇ ಕಣಪ್ರವಾಹ ಎಂದು ಅವುಗಳನ್ನು ಕರೆಯುವುದು ಯುಕ್ತ. ಧನ ಇಲೆಕ್ಟ್ರೋಡ್ ಕಡೆಗೆ ತುಂಬ ಬಾಗಿ ಮುಂದುವರಿಯುವ ಬೀಟ ಕಿರಣಗಳು ನಿಜಕ್ಕೂ ಋಣ ಆವೇಶ ಉಳ್ಳ ಬೀಟ ಕಣಗಳ ಪ್ರವಾಹ. ಯವ ಕಡೆಯೂ ಬಾಗದೆ ನೇರವಾಗಿ ಮುಂದುವರಿಯುವ ಗ್ಯಾಮ ಕಿರಣಗಳು ನಿಜವಾಗಿಯೂ ಕಿರಣಗಳು – ಎಕ್ಸ್ ಕಿರಣಗಳಂಥವು. ಆದರೆ ಅವಕ್ಕಿಂತ ತೀಕ್ಷ್ಣವಾದವು.

ಯುರೇನಿಯಮ್ ಮತ್ತು ಥೋರಿಯಮ್ ಪರಮಾಣುಗಳು ಅಸ್ಥಿರವಾಗಿದ್ದು ಅವುಗಳ ವಿಘಟನೆಯ ಫಲವಾಗಿ ಆಲೇ ಮತ್ತು ಬೀಟ ಕಣಗಳೂ ಗ್ಯಾಮ ಕಿರಣಗಳ ರೂಪದಲ್ಲಿ ಶಕ್ತಿಯೂ ಹೊರಬರುವುದೆಂಬುದು ಅನಂತರದ ಸಂಶೋಧನೆಗಳಿಂದ ಸಿದ್ಧವಾಯಿತು. ಪರಮಾಣುಗಳೇ ಅಂತಿಮವಲ್ಲ, ಅವುಗಳಿಗೂ ರಚನೆಯುಂಟು ಎಂಬ ತೀರ್ಮಾನ ಅನಿವಾರ್ಯವಾಯಿತು. ಅನಂತರದ ಸಂಶೋಧನೆಗಳ ಫಲವಾಗಿ ಪರಮಾಣುಗಳ ರಚನೆಯ ಬಗ್ಗೆ ನಮ್ಮ ಜ್ಞಾನ ವೃದ್ದಿಯಾಯಿತು. ಇದೆಲ್ಲವೂ ವಿಕಿರಣಪಟುತ್ವದ ಆಕಸ್ಮಿಕ ಆವಿಷ್ಕಾರದ ಪರಿಣಾಮವಾಗಿ ನಮಗೆ ದೊರೆತ ಬಳುವಳಿ.
ಆಕಸ್ಮಿಕ ಆವಿಷ್ಕಾರ : ೧೧. ಪ್ರತಿಜೀವಕಗಳು
ವೈದ್ಯಕೀಯಕ್ಕೆ ಸಂಬಂಧಿಸಿದಂತೆ, ಈಗ ನಡೆಯುತ್ತಿರುವುದು ಪ್ರತಿಜೀವಕಗಳ ಅಥವಾ ಆಂಟಿಬಯೊಟಿಕ್‌ಗಳ ಯುಗ. ಏಕೆಂದರೆ, ವೈರಸ್‌ಗಳಿಂದ ಬರುವ ರೋಗಗಳು ವಿನಾ ಉಳಿದೆಲ್ಲ ಸೋಂಕು ರೋಗಗಳನ್ನೂ ಪ್ರತಿಜೀವಕಗಳ ನೆರವಿನಿಂದ ಹತ್ತಿಕ್ಕಬಹುದಾಗಿದೆ. ಪ್ರತಿಜೀವಕಗಳ ವಿವೇಚನಾರಹಿತ ಬಳಕೆ ಸ್ವಲ್ಪಮಟ್ಟಿನ ಆತಂಕಕ್ಕೆ ಕಾರಣವಾಗಿರುವುದು ನಿಜವೇ ಆದರೂ ಐವತ್ತು ಅರುವತ್ತು ವರ್ಷಗಳ ಕೆಳಗೆ ಮಾರಕ ರೋಗಗಳೆನಿಸಿದ್ದ ಕ್ಷಯ, ಟೈಫಾಯಿಡ್, ನ್ಯೂಮೋನಿಯ ಮುಂತಾದ ಹಲವಾರು ರೋಗಗಳ ಬಗ್ಗೆ ಇಂದು ಕಿಂಚಿತ್ತೂ ಭಯವಿಲ್ಲ ಎಂಬ ಮಾತನ್ನು ಅಲ್ಲಗಳೆಯುವಂತಿಲ್ಲ. ಈ ಪರಿಸ್ಥಿತಿಗೆ ಕಾರಣ, ವೈದ್ಯರ ಬತ್ತಳಿಕೆಯಲ್ಲಿರುವ ಹತ್ತಾರು ಪ್ರಬಲ ಪ್ರತಿಜೀವಕಗಳು.
ಪ್ರತಿಜೀವಕಗಳ ಯುಗ ಪ್ರಾರಂಭವಾದುದು ಎರಡನೆಯ ಜಾಗತಿಕ ಯುದ್ಧದ ಕಾಲದಲ್ಲಿ; ಪೆನಿಸಿಲಿನ್ ರಂಗದ ಮೇಲೆ ಕಾಣಿಸಿಕೊಂಡಾಗ. ಪೆನಿಸಿಲಿನ್ನಿನ ಆವಿಷ್ಕಾರಕ್ಕಾಗಿ ನೊಬೆಲ್ ಪಾರಿತೋಷಕವನ್ನು ಪಡೆದ ಅಲೆಕ್ಸಾಂಡರ್ ಫ್ಲೆಮಿಂಗ್ ಮೊತ್ತಮೊದಲ ಆ ಪ್ರತಿಜೀವಕವನ್ನು ಕಂಡುಹಿಡಿದುದು ಕೇವಲ ಆಕಸ್ಮಿಕವಾಗಿ ಎನ್ನಬೇಕು. ಹಾಗೆಂದ ಮಾತ್ರಕ್ಕೆ ಫ್ಲೆಮಿಂಗ್‌ನ ಸಾಧನೆ ಗೌಣವಾದುದು, ಅದು ಅಗಣ್ಯ ಎಂದು ಭಾವಿಸಬಾರದು. ಫ್ಲೆಮಿಂಗ್‌ಗಲ್ಲದೆ ಬೇರೆ ಯಾರಿಗಾದರೂ ಆ ಆಕಸ್ಮಿಕ ಇದಿರಾಗಿದ್ದರೆ, ಅದರ ಪರಿಣಾಮ ಬರಡಾಗಿರುತ್ತಿತ್ತು. ಫ್ಲೆಮಿಂಗ್ ತೀಕ್ಷ್ಣಮತಿಯವರಾಗಿದ್ದುದರಿಂದ ಮತ್ತು ತಮಗೆ ಇದಿರಾದ ಆಕಸ್ಮಿಕದಲ್ಲಿ ಹುದುಗಿದ್ದ ಚಿನ್ನವನ್ನು ಗುರುತಿಸಲು ಅವರ ಬುದ್ದಿ ಸಿದ್ಧವಾಗಿದ್ದುದರಿಂದ ಪೆನಿಸಿಲಿನ್ನಿನ ಆವಿಷ್ಕಾರವಾಯಿತು.
ಬಡ ಕುಟುಂಬದಲ್ಲಿ ಹುಟ್ಟಿ ಚಿಕ್ಕಂದಿನಲ್ಲಿಯೇ ತಂದೆಯನ್ನು ಕಳೆದುಕೊಂಡಿದ್ದರಿಂದ, ಫ್ಲೆಮಿಂಗ್ ತಮ್ಮ ಹದಿನಾರನೆಯ ವಯಸ್ಸಿನಲ್ಲಿ ಶಾಲಾಶಿಕ್ಷಣವನ್ನು ಮುಗಿಸಿದೊಡನೆಯೇ ಜೀವನೋಪಾಯಕ್ಕಾಗಿ ಒಂದು ಕೆಲಸಕ್ಕಾಗಿ ಹುಡುಕಾಡಿದರು. ಹಡಗುಗಾರಿಕೆ ಕಂಪನಿಯೊಂದರಲ್ಲಿ ಗುಮಾಸ್ತೆಯ ಕೆಲಸ ಸಿಕ್ಕಿತು. ತುಂಬ ಮೇಧಾವಿಯಾದ ಬಾಲಕನಿಗೆ ಆ ಕೆಲಸ ತಕ್ಕುದಾಗಿರಲಿಲ್ಲ; ಆದರೆ ಬೇರೆ ಮಾರ್ಗವಿಲ್ಲದೆ ಅಲ್ಲಿ ಐದು ವರ್ಷ ಕೆಲಸ ಮಾಡಿ, ತಮ್ಮ ಇಪ್ಪತ್ತೊಂದನೆಯ ವಯಸ್ಸಿನಲ್ಲಿ ಒಂದು ವಿದ್ಯಾರ್ಥಿವೇತನವನ್ನು ಗಳಿಸಿಕೊಂಡು ಲಂಡನ್ ವಿಶ್ವವಿದ್ಯಾನಿಲಯದಲ್ಲಿ ವೈದ್ಯಕೀಯ ಶಿಕ್ಷಣವನ್ನು ಕೈಗೊಂಡರು. ವಿದ್ಯಾರ್ಥಿ ದೆಸೆಯಲ್ಲಿ ತುಂಬ ಪ್ರತಿಭಾವಂತರೆನ್ನಿಸಿಕೊಂಡು 1908ರಲ್ಲಿ, ತಮ್ಮ 27ನೆಯ ವಯಸ್ಸಿನಲ್ಲಿ, ವೈದ್ಯಕೀಯ ಪದವೀಧರರಾದರು. ಮೊದಲನೆಯ ಜಾಗತಿಕ ಯುದ್ಧದಲ್ಲಿ ಸೇನಾ ಸೇವೆಯಲ್ಲಿರುವಾಗ ಸಂಶೋಧನೆಯನ್ನು ಪ್ರಾರಂಭಿಸಿ 1922ರಲ್ಲಿ ಲೈಸೊಜೈಮ್ ಎಂಬ ಒಂದು ಪ್ರೋಕಂಡುಹಿಡಿದರು. ಕಣ್ಣೀರಿನಲ್ಲಿ ಮತ್ತು ಲೋಳೆಯಾಗಿರುವ ದೈಹಿಕ ಸ್ರಾವಗಳಲ್ಲಿ ಕಾಣಸಿಕ್ಕುವ ಈ ಪ್ರೋಬ್ಯಾಕ್ಟೀರಿಯಾಗಳಿಗೆ ಮಾರಕವಾದುದೆಂಬುದು ಪತ್ತೆಯಾಯಿತು.
1928ರಲ್ಲಿ ಫ್ಲೆಮಿಂಗ್‌ರವರು ಲಂಡನ್ ವಿಶ್ವವಿದ್ಯಾನಿಲಯಕ್ಕೆ ಸೇರಿದ ಸೇಂಟ್ ಮೇರೀಸ್ ಆಸ್ಪತ್ರೆಯಲ್ಲಿ ಬ್ಯಾಕ್ಟೀರಿಯಾಲಜಿ ಪ್ರಾಧ್ಯಾಪಕರಾಗಿ ನೇಮಕಗೊಂಡರು. ಆಗ ಅವರು ಆಸಕ್ತರಾಗಿದ್ದುದು ಸ್ಟೆಫಲೊಕಾಕಸ್ ಎಂಬ ಒಂದು ಬಗೆಯ ಬ್ಯಾಕ್ಟೀರಿಯಗಳನ್ನು ಕುರಿತ ಸಂಶೋಧನೆಯಲ್ಲಿ. ಚರ್ಮದ ಮೇಲೆ ಕುರುಗಳನ್ನುಂಟು ಮಾಡುವ ಈ ಬ್ಯಾಕ್ಟೀರಿಯಗಳು ಕಾಕಸ್ ಗುಂಪಿನವು. ಕಾಕಸ್‌ಗಳೆಲ್ಲ ಗೋಳಾಕಾರದವು. ಪ್ರಯೋಗದ ಉದ್ದೇಶಕ್ಕಾಗಿ ಬ್ಯಾಕ್ಟೀರಿಯಗಳನ್ನು ಕೃಷಿ ಮಾಡಲು ಅಗಲವಾದ ಮತ್ತು ಹೆಚ್ಚು ಆಳವಿಲ್ಲದ ತೆಳುಗಾಜಿನ ತಳಿಗೆಗಳನ್ನು ಬಳಸುತ್ತಾರೆ. ಮೊದಲ ಬಾರಿ ಅಂಥ ತಳಿಗೆಗಳನ್ನು ಜರ್ಮನ್ ವಿಜ್ಞಾನಿ ಪೆಟ್ರಿ ಬಳಸಿದನಾದುದರಿಂದ ಅವಕ್ಕೆ ಪೆಟ್ರಿ ತಳಿಗೆಗಳು ಎಂಬ ಹೆಸರು ಬಂದಿದೆ. ತಳಿಗೆಯಲ್ಲಿ ಪೌಷ್ಟಿಕಾಂಶಗಳಿರುವ ದ್ರವವನ್ನು ತೆಗೆದುಕೊಂಡು, ಬ್ಯಾಕ್ಟೀರಿಯ ಉಳ್ಳ ದ್ರವದ ಒಂದು ಸಣ್ಣ ಹನಿಯನ್ನು ಅದರಲ್ಲಿ ಉದುರಿಸುತ್ತಾರೆ. ಬ್ಯಾಕ್ಟೀರಿಯಗಳು ಆ ಮಾಧ್ಯಮದಲ್ಲಿ ಸಿಕ್ಕುವ ಪೌಷ್ಟಿಕಾಂಶಗಳನ್ನು ಉಪಯೋಗಿಸಿಕೊಂಡು ಸಂತಾನ ವೃದ್ದಿ ಮಾಡಿಕೊಳ್ಳುತ್ತವೆ. ಕೆಲವು ಗಂಟೆಗಳಲ್ಲಿ ಆ ದ್ರವ ಮಾಧ್ಯಮದ ತುಂಬ ಬ್ಯಾಕ್ಟೀರಿಯಗಳ ಸಂದಣಿ ಹರಡಿಕೊಳ್ಳುತ್ತದೆ. ಪೆಟ್ರಿ ತಳಿಗೆಗಳಲ್ಲಿ ಈ ರೀತಿ ತಯಾರಿಸಿದ ಸ್ಟೆಫಲೊಕಾಕಸ್ ಕೃಷಿಕೆಗಳನ್ನು ಫ್ಲೆಮಿಂಗ್ ತಮ್ಮ ಪ್ರಯೋಗಗಳಿಗೆ ಬಳಸುತ್ತಿದ್ದರು.
ಒಮ್ಮೆ ಯಾವುದೋ ಪ್ರಯೋಗಕ್ಕಾಗಿ ಬಳಸಿದ ಸ್ಟೆಫಲೊಕಾಕಸ್ ಕೃಷಿಕೆಗಳಿದ್ದ ಹಲವು ಪೆಟ್ರಿ ತಳಿಗೆಗಳು ಪ್ರಯೋಗಶಾಲೆಯ ಮೇಜಿನ ಮೇಲಿದ್ದುವು. ಫ್ಲೆಮಿಂಗ್ ಮೂರು ನಾಲ್ಕು ದಿನ ರಜದ ಮೇಲೆ ಹೋಗಬೇಕಾಗಿತ್ತು. ತಳಿಗೆಗಳನ್ನು ಉಪಯೋಗಿಸಿ ಆಗಿತ್ತು. ಆದರೂ ಅವು ಏತಕ್ಕಾದರೂ ಬೇಕಾಗಬಹುದೆಂದು ಯೋಚಿಸಿ, ಅವುಗಳೊಳಕ್ಕೆ ದೂಳು ಪಾಳು ಬೀಳದಂತೆ ತೆಳುವಾದ ಗಾಜಿನ ಬಿಲ್ಲೆಗಳಿಂದ ತಳಿಗೆಗಳನ್ನು ಮುಚ್ಚಲು ತಮ್ಮ ಸಹಾಯಕಿಗೆ ಹೇಳಿದ್ದರು. ಆಕೆ ಹಾಗೆ ಮಾಡಲು ಮರೆತಿದ್ದಳು. ಸಾಲದುದಕ್ಕೆ ಅವುಗಳ ಪೈಕಿ ಕೆಲವು ತಳಿಗೆಗಳು ಕಿಟಕಿಯ ಬಳಿ ಇದ್ದುದರಿಂದ ಹೊರಗಿನ ದೂಳು ಬಂದು ಅದರಲ್ಲಿ ಬೀಳಲು ಪರಿಸ್ಥಿತಿ ಪ್ರಶಸ್ತವಾಗಿತ್ತು.
ರಜೆಯಿಂದ ಹಿಂದಿರುಗಿದ ಫ್ಲೆಮಿಂಗ್ ಮುಚ್ಚಿಲ್ಲದ ಆ ಪೆಟ್ರಿ ತಳಿಗೆಗಳನ್ನು ಗಮನಿಸಿ, ಹೇಗಿದ್ದರೂ ಅವುಗಳ ಕೆಲಸ ಮುಗಿದಿದೆಯಲ್ಲಾ ಎಂದುಕೊಂಡು ಅವುಗಳನ್ನು ತೊಳೆದಿಡಲು ಮುಂದಾದರು. ಅಷ್ಟರಲ್ಲಿ ಕಿಟಕಿಯ ಬಳಿ ಇದ್ದ ತಳಿಗೆಗಳಲ್ಲಿದ್ದ ಸ್ಟೆಫಲೊಕಾಕಸ್ ಕೃಷಿಕೆಗೆ ಬೂಷ್ಟು ಬಂದಿದ್ದುದು ಅವರ ಗಮನಕ್ಕೆ ಬಂದಿತು. ಹಲವು ದಿನಗಳ ಕಾಲ ಗಾಳಿಯಲ್ಲಿ ಬಿಟ್ಟಿದ್ದ ತೆಂಗಿನ ಕಾಯಿ ಹೋಳಿನ ಮೇಲೆ, ಬ್ರೆಡ್ಡಿನ ಮೇಲೆ ಕಾಣಿಸಿಕೊಳ್ಳುವ ಬೂಷ್ಟಿನಂತೆ ಆ ಕೃಷಿಕೆಗಳ ಮೇಲೂ ಹಸುರು – ನೀಲಿ ಬಣ್ಣದ ಮಚ್ಚೆಗಳಂತೆ ಬೂಷ್ಟು ಕಾಣಿಸುತ್ತಿತ್ತು. ಅಷ್ಟೇ ಆಗಿದ್ದರೂ ಅವರು ಆ ತಳಿಗೆಗಳನ್ನು ಸುಮ್ಮನೆ ತೊಳೆದಿಟ್ಟುಬಿಡುತ್ತಿದ್ದರೇನೋ. ತೀಕ್ಷ್ಣ ವೀಕ್ಷಕರಾಗಿದ್ದ ಫ್ಲೆಮಿಂಗ್ ಇನ್ನೊಂದು ಸ್ವಾರಸ್ಯವನ್ನು ಗಮನಿಸಿದರು. ಒಂದೊಂದು ಬೂಷ್ಟು ಮಚ್ಚೆಯ ಸುತ್ತಲೂ ಸ್ವಲ್ಪ ದೂರ ಸ್ಟೆಫಲೊಕಾಕಸ್ ಬ್ಯಾಕ್ಟೀರಿಯಗಳು ಕಣ್ಮರೆಯಾಗಿದ್ದುವು. ತುಂಬ ಜಾಗರೂಕತೆಯಿಂದ ಪರೀಕ್ಷಿಸಿ ನೋಡಿದರು. ಪ್ರತಿಯೊಂದು ಬೂಷ್ಟು ಮಚ್ಚೆಯ ಸುತ್ತಲೂ ಅಂಥ ಬ್ಯಾಕ್ಟೀರಿಯರಹಿತ ಪ್ರದೇಶ ಇದ್ದುದನ್ನು ಅವರು ಗಮನಿಸಿದರು. ಹಿಂದೆ ಲೈಸೊಜೈಮ್ ಕುರಿತ ಸಂಶೋಧನೆಯಲ್ಲಿ ಅವರು ತೊಡಗಿದ್ದಾಗ, ಬ್ಯಾಕ್ಟೀರಿಯ ಕೃಷಿಕೆಯಲ್ಲಿ ಒಂದು ಹನಿ ಲೈಸೊಜೈಮ್ ಉದುರಿಸಿದಾಗ ಹನಿ ಬಿದ್ದ ಸ್ಥಳದಲ್ಲಿ ಬ್ಯಾಕ್ಟೀರಿಯಗಳು ಕಣ್ಮರೆಯಾಗುತ್ತಿದ್ದುದನ್ನು ಪದೇ ಪದೇ ನೋಡಿ ಅಭ್ಯಾಸವಾಗಿದ್ದ ಅವರ ಕಣ್ಣುಗಳು ಬೂಷ್ಟು ಮಚ್ಚೆಯ ಸುತ್ತ ಬ್ಯಾಕ್ಟೀರಿಯಗಳು ಕಣ್ಮರೆಯಾಗಿದ್ದುದನ್ನು ಸುಲಭವಾಗಿ ಗುರುತಿಸಿದುವು. ಆ ಬೂಷ್ಟು ಒಸರುತ್ತಿದ್ದ ಯಾವುದೋ ರಾಸಾಯನಿಕ ಪದಾರ್ಥ, ಲೈಸೊಜೈಮ್‌ನಂತೆಯೇ, ಬ್ಯಾಕ್ಟೀರಿಯಗಳಿಗೆ ಮಾರಕವಾಗಿರಬಹುದು ಎಂದು ಅವರು ಊಹಿಸಿದರು.
ಚಿಮುಟದಿಂದ ಆ ಬೂಷ್ಟನ್ನು ತೆಗೆದು ಅದನ್ನು ಪ್ರತ್ಯೇಕವಾಗಿ ಕೃಷಿಮಾಡಿದರು. ಸಾಮಾನ್ಯವಾಗಿ ಹಳಸಲು ಬ್ರೆಡ್ಡಿಗೆ ತಗಲುವ ಬೂಷ್ಟಿನಂಥದೇ ಆದ ಪೆನಿಸಿಲಿಯಮ್ ನೊಟ್ಯಾಟಮ್ ಎಂಬ ಒಂದು ಜಾತಿಯ ಬೂಷ್ಟೆಂದು ಅದನ್ನು ಗುರುತಿಸಿದರು. ಅದು ಒಸರುವ ರಾಸಾಯನಿಕ ಪದಾರ್ಥಕ್ಕೆ ಪೆನಿಸಿಲಿನ್ ಎಂಬ ಹೆಸರು ಕೊಟ್ಟರು. ಆ ರಾಸಾಯನಿಕ ಸ್ಟೆಫಲೊಕಾಕಸ್‌ಗೆ ಮಾತ್ರ ಮಾರಕವಾದುದೇ ಅಥವಾ ಇನ್ನಿತರ ಬ್ಯಾಕ್ಟೀರಿಯಗಳಿಗೂ ಮಾರಕವಾದುದೇ ಎಂದು ಪರೀಕ್ಷಿಸಲು ಪೆಟ್ರಿ ತಳಿಗೆಯಲ್ಲಿ ಆ ಬೂಷ್ಟನ್ನಿರಿಸಿ ಅದರ ಸಮೀಪದಲ್ಲಿ ಇತರ ಬ್ಯಾಕ್ಟೀರಿಯಗಳನ್ನು ಕೃಷಿ ಮಾಡಲು ಯತ್ನಿಸಿದರು. ಕೆಲವು ಜಾತಿಯ ಬ್ಯಾಕ್ಟೀರಿಯಗಳು ಆ ಬೂಷ್ಟನ್ನು ಲೆಕ್ಕಿಸದೆಯೇ ಅದರ ನೆರೆಹೊರೆಯಲ್ಲಿಯೇ ತಾವೂ ಪುಷ್ಕಳವಾಗಿ ಬೆಳೆದುವು. ಇನ್ನು ಕೆಲವು ಅದರ ಸಮೀಪದಲ್ಲಿ ಬೆಳೆಯಲಿಲ್ಲ; ನಾಶವಾಗಿ ಹೋದುವು. ಹಾಗೆ ಪೆನಿಸಿಲಿನ್‌ನಿಂದ ನಾಶವಾದ ಬ್ಯಾಕ್ಟೀರಿಯಗಳಲ್ಲಿ ಹಲವಾರು ರೋಗಕಾರಕ ಬ್ಯಾಕ್ಟೀರಿಯಗಳಿದ್ದುವು. ಈ ವಿಷಯ ಅವರಿಗೆ ಆಶಾದಾಯಕವಾಗಿ ಕಂಡಿತು. ಏಕೆಂದರೆ ಆ ರೋಗಗಳಿಂದ ನರಳುವವರಿಗೆ ಪೆನಿಸಿಲಿನ್ ಕೊಟ್ಟು ರೋಗಕಾರಕವನ್ನು ನಾಶಮಾಡಿ ರೋಗವನ್ನು ವಾಸಿ ಮಾಡಬಹುದಲ್ಲವೇ ಎನ್ನಿಸಿತು. ಅದು ಕಾರ್ಯಸಾಧ್ಯವೇ ಎಂದು ಪರೀಕ್ಷಿಸಲು ಮನುಷ್ಯರಿಗೆ ಪೆನಿಸಿಲಿನ್‌ನಿಂದ ಅಪಾಯವಿಲ್ಲವೇ ಎಂದು ಪರೀಕ್ಷಿಸಿ ನೋಡಬೇಕಾಗಿತ್ತು ಅದಕ್ಕಾಗಿ ಅವರು ಇನ್ನೊಂದು ಪೆಟ್ರಿ ತಳಿಗೆಯಲ್ಲಿ ಆ ಬೂಷ್ಟನ್ನು ತೆಗೆದುಕೊಂಡು ಅದರಲ್ಲಿ ಮನುಷ್ಯರ ಬಿಳಿಯ ರಕ್ತ ಕಣಗಳನ್ನು ಹಾಕಿ ನೋಡಿದರು. ಅವುಗಳಿಗೆ ಏನೂ ಆಗಲಿಲ್ಲ. ಸಂಶೋಧನೆಯನ್ನು ಅಲ್ಲಿಂದ ಮುಂದುವರಿಸುವುದು ಅವರಿಗೆ ಸಾಧ್ಯವಾಗಲಿಲ್ಲ. ಬೂಷ್ಟು ಒಸರುವ ಪೆನಿಸಿಲಿನ್ ಅನ್ನು ರಾಸಾಯನಿಕವಾಗಿ ಪ್ರತ್ಯೇಕಿಸಿ ಅದನ್ನು ರೋಗಿಗಳ ಮೇಲೆ ಪ್ರಯೋಗಿಸಿ ನೋಡಬೇಕಾಗಿತ್ತು. ರಸಾಯನ ವಿಜ್ಞಾನದಲ್ಲಿ ಅವರಿಗೆ ಅಷ್ಟು ಪರಿಶ್ರಮವಿರಲಿಲ್ಲ.

ಆ ಕೆಲಸವನ್ನು ಮುಂದುವರಿಸಿದವರು ಆಸೆಲಿಯನ್ – ಬ್ರಿಟಿಷ್ ವಿಜ್ಞಾನಿ, ಪೊರಿ ಮತ್ತು ಜರ್ಮನ್ – ಬ್ರಿಟಿಷ್ ವಿಜ್ಞಾನಿ ಚೇನ್, ಎರಡನೆಯ ಜಾಗತಿಕ ಯುದ್ಧದಲ್ಲಿ ಗಾಯಗೊಂಡ ಸೈನಿಕರಿಗೆ ಚಿಕಿತ್ಸೆ ನೀಡಿ ಅವರನ್ನುಳಿಸಲು ಪ್ರಬಲ ಪೂತಿನಾಶಕಗಳು ಬೇಕಾಗಿತ್ತು. ಪೊರಿ ಮತ್ತು ಚೇನ್‌ರವರು ಫ್ಲೆಮಿಂಗ್‌ರವರ ಸಂಶೋಧನಾ ಫಲಿತಾಂಶಗಳಿಂದ ಆಕರ್ಷಿತರಾಗಿ ಪೆನಿಸಿಲಿನ್ನನ್ನು ರಾಸಾಯನಿಕವಾಗಿ ಪ್ರತೆಕಿಸುವ ಕೆಲಸವನ್ನು ಕೈಗೆತ್ತಿಕೊಂಡು ಜಯಶೀಲರಾದರು. ೧೯೪೩ರಲ್ಲಿ ಟ್ಯೂನೀಷಿಯದಲ್ಲಿ ಮತ್ತು ಸಿಸಿಲಿಯಲ್ಲಿ ಗಾಯಾಳುಗಳ ಮೇಲೆ ಪ್ರಯೋಗಿಸಿ ಪೆನಿಸಿಲಿನ್ ಪರಿಣಾಮಕಾರಿ ಎಂಬುದನ್ನು ದೃಢಪಡಿಸಿಕೊಂಡರು. ೧೯೪೫ರಲ್ಲಿ ಫ್ಲೆಮಿಂಗ್, ಪೊರಿ ಮತ್ತು ಚೇನ್‌ರವರಿಗೆ ನೊಬೆಲ್ ಪಾರಿತೋಷಿಕವನ್ನು ನೀಡಿ ಗೌರವಿಸಲಾಯಿತು.
ಪೆನಿಲಿಸಿಲಿನ್ ಗಳಿಸಿದ ಯಶಸ್ಸಿನಿಂದ ಪೆರಿತರಾದ ಇತರ ವಿಜ್ಞಾನಿಗಳು ಈ ಕೆತ್ರವನ್ನು ಪ್ರವೇಶಿಸಿದರು. ಪೆನಿಲಿಸಿಲನ್ನಿನಂತೆಯೇ ಸೂಕ್ಷಜೀವಿಯೊಂದರಿಂದ ಉತ್ಪಾದಿತವಾಗಿ, ಬೇರೊಂದು ರೋಗಕಾರಕ ಸೂಕ್ಷ್ಮಜೀವಿಗೆ ಮಾರಕವಾಗಿದ್ದು, ಮನುಷ್ಯರಿಗೆ ವಿಷಕರವಲ್ಲದಿರುವ ಅಂಥ ರಾಸಾಯನಿಕಗಳಿಗಾಗಿ ಹುಡುಕಾಡತೊಡಗಿದರು. ಹಾಗೆ ದೊರೆತ ಎರಡನೆಯ ಅಂಥ ರಾಸಾಯನಿಕವೆಂದರೆ, ರಟ್ಜರ್ಸ್ ವಿಶ್ವವಿದ್ಯಾನಿಲಯದಲ್ಲಿ ಕೆಲಸ ಮಾಡುತ್ತಿದ್ದ ರಷ್ಯನ್ – ಅಮೆರಿಕನ್ ವಿಜ್ಞಾನಿ ವಾಕ್ಸ್‌ಮನ್ ಅವರು ವ್ಯವಸಾಯದ ಮಯ್ಣಿನಲ್ಲಿರುವ ಸ್ಟೆಪ್ಟೊಮ್ಯೆಸಿಸ್ ಎಂಬ ಬೂಷ್ಟಿನಿಂದ ಪಡೆದ ಸ್ಟೆಪ್ಟೊಮ್ಯೆಸಿನ್, ಕ್ಷಯರೋಗದ ವಿರುದ್ಧ ಇದನ್ನು ಬಳಸಲಾಯಿತು. ಅಂಥ ರಾಸಾಯನಿಕ ಪದಾರ್ಥಗಳಿಗೆ ಆಂಟಿಬಯೊಟಿಕ್ (ಜೀವಿ ವಿರೋಧಿ) ಎಂಬ ಹೆಸರನ್ನು ನೀಡಿದವರು ವಾಕ್ಸ್‌ಮನ್ ಅವರೇ. ಮುಂದೆ ಅಂಥ ಹಲವಾರು ಪ್ರತಿಜೀವಕಗಳು ಬಂದುವು. ಇಂದು ಅವು ವೈದ್ಯಕೀಯ ಚಿಕಿತ್ಸೆಯಲ್ಲಿ ವ್ಯಾಪಕವಾಗಿ ಬಳಕೆಯಾಗುತ್ತಿವೆ.
ಆಕಸ್ಮಿಕ ಆವಿಷ್ಕಾರ : ೧೨. ಕೃತಕ ವೃಷ್ಟಿ
ಯುದ್ಧೋದ್ದೇಶಗಳಿಗೆ ವಿಮಾನಗಳನ್ನು ಮೊತ್ತಮೊದಲು ಬಳಸಿದುದು 1939–45 ರಲ್ಲಿ ನಡೆದ ಎರಡನೆಯ ಜಾಗತಿಕ ಯುದ್ಧದಲ್ಲಿ. ಸಹಜವಾಗಿಯೇ ವಿಮಾನಗಳ ಬಳಕೆಯಲ್ಲಿ ಕಂಡುಬರುವ ಸಾಧಕ ಬಾಧಕಗಳ ಬಗ್ಗೆ ಆಗಿನ್ನೂ ಹೆಚ್ಚು ತಿಳಿದಿರಲಿಲ್ಲ. ವಿಮಾನಗಳ ಕಾರ್ಯಾಚರಣೆಯಲ್ಲಿ ನಾವು ಎದುರಿಸಬೇಕಾಗುವ ಸಮಸ್ಯೆಗಳು ಒಂದೊಂದಾಗಿ ಗೊತ್ತಾದಂತೆ ಆ ಸಮಸ್ಯೆಗಳಿಗೆ ಪರಿಹಾರಗಳನ್ನು ಕಂಡುಹಿಡಿಯುವ ಪ್ರಯತ್ನಗಳೂ ನಡೆಯುತ್ತಿದ್ದುವು.
ಅಂಥ ಒಂದು ಸಮಸ್ಯೆ ಎಂದರೆ, ವಿಮಾನಗಳ ರೆಕ್ಕೆಗಳ ಮೇಲೆ ಪದೇ ಪದೇ ಮಂಜುಗಡ್ಡೆ ಶೇಖರಗೊಳ್ಳುತ್ತಿದ್ದುದು. ಯುದ್ಧ ಕಾರ್ಯಗಳಿಗೆ ವಿಮಾನವನ್ನು ಬಳಸುವಾಗ ಶತ್ರುಗಳಿಂದ ರಕ್ಷಣೆ ಪಡೆಯಲು ತುಂಬ ಎತ್ತರದಲ್ಲಿ ಹಾರಾಟ ನಡೆಸಬೇಕಾಗುತ್ತಿತ್ತು. ಎತ್ತರದಲ್ಲಿ ಉಷ್ಣತೆ ತುಂಬ ಕಡಿಮೆ ಇರುತ್ತಿದ್ದುದರಿಂದ ಅಲ್ಲಿ ಲಭ್ಯವಿದ್ದ ನೀರಾವಿ ಕೆಲವೊಮ್ಮೆ ಘನೀಭವಿಸುತ್ತಿತ್ತು. ವಿಮಾನಗಳ ರೆಕ್ಕೆಗಳ ಮೇಲೆ ಬರ್ಫದ ರಾಶಿ ರೂಪುಗೊಂಡು ತೊಂದರೆಯುಂಟಾಗುತ್ತಿತ್ತು. ಬರ್ಫ ರೂಪುಗೊಳ್ಳಲು ಶೈತ್ಯ ಒಂದೇ ಸಾಲದೆಂಬುದು ಆ ವೇಳೆಗಾಗಲೇ ಚೆನ್ನಾಗಿ ತಿಳಿದಿತ್ತು. ವಾಯುವಿನಲ್ಲಿ ನೀರಾವಿ ಹೇರಳವಾಗಿದ್ದು, ಉಷ್ಣತೆ 0 ಡಿಗ್ರಿ ಸೆಲ್ಸಿಯಸ್‌ಗಿಂತ ಹಲವಾರು ಡಿಗ್ರಿಗಳಷ್ಟು ಕೆಳಕ್ಕಿಳಿದರೂ ಕೆಲವೊಮ್ಮೆ ಬರ್ಫ ರೂಪುಗೊಳ್ಳುವುದಿಲ್ಲ. ಅದಕ್ಕೆ ಕಾರಣ, ಬರ್ಫದ ಹರಳುಗಳು ರೂಪುಗೊಳ್ಳಲು ಆಸರೆ ಏನೂ ಇಲ್ಲದಿರುವುದು. ದೂಳು ಕಣಗಳಂಥ ಯಾವುದಾದರೂ ಕಣಗಳು ವಾತಾವರಣದಲ್ಲಿದ್ದರೆ, ಅವುಗಳ ಮೇಲೆ ಬರ್ಫದ ಹರಳುಗಳು ಕ್ಷಿಪ್ರವಾಗಿ ಬೆಳೆಯುತ್ತವೆ. ಹಾಗಾದರೆ ವಿಮಾನಗಳ ರೆಕ್ಕೆಗಳ ಮೇಲೆ ಬರ್ಫ ರಾಶಿಗೂಡಲು ಪ್ರಶಸ್ತವಾದ ಪರಿಸ್ಥಿತಿಗಳು ಯಾವುವು, ಮಂಜುಗಡ್ಡೆ ಹಾಗೆ ರಾಶಿಗೂಡದಿರಲು ಏನು ಮಾಡಬೇಕು ಎಂಬ ಪ್ರಶ್ನೆಗಳು ಎದ್ದುವು. ಈ ಸಮಸ್ಯೆಗಳನ್ನು ಕುರಿತು ಸಂಶೋಧನೆ ಕೈಗೊಂಡವರಲ್ಲಿ ಜನರಲ್ ಎಲೆಕ್ಟ್ರಿಕ್ ಕಾರ್ಪೊರೇಷನ್ನಿನ ಸಂಶೋಧನ ವಿಭಾಗದಲ್ಲಿ ಕೆಲಸ ಮಾಡುತ್ತಿದ್ದ ನೊಬೆಲ್ ಪ್ರಶಸ್ತಿ ವಿಜೇತ ಇರ್ವಿಂಗ್ ಲ್ಯಾಂಗ್‌ಮ್ಯೂರ್ ಒಬ್ಬರು. ಅದೇ ಸಂಸ್ಥೆಯಲ್ಲಿದ್ದ ವಿನ್ಸೆಂಟ್ ಜೋಸೆಪ್ ಷೀಫರ್ ಎಂಬಾತನನ್ನು ಲ್ಯಾಂಗ್‌ಮ್ಯೂರ್ ಸಹಾಯಕನನ್ನಾಗಿ ನೇಮಿಸಿಕೊಂಡರು.
ಷೀಫರ್, ನ್ಯೂಯಾರ್ಕ್ ಸಂಸ್ಥಾನದ ಷೆನೆಕ್ಟಡಿ ಎಂಬಲ್ಲಿ ಜನಿಸಿದವನು. ಅವನಿಗೆ ವಿದ್ಯಾರ್ಹತೆ ಅಷ್ಟೇನೂ ಇರಲಿಲ್ಲವಾದರೂ ಚುರುಕು ಬುದ್ದಿಯವ; ಯಾವ ಕೆಲಸವನ್ನು ವಹಿಸಿಕೊಂಡರೂ ಅದರಲ್ಲಿ ಆಸಕ್ತಿ ವಹಿಸಿ, ಸಂಬಂಧಪಟ್ಟ ಎಲ್ಲವನ್ನೂ ಅಧ್ಯಯನ ಮಾಡಿ ಶ್ರದ್ಧೆಯಿಂದ ಕೆಲಸ ಮಾಡುತ್ತಿದ್ದ. ಅದ್ದರಿಂದಲೇ ಅವನನ್ನು ಲ್ಯಾಂಗ್‌ಮ್ಯೂರ್ ಸಹಾಯಕನನ್ನಾಗಿ ನೇಮಿಸಿಕೊಂಡುದು.
ಷೀಫರ್ ತನ್ನ ಪ್ರಯೋಗಗಳಿಗಾಗಿ –23 ಡಿಗ್ರಿ ಸೆ. ಉಷ್ಣತೆಗೆ ಶೈತ್ಯೀಕರಿಸಿದ ಒಂದು ಸಂಪುಟವನ್ನು ನಿರ್ಮಿಸಿಕೊಂಡ. ಅದರಲ್ಲಿ ಯಾವ ಬಗೆಯ ಕಣಗಳನ್ನೊದಗಿಸಿದರೆ ಅದರೊಳಗಿನ ನೀರು ಘನೀಭವಿಸಿ ಬರ್ಫವನ್ನು ಉತ್ಪತ್ತಿ ಮಾಡುವುದೆಂದು ಪರೀಕ್ಷಿಸಲು ಪ್ರಯೋಗಗಳನ್ನು ನಡೆಸುತ್ತಿದ್ದ.
ಜುಲೈ 1946 ರಲ್ಲಿ ಒಂದು ದಿನ ಬಿಸಿಲಿನ ಬೇಗೆ ತುಂಬಾ ಹೆಚ್ಚಾಗಿತ್ತು. ಷೀಫರ್‌ನ ಪ್ರಯೋಗಗಳಿಗೆ ಉಪಯೋಗಿಸುತ್ತಿದ್ದ ಶೈತೀಕೃತ ಸಂಪುಟದ ಉಷ್ಣತೆಯನ್ನು 0 ಡಿಗ್ರಿ ಸೆಲ್ಸಿಯಸ್‌ಗಿಂತ ಸಾಕಷ್ಟು ಕೆಳಗಡೆ ಉಳಿಸಿಕೊಳ್ಳುವುದು ಅವನಿಗೆ ಕಷ್ಟವಾಗುತ್ತಿತ್ತು. ಅದಕ್ಕಾಗಿ ಸಂಪುಟದೊಳಕ್ಕೆ ಸ್ವಲ್ಪ ಘನ ಕಾರ್ಬನ್ ಡೈಆಕ್ಸೈಡ್ ಉದುರಿಸಿದ.
ಕಾರ್ಬನ್ ಡೈ ಆಕ್ಸೈಡ್ ಸಾಮಾನ್ಯ ಪರಿಸ್ಥಿತಿಗಳಲ್ಲಿ ಅನಿಲ. ಅದರ ಘನ ರೂಪವನ್ನು ತಯಾರಿಸುವುದು ಅಷ್ಟೇನೂ ಕಷ್ಟವಲ್ಲ. ಸೋಡ, ಲೆಮನೇಡ್ ಮುಂತಾದ ಪಾನೀಯಗಳನ್ನು ತಯಾರಿಸುವವರು ಕಾರ್ಬನ್ ಡೈಆಕ್ಸೈಡ್ ತುಂಬಿದ ಉಕ್ಕಿನ ಸಿಲಿಂಡರನ್ನು ಇಟ್ಟುಕೊಳ್ಳುತ್ತಾರಷ್ಟೆ? ಅದರ ತಳಭಾಗದಲ್ಲಿ ದ್ರವ ಕಾರ್ಬನ್ ಡೈಆಕ್ಸೈಡ್ ಇರುತ್ತದೆ. ಮೇಲ್ಭಾಗದಲ್ಲಿ ಅನಿಲವಿರುತ್ತದೆ. ಮೇಲ್ಗಡೆಯ ನಲ್ಲಿಯನ್ನು ತಿರುಗಿಸಿದರೆ ಅನಿಲ ಹೊರಬರುತ್ತದೆ. ಸಿಲಿಂಡರನ್ನು ತಲೆಕೆಳಗು ಮಾಡಿ, ನಲ್ಲಿ ತಿರುಗಿಸಿದರೆ ದ್ರವವೇ ಹೊರಬರುತ್ತದೆ. ಅದು ಒಂದು ಪಾತ್ರೆಯಲ್ಲಿ ಸಂಗ್ರಹಗೊಳ್ಳುವಂತೆ ಮಾಡಿದರೆ, ದ್ರವ ಕಾರ್ಬನ್ ಡೈ ಆಕ್ಸೈಡ್‌ನ ಕುದಿಬಿಂದು –78  ಡಿಗ್ರಿ ಸೆಲ್ಸಿಯಸ್ ಆದುದರಿಂದ ಪಾತ್ರೆಯೊಳಕ್ಕೆ ಬೀಳುತ್ತಿದ್ದಂತೆಯೇ ಅದು ಕುದಿಯತೊಡಗುತ್ತದೆ. ಕುದಿದು ಆವಿಯಾಗಲು ಆವೀಕರಣ ಗುಪ್ರೋಬೇಕಲ್ಲವೇ? ಅದನ್ನು ಉಳಿದ ದ್ರವ ಕಾರ್ಬನ್ ಡೈ ಆಕ್ಸೈಡ್‌ನಿಂದ ಪಡೆದುಕೊಳ್ಳುವುದರಿಂದ ದ್ರವದ ಉಷ್ಣತೆ ಕ್ಷಿಪ್ರವಾಗಿ ಇಳಿಯುತ್ತದೆ. –111 ಡಿಗ್ರಿ ಸೆಲ್ಸಿಯಸ್ ತಲುಪಿದಾಗ ಅದು ಘನವಾಗುತ್ತದೆ. ಆ ಪಾತ್ರೆ ಡೀವಾರ್ ಪಾತ್ರೆಯಾದರೆ ಅದರಲ್ಲಿ ಘನ ಹಾಗೇ ಉಳಿಯುತ್ತದೆ.
ಷೀಫರ್ ತನ್ನ ಪ್ರಯೋಗ ಸಂಪುಟದ ಉಷ್ಣತೆಯನ್ನಿಳಿಸಲು ಅದರೊಳಕ್ಕೆ ಆ ಘನ ಕಾರ್ಬನ್ ಡೈಆಕ್ಸೈಡ್ ಉದುರಿಸಿದ. ಅನಿರೀಕ್ಷಿತ ವಿದ್ಯಮಾನ ಕಂಡು ಬಂತು. ಇದ್ದಕ್ಕಿದ್ದಂತೆ ಸಂಪುಟದಲ್ಲಿ ಎಲ್ಲಿ ನೋಡಿದರೂ ಅಲ್ಲಿ ಬರ್ಫ ಕಾಣಿಸತೊಡಗಿತು. ಸಂಪುಟದಲ್ಲಿದ್ದ ನೀರು ಮತ್ತು ನೀರಾವಿಯೆಲ್ಲ ಬರ್ಫವಾಯಿತು. ನೀರಾವಿಯಿಂದ ಬರ್ಫದ ಹರಳುಗಳು ರೂಪುಗೊಳ್ಳುವಂತೆ ಮಾಡಲು ಘನ ಕಾರ್ಬನ್ ಡೈಆಕ್ಸೈಡ್ ಬಹು ಉತ್ತಮವಾದ ಆಸರೆ ಎಂಬ ವಿಷಯ ಆಕಸ್ಮಿಕವಾಗಿ ಹೊರಬಿತ್ತು.
ಆಕಸ್ಮಿಕವಾಗಿ ದೊರೆತ ಈ ಜ್ಞಾನದ ಫಲವಾಗಿ ಷೀಫರನ ಆಸಕ್ತಿ ಇದ್ದಕ್ಕಿದ್ದಂತೆ ಬೇರೆಡೆ ತಿರುಗಿತು. ಎಷ್ಟೋ ವೇಳೆ ಮಳೆ ಸುರಿಸುವಂಥ ಮೋಡಗಳು ಗಗನದಲ್ಲಿ ದಟ್ಟವಾಗಿ ಮುಸುಕಿದರೂ ಮಳೆ ಸುರಿಸದೆ ಚದರಿ ಹೋಗಿರುವುದು ಎಲ್ಲರ ಅನುಭವಕ್ಕೂ ಬಂದಿರುವ ವಿಷಯ. ಅದಕ್ಕೆ ಕಾರಣ, ಬರ್ಫದ ಹರಳುಗಳು ರೂಪುಗೊಳ್ಳಲು ಅಗತ್ಯವಾದ ಆಸರೆ ಕಣಗಳು ಆ ಪ್ರದೇಶದ ವಾತಾವರಣದಲ್ಲಿ ಇಲ್ಲದಿರುವುದು. ಅಂಥ ಕಣಗಳನ್ನು ಒದಗಿಸಿ ಮಳೆ ತರಿಸುವ ಪ್ರಯತ್ನಗಳು ಆ ವೇಳೆಗೆ ಸಾಕಷ್ಟು ನಡೆದಿದ್ದವು. ಹೆಚ್ಚಿನ ಯಶಸ್ಸು ದೊರೆತಿರರಲಿಲ್ಲ. ಷೀಫರ್ ಈ ಸಮಸ್ಯೆಯಲ್ಲಿ ಮೊದಲೇ ಆಸಕ್ತನಾಗಿದ್ದ. ಬೇರೆ ಯಾವುದೋ ಸಂಬಂಧದಲ್ಲಿ ಆಕಸ್ಮಿಕವಾಗಿ ದೊರೆತ ಫಲಿತಾಂಶವನ್ನು ಇದಕ್ಕಾಗಿ ಬಳಸಿಕೊಳ್ಳುವ ಯೋಚನೆ ಅವನ ತಲೆಯಲ್ಲಿ ಸುಳಿಯಿತು. 1946ರ ನವೆಂಬರ್ 13 ರಂದು ಷೆನೆಕ್ವಡಿಯಿಂದ ಆಗ್ನೇಯ ದಿಕ್ಕಿನಲ್ಲಿ ಎಂಬತ್ತು ಕಿಲೊಮೀಟರ್ ದೂರದಲ್ಲಿ ಮೆಸಾಚುಸೆಟ್ಸ್ ಸಂಸ್ಥಾನಕ್ಕೆ ಸೇರಿದ ಪಿಟ್ಸ್‌ಫೀಲ್ಡ್ ಎಂಬಲ್ಲಿ ದಟ್ಟವಾದ ಮೋಡ ಮುಸುಕಿತು. ಆಗ ವಿಮಾನದಲ್ಲಿ ಮೋಡಗಳ ಮೇಲ್ಗಡೆ ಹಾರಿಹೋಗಿ ಸುಮಾರು ಮೂರು ಕಿಲೊಗ್ರಾಮ್‌ನಷ್ಟು ಘನ ಕಾರ್ಬನ್ ಡೈಆಕ್ಸೈಡ್ ಪುಡಿಯನ್ನು ಮೋಡಗಳೊಳಕ್ಕೆ ಸುರಿದರು. ಭಾರೀ ಹಿಮಪಾತ ಉಂಟಾಯಿತು. ಉಷ್ಣ ವಲಯದಲ್ಲಾಗಿದ್ದರೆ ಅದೇ ಭಾರೀ ಮಳೆಯಾಗುತ್ತಿತ್ತು. ಅದೇ ಜಗತ್ತಿನ ಮೊತ್ತ ಮೊದಲ ಕೃತಕ ವೃಷ್ಟಿ.
ಅಲ್ಲಿಂದೀಚೆಗೆ ಅನೇಕ ಬಾರಿ ಕೃತಕ ವೃಷ್ಟಿ ಬರಿಸಿದ್ದಾರೆ. ಅನಂತರ ವೊನೆಗಟ್ ಎಂಬಾತ ನಡೆಸಿದ ಪ್ರಯೋಗಗಳು ಘನ ಕಾರ್ಬನ್ ಡೈ ಆಕ್ಸೈಡ್‌ಗಿಂತ ಬೆಳ್ಳಿಯ ಆಯೊಡೈಡ್ ಇನ್ನೂ ಉತ್ತಮ ವೃಷ್ಟಿಕಾರಿ ಎಂಬುದನ್ನು ತೋರಿಸಿವೆ. ಘನ ಕಾರ್ಬನ್ ಡೈಆಕ್ಸೈಡ್ ಆವಿಯಾಗದಂತೆ ಹೆಚ್ಚು ಕಾಲ ಅದನ್ನು ಕಾಪಾಡುವುದು ಕಷ್ಟ. ಬೆಳ್ಳಿಯ ಅಯೊಡೈಡ್ ಎಷ್ಟು ದಿನ ಬೇಕಾದರೂ ಇದ್ದಂತೆಯೇ ಇರುತ್ತದೆ. ಎರಡನೆಯದಾಗಿ ಅದನ್ನು ವಿಮಾನದಿಂದ ಉದುರಿಸಬೇಕಾಗಿಲ್ಲ. ಕೃತಕವಾಗಿ ಮೇಲ್ಮಖ ಬೀಸುಗಾಳಿಯನ್ನುಂಟುಮಾಡಿ ಬೆಳ್ಳಿಯ ಅಯೊಡೈಡನ್ನು ಮೇಲಕ್ಕೆ ಕಳಿಸಬಹುದು. ಘನ ಕಾರ್ಬನ್ ಡೈಆಕ್ಸೈಡ್ ಅದರೋ ಹಾದಿಯಲ್ಲಿಯೇ ಆವಿಯಾಗಿಬಿಡುತ್ತದೆ. ಬೆಳ್ಳಿ ಅಯೊಡೈಡ್ ದುಬಾರಿ, ನಿಜ. ಆದರೆ ಇದಕ್ಕೆ ಬೇಕಾಗುವ ಪ್ರಮಾಣ ತುಂಬ ಕಡಿಮೆ.
 
ಆಕಸ್ಮಿಕ ಆವಿಷ್ಕಾರ : ೧೩. ಪರಿಸಮಾಪ್ತಿ
ಯಾವುದೋ ಉದ್ದೇಶದಿಂದ ಪ್ರಯೋಗ ಒಂದರಲ್ಲಿ ತೊಡಗಿರುವಾಗ ಇಲ್ಲವೇ ಸಂಬಂಧಿಸಿದ ನಿಸರ್ಗ ವ್ಯಾಪಾರಗಳ ವೀಕ್ಷಣೆ ನಡೆಸುತ್ತಿರುವಾಗ, ಬೇರೆ ಯಾವುದೋ ಘಟನೆ ಜರುಗಿ, ಅದರಿಂದ ಮುಖ್ಯವಾದ ವೈಜ್ಞಾನಿಕ ಸತ್ಯ ಹೊರಬಿದ್ದಿರುವುದುಂಟು. ಕೆಲವೊಮ್ಮೆ ವಿಜ್ಞಾನಕ್ಕೆ ಸಂಬಂಧಿಸಿಯೇ ಇಲ್ಲದ ಏನನ್ನೋ ಮಾಡುತ್ತಿರುವಾಗಲೂ ಹಾಗಾಗಿರುವುದುಂಟು. ಅಂಥ ಆಕಸ್ಮಿಕ ಘಟನೆಯಿಂದ ವಿಜ್ಞಾನಕ್ಕೆ ಮಾತ್ರವಲ್ಲ, ತಂತ್ರವಿದ್ಯೆಗೂ ಲಾಭ ಉಂಟಾದ ಸಂದರ್ಭಗಳಿವೆ. ಅಂದರೆ, ಆಕಸ್ಮಿಕ ಘಟನೆಯ ಫಲವಾಗಿ ದೊರೆತ ತಿಳಿವಳಿಕೆಯನ್ನು ಮನುಷ್ಯ ನೇರವಾಗಿ ತನ್ನ ಅನುಕೂಲಕ್ಕೆ ಉಪಯೋಗಿಸಿಕೊಂಡಿದ್ದಾನೆ.
ಕಲ್ಲಿದ್ದಲನ್ನು ಗಾಳಿಯ ಸಂಪರ್ಕವಿಲ್ಲದಂತೆ ಕಾಸಿದಾಗ ಡಾಮರಿನಂಥ ತೈಲಮಿಶ್ರಣ ದೊರೆಯುತ್ತದೆ.  ಅದರಲ್ಲಿ ಬೆನ್ಸೀನ್ ಎಂಬ ಒಂದು ಕಾರ್ಬನಿಕ ಸಂಯುಕ್ತವಿರುತ್ತದೆ. 1825ರಲ್ಲಿ ಅದನ್ನು ಫ್ಯಾರಡೆ ಕಂಡು ಹಿಡಿದ. ಅನೇಕ ಬಗೆಯ ವರ್ಣ ದ್ರವ್ಯಗಳನ್ನೂ ಔಷಧಿ ಸಾಮಗ್ರಿಗಳನ್ನೂ ಅದರಿಂದ ತಯಾರಿಸುತ್ತಾರೆ. ಅದರ ಅಣುರಚನೆಯನ್ನು ಕರಾರುವಾಕ್ಕಾಗಿ ನಿರ್ಣಯಿಸುವುದರಲ್ಲಿ ರಸಾಯನ ವಿಜ್ಞಾನಿಗಳಿಗೆ ಆಸಕ್ತಿ. ಅದರ ಅಣುವಿನಲ್ಲಿ ಆರು ಕಾರ್ಬನ್ ಮತ್ತು ಆರು ಹೈಡ್ರೊಜನ್ ಪರಮಾಣುಗಳಿವೆ ಎಂಬುದು ಖಚಿತವಾಗಿತ್ತು. ಅದುದರಿಂದ ಅದರ ಅಣುಸೂತ್ರ C6H6 ಎಂಬ ಬಗ್ಗೆ ಸಂಶಯವಿರಲಿಲ್ಲ. ಆದರೆ, ಅಣುವಿನಲ್ಲಿ ಆ ಹನ್ನೆರಡು ಪರಮಾಣುಗಳು ಪರಸ್ಪರ ಹೇಗೆ ಬಂಧಿಸಿಕೊಂಡಿವೆ ಎಂಬುದು ಗೊತ್ತಾಗಿರಲಿಲ್ಲ. ಅಣುವಿನಲ್ಲಿರುವ ಆರು ಹೈಡ್ರೊಜನ್ ಪರಮಾಣುಗಳೂ ಅಣುವಿನಲ್ಲಿ ಸಮಾನ ಸ್ಥಾನದಲ್ಲಿವೆ ಎಂದು ನಂಬಲು ಪ್ರಬಲ ಕಾರಣಗಳಿದ್ದುವು. ಉದಾಹರಣೆಗೆ, ಆರು ಹೈಡ್ರೊಜನ್ ಪರಮಾಣುಗಳ ಪೈಕಿ ಒಂದರ ಸ್ಥಾನದಲ್ಲಿ ಕ್ಲೋರೀನ್ ಪರಮಾಣುವನ್ನೋ ಬ್ರೋಮೀನ್ ಪರಮಾಣುವನ್ನೋ ಸೇರಿಸಿದರೆ C6H5Cl ಅಥವಾ C6H5Br ಸೂತ್ರದ ಸಂಯುಕ್ತ ದೊರಕಬೇಕಷ್ಟೆ. ಬೆನ್ಸೀನ್ ಅಣುವಿನಲ್ಲಿರುವ ಹೈಡ್ರೊಜನ್‌ಗಳು ಅಸಮಾನ ಸ್ಥಾನಗಳಲ್ಲಿರುವುದಾದರೆ, C6H5Cl ಸೂತ್ರದ ಹಲವಾರು ಸಂಯುಕ್ತಗಳು ದೊರಕಬೇಕು – ಅಣುವಿನ ತುದಿಯಲ್ಲಿ ಕ್ಲೋರೀನ್ ಇರುವ ಒಂದು ಸಂಯುಕ್ತ, ಮಧ್ಯದಲ್ಲಿ ಕ್ಲೋರೀನ್ ಇರುವ ಇನ್ನೊಂದು ಸಂಯುಕ್ತ ಇತ್ಯಾದಿ. C6H5Cl ಸೂತ್ರ ಉಳ್ಳ ಒಂದೇ ಸಂಯುಕ್ತ ದೊರಕುತ್ತಿದ್ದುದನ್ನು ನೋಡಿ, ಹೈಡ್ರೊಜನ್ ಪರಮಾಣುಗಳೆಲ್ಲ ಸಮಾನ ಸ್ಥಾನಗಳಲ್ಲಿವೆ ಎಂದು ತೀರ್ಮಾನಿಸಬೇಕಾಗಿ ಬಂದಿತು. ಇಂಥ ಇನ್ನಿತರ ಪ್ರಬಲ ಕಾರಣಗಳಿಂದಾಗಿ ಆ ತೀರ್ಮಾನ ಅನಿವಾರ್ಯವೆನಿಸಿತ್ತು. ಹಾಗಾದರೆ ಬೆನ್ಸೀನ್ ಅಣುವಿನ ರಚನೆ ಏನಿರಬಹುದು ಎಂಬುದು ರಸಾಯನ ವಿಜ್ಞಾನಿಗಳಿಗೆ ಒಂದು ಸಮಸ್ಯೆಯಾಗಿತ್ತು.
ಬೆನ್ಸೀನ್ ಅಣುರಚನೆಯ ಬಗ್ಗೆ ಈ ರೀತಿ ತಲೆ ಕೆಡಿಸಿಕೊಂಡಿದ್ದ ರಸಾಯನ ವಿಜ್ಞಾನಿಗಳ ಪೈಕಿ ಜರ್ಮನಿಯ ಹೈಡಲ್‌ಬರ್ಗ್ ವಿಶ್ವವಿದ್ಯಾನಿಲಯದ ಫ್ರೀಡ್ರಿಖ್ ಆಗಸ್ಟ್ ಕೆಕೂಲೆ ಒಬ್ಬ. ಈ ಸಮಸ್ಯೆಗೆ ಆತ ಪರಿಹಾರ ಕಂಡುಕೊಂಡದ್ದು ವಾಸ್ತವವಾಗಿ ಜರುಗಿದ ಆಕಸ್ಮಿಕ ಘಟನೆಯಿಂದ ಅಲ್ಲ: ಕನಸಿನಲ್ಲಿ ಕಂಡ ಅಂಥ ಒಂದು ಘಟನೆಯಿಂದ. ಆತನೇ ಒಂದೆಡೆ ಹೇಳಿಕೊಂಡಿರುವಂತೆ – 1865ರ ಬೇಸಗೆಯಲ್ಲಿ ಒಮ್ಮೆ ಆತ ಎಲ್ಲಿಗೋ ಪ್ರಯಾಣ ಮಾಡುತ್ತಿದ್ದ. ಗಾಡಿಯ ಓಲಾಟದಿಂದ ಆತನಿಗೆ ಜೊಂಪು ಹತ್ತಿತು. ಅರೆ ನಿದ್ರೆಯಲ್ಲಿ ಆತ ಒಂದು ಕನಸು ಕಂಡ. ಆವನ ಮನಸ್ಸನ್ನು ಆವರಿಸಿದ್ದ ಪರಮಾಣುಗಳು ಅವನೆದುರಿಗೆ ಕುಣಿದಾಡತೊಡಗಿದಂತೆ ಭಾಸವಾಯಿತು. ಕ್ರಮೇಣ ಆವು ಕಪಿಗಳ ರೂಪ ತಾಳಿದುವು, ಒಂದು ಕಪಿ ಇನ್ನೊಂದರ ಬಾಲ ಹಿಡಿಯಿತು. ಅದು ಇನ್ನೊಂದರ ಬಾಲ ಹಿಡಿಯಿತು. ಸಾಲಿನಲ್ಲಿ ಇತರ ಎಲ್ಲ ಕಪಿಗಳಿಗಿಂತ ಮುಂದೆ ಇದ್ದ ಕಪಿ ಹಿಂದಕ್ಕೆ ತಿರುಗಿ ಓಡಿ ಬಂದು ಅತ್ಯಂತ ಹಿಂದೆ ಇದ್ದ ಕಪಿಯ ಬಾಲವನ್ನು ಹಿಡಿಯಿತು. ಹೀಗೆ ಕಪಿಗಳ ಒಂದು ಉಂಗುರ ಅಥವಾ ವೃತ್ತ ರೂಪುಗೊಂಡಿತು. ಪ್ರತಿಯೊಂದು ಕಪಿಯೂ ತನ್ನ ಒಂದು ಕೈಯಿಂದ ಇನ್ನೊಂದರ ಬಾಲ ಹಿಡಿದಿದ್ದುದರಿಂದ, ಇನ್ನೊಂದು ಕೈಗೆ ಬಿಡುವಿತ್ತು. ಅದರಿಂದ ಅದು ಒಂದು ಚೆಂಡನ್ನೋ ಮತ್ತೇನನ್ನೋ ಎತ್ತಿಕೊಂಡಿತು. ಆ ಏರ್ಪಾಟನ್ನು ಹಾಗೆಯೇ ಉಳಿಸಿಕೊಂಡು ಆರು ಕಪಿಗಳೂ ಕುಣಿತವನ್ನು ಮುಂದುವರಿಸಿದವು. ಬೆನ್ಸೀನ್ ಅಣುರಚನೆಯ ಬಗ್ಗೆ ಕೆಕೂಲೆಗೆ ಸುಳಿವು ಸಿಕ್ಕಿತು. ಅದರಿಂದ ಕೂಡಲೇ ಅವನಿಗೆ ಎಚ್ಚರವಾಯಿತು. ಆರು ಕಾರ್ಬನ್ ಪರಮಾಣುಗಳಿರುವ ಒಂದು ಉಂಗುರ, ಒಂದೊಂದು ಕಾರ್ಬನ್ ಪರಮಾಣುವಿಗೂ ಒಂದೊಂದು ಹೈಡ್ರೊಜನ್ ಪರಮಾಣು ತಗಲಿಕೊಂಡಿದೆ. ಕಾರ್ಬನ್ ಪರಮಾಣುವಿನ ವೇಲೆನ್ಸಿ 4 ಆದುದರಿಂದ (ಅಂದರೆ ಅದು ಬೇರೆ ಪರಮಾಣುಗಳೊಂದಿಗೆ ಸಂಯೋಗಗೊಳ್ಳಲು ನಾಲ್ಕು ಬಾರಿ ಸಾಧ್ಯವಾಗಿರುವುದರಿಂದ) ಪ್ರತಿಯೊಂದು ಕಾರ್ಬನ್ ಪರಮಾಣುವೂ ಒಂದು ಪಕ್ಕದ ಕಾರ್ಬನ್‌ನೊಂದಿಗೆ ದ್ವಿಬಂಧದಿಂದಲೂ ಇನ್ನೊಂದು ಪಕ್ಕದ ಕಾರ್ಬನ್‌ನೊಂದಿಗೆ ಏಕಬಂಧದಿಂದಲೂ ಬಂಧಿಸಿಕೊಂಡಿದೆ (ಚಿತ್ರ 16). ಇದು ಬೆನ್ಸೀನ್ ರಚನೆ ಎಂದು ಆತ ತೀರ್ಮಾನಿಸಿದ. ಈ ರಚನೆಯಲ್ಲಿ ಆರು ಹೈಡ್ರೊಜನ್‌ಗಳೂ ಸಮಾನ ಸ್ಥಾನಗಳಲ್ಲಿವೆ.

ಬೆನ್ಸೀನ್ ಬಳಗದ ಸಂಯುಕ್ತಗಳಿಗೇ ಸಂಬಂಧಿಸಿದ ಇನ್ನೊಂದು ಆಕಸ್ಮಿಕ ಆವಿಷ್ಕಾರ ಸ್ವಾರಸ್ಯಕರವಾಗಿದೆ. ಬಟ್ಟೆಗಳಿಗೆ ನುಸಿ ಬಾರದಂತೆ ಮಾಡಲು ನಾವು ಬಟ್ಟೆಗಳ ನಡುವೆ ನ್ಯಾಫ್ತಲೀನ್ ಗೋಲಿಗಳನ್ನಿಡುವೆವಷ್ಟೆ. ನ್ಯಾಫ್ತಲೀನ್ ಎಂಬುದು ಬೆನ್ಸೀನ್ ಬಳಗದ ಸಂಯುಕ್ತ. ಅದರ ಅಣುವಿನಲ್ಲಿ ಎರಡು ಬೆನ್ಸೀನ್ ಅಣುಗಳು ಒಂದಕ್ಕೊಂದು ಅಂಟಿಕೊಂಡಿವೆ (ಚಿತ್ರ 17). ಬೆನ್ಸೀನ್ ಅಣುವಿನಲ್ಲಿ ಆರು ಹೈಡ್ರೊಜನ್  ಪರಮಾಣುಗಳು ಇರುವಂತೆ ನ್ಯಾಫ್ತಲೀನ್ ಅಣುವಿನಲ್ಲಿ ಎಂಟು ಹೈಡ್ರೊಜನ್ ಪರಮಾಣುಗಳು ಇವೆ. ಅವುಗಳ ಸ್ಥಾನದಲ್ಲಿ ಕ್ಲೋರೀನ್, ಬ್ರೋಮೀನ್‌ಗಳನ್ನು ಸೇರಿಸಿ ಜನ್ಯ ಸಂಯುಕ್ತಗಳನ್ನು ತಯಾರಿಸಬಹುದು. ಅದೇ ರೀತಿ ಹೈಡ್ರೊಜನ್ ಸ್ಥಾನದಲ್ಲಿ –SO3H ಪರಮಾಣುಗುಚ್ಛವನ್ನು ಸೇರಿಸಿ ನ್ಯಾಫ್ತಲೀನ್ ಸಲ್ಫೋನಿಕ್ ಆಮ್ಲವೆಂಬ (ಚಿತ್ರ 18) ಜನ್ಯ ಸಂಯುಕ್ತವನ್ನು ತಯಾರಿಸಬಹುದು. ಹಾಗೆ ಮಾಡಲು ನ್ಯಾಫ್ತಲೀನ್ ಪುಡಿಯನ್ನು ಸಾರಯುತ ಸಲ್ಫೋರಿಕ್ ಆಮ್ಲದೊಂದಿಗೆ ಕಾಸಬೇಕು.

ರಾಸಾಯನಿಕ ಕ್ರಿಯೆ ವಿಹಿತವಾಗಿ ಜರುಗಲು ಸಲ್ಫೋರಿಕ್ ಆಮ್ಲವನ್ನು ಯಾವ ಉಷ್ಣತೆಗೆ ಕಾಸಬೇಕು, ಎಷ್ಟು ಕಾಲ ಕಾಸಬೇಕು ಎಂಬುದನ್ನು ಖಚಿತಮಾಡಿಕೊಳ್ಳಲು ಪ್ರಯೋಗಗಳನ್ನು ಮಾಡುತ್ತಿದ್ದರು. ಉಷ್ಣತೆಯನ್ನು ಅಳೆಯುವುದಕ್ಕಾಗಿ ನ್ಯಾಫ್ತಲೀನ್ – ಸಲ್ಫೋರಿಕ್ ಆಮ್ಲ ಮಿಶ್ರಣದಲ್ಲಿ ಒಂದು ಥರ್ಮಾಮೀಟರ್ ಬುಡವನ್ನು ಅದ್ದಿರಿಸಿ ಪ್ರಯೋಗವನ್ನು ಮಾಡಬೇಕಷ್ಟೆ. ಪ್ರಯೋಗವನ್ನು ಹಲವು ಬಾರಿ ಪುನ: ಪುನ: ಮಾಡಿ ಫಲಿತಾಂಶವನ್ನು ದೃಢಪಡಿಸಿಕೊಳ್ಳುವ ಅಗತ್ಯವಿತ್ತು. ಹಾಗೆ ಮಾಡುತ್ತಿರುವಾಗ ಒಮ್ಮೆ ಥರ್ಮಾಮೀಟರಿನ ಬುಡ ಯಾವುದಕ್ಕೋ ಬಡಿದು ಒಡೆದುಹೋಯಿತು. ಅದರಲ್ಲಿದ್ದ ಪಾದರಸ ಕ್ರಿಯಾಮಿಶ್ರಣದಲ್ಲಿ ಬೆರೆತು ಹೋಯಿತು. ಪ್ರಯೋಗ ಮಾಡುತ್ತಿದ್ದವರಿಗೆ ಒಂದು ದೊಡ್ಡ ಆಶ್ಚರ್ಯ ಕಾದಿತ್ತು. ಥರ್ಮಾಮೀಟರ್ ಒಡೆದು, ಪಾದರಸ ಕ್ರಿಯಾಮಿಶ್ರಣದಲ್ಲಿ ಬೆರೆತೊಡನೆಯೇ ಕ್ರಿಯಾ ಗತಿ ತೀವ್ರವಾಯಿತು. ಮಿಶ್ರಣದಲ್ಲಿ ಬುರುಗು ಎದ್ದಿತು. ಬೇರೆ ಏನೋ ಕ್ರಿಯೆ ಜರುಗಿರಬೇಕು ಎಂಬ ಸಂದೇಹ ಬಂದಿತು. ಪ್ರಯೋಗವನ್ನು ನಿಲ್ಲಿಸಿ ಮಿಶ್ರಣವನ್ನು ರಾಸಾಯನಿಕ ಪರೀಕ್ಷೆಗೆ ಗುರಿಪಡಿಸಿದಾಗ ಅದರಲ್ಲಿ ನ್ಯಾಫ್ತಲೀನ್ ಸಲ್ಫೋನಿಕ್ ಆಮ್ಲ ಇರಲಿಲ್ಲ. ರಸಾಯನ ವಿಜ್ಞಾನಿಗಳಿಗೆ ಮೊದಲೇ ಪರಿಚಯವಾಗಿದ್ದ ಥ್ಯಾಲಿಕ್ ಆಮ್ಲ ಇತ್ತು. ಥ್ಯಾಲಿಕ್ ಅಮ್ಲ (ಚಿತ್ರ 19) ಹೇಗೆ ಉತ್ಪತ್ತಿಯಾಗಿರಬಹುದೆಂದು ಊಹಿಸುವುದು ಕಷ್ಟವೇನಲ್ಲ.
[image: https://kanaja.karnataka.gov.in/wp-content/uploads/2012/02/19_AAviskar-300x134.jpg]ನ್ಯಾಫ್ತಲೀನ್ ಅಣುವಿನಲ್ಲಿರುವ ಎರಡು ಬೆನ್ಸೀನ್ ಉಂಗುರಗಳಲ್ಲಿ ಒಂದು ಸೀಳಿಹೋಗಿ, ಉಳಿದ ಬೆನ್ಸೀನ್ ಉಂಗುರಕ್ಕೆ ತಗುಲಿಕೊಂಡಿರುವ ಎರಡು ಕಾರ್ಬನ್ ಪರಮಾಣುಗಳೂ ಆಕ್ಸಿಡೀಕರಣಗೊಂಡಿವೆ ಎಂಬುದು ಸ್ಪಷ್ಟ. ನಿರೀಕ್ಷಿಸಿದ್ದ ರಾಸಾಯನಿಕ ಕ್ರಿಯೆ ಜರುಗದೆ ಆಕ್ಸಿಡೀಕರಣ ಜರುಗಲು ಕಾರಣ, ಮಿಶ್ರಣದೊಳಕ್ಕೆ ಬಿದ್ದ ಪಾದರಸ. ಅದು ಆಕ್ಸಿಡೀಕರಣ ಕ್ರಿಯೆಗೆ ಕ್ರಿಯಾವರ್ಧಕವಾಗಿ ಕೆಲಸಮಾಡಿತೆಂಬುದು ಸ್ಪಷ್ಟ.
ನಿರೀಕ್ಷಿಸಿದ್ದ ಕ್ರಿಯೆ ಜರುಗದಿದ್ದುದಕ್ಕಾಗಲೀ ಥರ್ಮಾಮೀಟರ್ ಒಡೆದುದಕ್ಕಾಗಲೀ ಪ್ರಯೋಗಕಾರನಿಗೆ ನಿರಾಶೆಯೂ ಆಗಲಿಲ್ಲ, ದು:ಖವೂ ಆಗಲಿಲ್ಲ. ಬಹುಶ: ಅವನು ಸಂತೋಷದಿಂದ ಮೈಮರೆತು ಕುಣಿದಾಡಿರಬೇಕು. ಏಕೆಂದರೆ, ಬಟ್ಟೆಗಳಿಗೆ ಹಾಕುವ ಬಣ್ಣಗಳ ತಯಾರಿಕೆಗೆ ಥ್ಯಾಲಿಕ್ ಆಮ್ಲ ಬೇಕು. ಆದರೆ ಅಂದಿನವರೆಗೆ ಅದನ್ನು ಯಾವುದೋ ಬಳಸು ವಿಧಾನದಿಂದ ತಯಾರಿಸುತ್ತಿದ್ದುದರಿಂದಲೂ ಅದಕ್ಕೆ ಬೇಕಾಗಿದ್ದ ಕಚ್ಚಾವಸ್ತು ಹೇರಳವಾಗಿ ಸಿಕ್ಕುತ್ತಿರಲಿಲ್ಲವಾದುದರಿಂದಲೂ ಮಾರುಕಟ್ಟೆಯಲ್ಲಿ ಥ್ಯಾಲಿಕ್ ಆಮ್ಲಕ್ಕೆ ತುಂಬ ಬೆಲೆ ಇತ್ತು. ಈಗಲಾದರೋ ಅದನ್ನು ಲೀಲಾಜಾಲವಾಗಿ ನ್ಯಾಫ್ತಲೀನಿನಿಂದ ತಯಾರಿಸಬಹುದಾಯಿತು. ಅದಕ್ಕೆ ಬೇಕಾದುದು ಸಲೂೇರಿಕ್ ಆಮ್ಲ ಮತ್ತು ಒಂದು ಹನಿ ಪಾದರಸ. ಕಲ್ಲಿದ್ದಲು ಡಾಮರಿನಿಂದ ಟನ್‌ಗಟ್ಟಲೆ ಪ್ರತ್ಯೇಕಿಸಬಹುದಾಗಿದ್ದ ನ್ಯಾಫ್ತಲೀನ್‌ಗೆ ಮಾರುಕಟ್ಟೆಯಲ್ಲಿ ಬೇಡಿಕೆಯೇ ಇರಲಿಲ್ಲ. ಅಂಥ ಅಗ್ಗವಾದ ಕಚ್ಚಾ ಮಾಲಿನಿಂದ ಸುಲಭವಾಗಿ ಥ್ಯಾಲಿಕ್ ಆಮ್ಲವನ್ನು ಪಡೆಯುವ ವಿಧಾನ ಕರಗತವಾದಂತಾಯಿತು. ಥ್ಯಾಲಿಕ್ ಅಮ್ಲದ ಬೆಲೆ ನೂರುಪಟ್ಟು ಇಳಿಯಿತು. ಅದರಿಂದ ತಯಾರಿಸುತ್ತಿದ್ದ ವರ್ಣದ್ರವ್ಯಗಳೂ ಅಗ್ಗವಾದುವು. ಥ್ಯಾಲಿಕ್ ಆಮ್ಲವನ್ನು ತಯಾರಿಸುವ ಈ ಸುಲಭ ವಿಧಾನವನ್ನು ಬಳಕೆಗೆ ತಂದವರು ಶ್ರೀಮಂತರಾದರು.
ಇಂಥ ಇತ್ತೀಚಿನ ಇನ್ನೊಂದು ಲಾಭದಾಯಕ ಆಕಸ್ಮಿಕದ ಬಗ್ಗೆ ಹೇಳಿ ಅವಿಷ್ಕಾರಗಳ ಕಥೆಯನ್ನು ಮುಗಿಸಬಹುದು. ಐವತ್ತು ಆರುವತ್ತು ವರ್ಷಗಳಷ್ಟು ಹಿಂದಿನ ಮಾತು. ಸಿಮ್‌ಚ ಬ್ಲ್ಯಾಸ್ ಎಂಬೊಬ್ಬ ಇಸ್ರೇಲೀ ನೀರಾವರಿ ಎಂಜಿನಿಯರು ಒಂದು ಸಂಜೆ ವಾಯು ವಿಹಾರಕ್ಕೆಂದು ಹೊರಟ. ಅವನು ಹೋಗುತ್ತಿದ್ದ ದಾರಿಯ ಪಕ್ಕದಲ್ಲಿ ನೂರಾರು ಮೀಟರ್ ಉದ್ದದ ಒಂದು ಬೇಲಿ ಇತ್ತು. ಅದರ ಪಕ್ಕದಲ್ಲಿ ಅದರುದ್ದಕ್ಕೂ ಅಲ್ಲಲ್ಲಿ ಪಾತಿಗಳನ್ನು ಮಾಡಿದ್ದರು. ಒಂದೊಂದು ಪಾತಿಯಲ್ಲೂ ಒಂದೊಂದು ಮರ ಇತ್ತು. ಎಲ್ಲವೂ ಒಂದೇ ಜಾತಿಯ ಮರಗಳಾಗಿದ್ದುದರಿಂದಲೂ ಸರಿ ಸುಮಾರು ಒಂದೇ ಎತ್ತರವಿದ್ದ ಆ ಎಲ್ಲ ಮರಗಳಿಗೂ ಪಾತಿ ಇದ್ದುದರಿಂದಲೂ ಅವೆಲ್ಲವನ್ನೂ ಒಂದೇ ಸಮಯದಲ್ಲಿ ನೆಟ್ಟು ಬೆಳೆಸುತ್ತಿದ್ದಾರೆಂದು ಊಹಿಸಬಹುದಾಗಿತ್ತು. ಎಲ್ಲ ಮರಗಳೂ ಹೆಚ್ಚು ಕಡಮೆ ಒಂದೇ ಎತ್ತರ ಇದ್ದುವಾದರೂ ಒಂದು ಮಾತ್ರ ಸರಾಸರಿಯ ಒಂದೂವರೆಯಷ್ಟು ಎತ್ತರ ಬೆಳೆದಿತ್ತು. ಅದು ಬ್ಲ್ಯಾಸ್‌ನ ಕುತೂಹಲವನ್ನು ಕೆರಳಿಸಿತು. ಹತ್ತಿರಹೋಗಿ ನೋಡಿದ. ಎಲ್ಲ ಮರಗಳಿಗೂ ಪಾತಿಯಲ್ಲಿ ನೀರು ಕಟ್ಟಿದ್ದಂತೆ ಕಂಡಿತು. ನೀರು ಎಲ್ಲ ಪಾತಿಗಳಲ್ಲೂ ಇಂಗಿ ನೆಲ ಬಿರುಕು ಬಿಡುತ್ತಿತ್ತು. ಎಲ್ಲದಕ್ಕಿಂತ ಎತ್ತರವಾಗಿದ್ದ ಮರದ ಪಾತಿಯೂ ಒಣಗಿತ್ತು. ಆದರೆ ಬುಡದ ಸುತ್ತಲೂ ಸ್ವಲ್ಪ ಒದ್ದೆ ಇತ್ತು. ಏಕೆಂದರೆ, ಅಲ್ಲಿ ಹಾದುಹೋಗುತ್ತಿದ್ದ ನೀರು ಸರಬರಾಜು ಪೈಪು ಸೋರುತ್ತಿತ್ತು. ಅದರಿಂದ ಒಂದೊಂದೇ ತೊಟ್ಟು ನಿಧಾನವಾಗಿ ನೇರವಾಗಿ ಮರದ ಬುಡಕ್ಕೆ ಬೀಳುತ್ತಿತ್ತು. ಈ ಅಂಶ ಮುಂದಿನ ಸಂಶೋಧನೆಗೆ ವಸ್ತುವನ್ನೊದಗಿಸಿತು.
ಅದರ ಫಲವಾಗಿ ಬಳಕೆಗೆ ಬಂದ ಹನಿ ನೀರಾವರಿ ವಿಧಾನ ಇಸ್ರೇಲಿನಲ್ಲಿ 25-30 ವರ್ಷಗಳ ಕೆಳಗೆ ಬಳಕೆಗೆ ಬಂದಿತು. ಇಂದು ನಮ್ಮಲ್ಲಿಯೂ ಅಲ್ಲಲ್ಲಿ ಬಳಕೆಗೆ ಬರುತ್ತಿದೆ. ಪಾತಿ ಮಾಡಿ ಕಟ್ಟಿದಾಗ ನೀರು ಬಹುಬೇಗ ನೆಲದಲ್ಲಿಳಿದು ಹೋಗುತ್ತದೆ. ಅದರಲ್ಲಿ ಸ್ವಲ್ಪ ಭಾಗ ಮಾತ್ರ ಮರದ ಬೇರುಗಳಿಗೆ ಸಿಕ್ಕುತ್ತದೆ. ಹನಿ ನೀರಾವರಿಯಲ್ಲಿ ಹೆಚ್ಚು ಕಡಿಮೆ ಎಲ್ಲ ನೀರೂ ಉಪಯೋಗಕ್ಕೆ ಬರುತ್ತದೆ. ಸಾಮಾನ್ಯ ನೀರಾವರಿಯಲ್ಲಿ ಬಳಸುವ ನೀರಿನ ಸೇಕಡ 50ರಷ್ಟು ನೀರಿನಿಂದ ಎಂದಿಗಿಂತ ಅಧಿಕ ಪ್ರಯೋಜನ ಪಡೆಯಬಹುದು. ಆ ಎತ್ತರದ ಮರವೇ ಅದಕ್ಕೆ ಸಾಕ್ಷಿ.
ಜಗತ್ತಿನಾದ್ಯಂತ ಮಾಮೂಲು ನೀರಿನ ಆಕರಗಳು ನಮ್ಮ ಎಲ್ಲ ಅಗತ್ಯಗಳನ್ನೂ ಪೂರೈಸುವಲ್ಲಿ ವಿಫಲವಾಗುತ್ತಿರುವುದರಿಂದ ಕೊರೆಬಾವಿಗಳ ನೆರವಿನಿಂದ ನಾವು ಅಂತರ್ಜಲವನ್ನು ದುಂದುಮಾಡುತ್ತಿರುವುದನ್ನೂ ಮನುಷ್ಯರು ಉಪಯೋಗಿಸಿಕೊಳ್ಳುವ ನೀರಿನ ಸೇಕಡ 73ರಷ್ಟು ಕೃಷಿಗೆ ವ್ಯಯವಾಗುತ್ತಲಿದ್ದು ಅದರ ಸೇಕಡ 37 ಭಾಗ ಮಾತ್ರ ಪೈರುಗಳಿಗೆ ತಲಪುತ್ತದೆ ಎಂಬುದನ್ನೂ ನೆನೆದರೆ ಹನಿ ನೀರಾವರಿ ಬರುವ ದಿನಗಳಲ್ಲಿ ಮಾನವ ಕುಲಕ್ಕೆ ಎಂಥ ವರವಾಗಬಲ್ಲುದು ಎಂಬುದು ಗೊತ್ತಾಗುತ್ತದೆ.

